
Útdráttur 

Staðgöngumæðrun, að kona gangi með barn fyrir aðra, er ólögleg og umdeild á 

Íslandi. Árið 2010 var lögð fram þingsályktunartillaga um að heimila 

staðgöngumæðrun og í janúar 2013 var stofnaður vinnuhópur sem á að smíða 

lagafrumvarp.  Markmið þessarar rannsóknar er að skrá sögu málsins, kortleggja 

umræðuna og þátttakendur, safna saman grunnupplýsingum um stöðuna á Íslandi og 

draga þannig fram heildarmynd málsins. Rannsóknin er eigindleg, framkvæmd á 

tímabilinu 2010-2012 með heimildavinnu, viðtölum og þátttökuathugun. Fylgst var 

með umræðu á opinberum vettvangi. Þeir sem eru jákvæðir til staðgöngumæðrunar 

vilja heimila hana á grundvelli þess að framkvæmdin sé læknisfræðileg aðstoð við 

ófrjósemi. Það eru t.d. félagar Staðgöngu, læknar og þingmenn. Efasemdamenn hafa 

áhyggjur af mannréttindum staðgöngumæðra og barnsins. Siðfræðingar, lögfræðingar 

og kirkjan eru áberandi í þeim hópi sem og femínistar og fleiri sem eru alfarið á móti 

lögleiðingu. Þeir óttast að mannhelgi kvenna og réttindi muni skerðast verulega og 

konur verði notaðar sem tæki fyrir aðra. Þá telja femínistar að lögleiðing muni hafa í 

för með sér óeðlilegan þrýsting á konur til að gerast staðgöngumæður. Mörgum 

spurningum og álitamálum er ósvarað, t.d. varðandi líðan og réttindi barnsins, sálarlíf 

kvenna sem gerast staðgöngumæður og hvernig er hægt að tryggja farsæla aðkomu 

allra að málinu. Ljóst er að frekari rannsókna er þörf. 

Abstract 

Surrogacy, when a woman carries a baby for someone else, is illegal and debated in 

Iceland. In 2010 a Parlaiment proposal to legalise it was revealed and in january 2013 

a group was formed to draft a bill. The research goal is to list the history of the 

subject, map out the discussion and participants, gather basic knowledge of the matter 

in Iceland and by these means draw out the big picture. It is a qualitative ethnographic 

research conducted from 2010 to 2012 with both reading of other studies and taking 

interviews and participating in open meetings on the matter.Main opinions in the 

Icelandic discussion are; positive, those who want to legalise surrogacy on medical 

grounds as a cure for infertility. Here we have e.g. members of Staðganga, doctors 

and members of the parliament. The doubtful opinion, where ethics, lawyers and the 

church are prominent, is based on concers about human rights of the surrogate and the 

baby. The negative opinion, where feminists and others are prominent, belives that the 

surrogates and the baby's rights will be seriously affected and that women will be 

considered a tool for others. They belive that legalising will create a unnatural 

pressure on women. Many questions and conflicts have not been answered, e.g. the 

question of the rights, wellbeing and feelings of the babies as well as those of the 

surrogates, and how a happy outcome for all participants can be guaranteed. It is clear 

that further research is needed. 

Inngangur 

Þegar ég er spurð að því hvað ég sé að gera segist ég vera í meistaranámi í mannfræði 

og sé að skrifa um staðgöngumæðrun á Íslandi. Yfirleitt fylgir svarið: „en áhugavert“. 

Margar konur hafa sagt mér í óspurðum fréttum að þær viti ekki hvort þær gætu gert 

,,þetta“, flestar segja það á dramatískan hátt, lækka röddina og setja jafnvel í brýrnar. 

Þetta vísar væntanlega til þess að ganga í gegnum meðgöngu en fá ekki barn í fangið 

að lokum.  

Staðgöngumæðrun, það að kona gangi með barn fyrir aðra sem ráð við 

ófrjósemi og barnleysi hefur verið stunduð frá forneskju frásagnir um slíkt er t.d. að 

finna í Biblíunni. Ekki er þar með sagt að ávallt hafi verið sátt um aðferðina. Með 

tilkomu tæknifrjóvgana í kringum 1980 hefur framkvæmd staðgöngumæðrunar breyst 

og tíðni aukist. Á síðustu árum hafa ríki heims í síauknum mæli reynt að móta sér 

skoðun og lagaramma um framkvæmdina. Sum lönd heimila staðgöngumæðrun eftir 

misströngum skilyrðum, önnur banna hana og leggja jafnvel ströng viðurlög við 

brotum. Fólk sem býr í löndum þar sem staðgöngumæðrun er bönnuð, skilyrði ströng 

eða kostnaður verulegur, ferðast í auknum mæli til þeirra landa sem heimila 

staðgöngumæðrun og taka lítið fyrir. Fólkið snýr svo aftur heim með barn eða börn. 

Ekki er sjálfgefið að barn sem fæðist með aðstoð erlendrar staðgöngumóður verði 

viðurkennt af yfirvöldum beggja landa sem barn forelda sinna og getur heimför því 

reynst erfið.  

Á Íslandi er staðgöngumæðrun óheimil en þingsályktunartillaga var lögð fram 

árið 2011 og hún var samþykkt 2012 eftir þrjár umræður fyrir þingi. Í janúar 2013 

setti velferðarráðherra á fót nefnd sem ætlað er að smíða lagafrumvarp um 

staðgöngumæðrun.  

Markmið mitt með þessari rannsókn og ritgerð er að skrá sögu málsins, 

kortleggja umræðuna og þátttakendur og reyna þannig að draga fram heildarmynd af 

umræðunni. Ég leitast við að skilja sjónarmið og afstöðu ólíkra einstaklinga og hópa. 

Ég set umræðuna einnig í samhengi við hnattræna stöðu málsins og geri því grein 

fyrir lagaramma og umræðu nokkurra annarra landa sem og rannsóknum annarra 

fræðigreina en mannfræði. Tilgangur ritgerðarinnar er fyrst og fremst að öðlast 

heildarsýn yfir umræðuna um staðgöngumæðrun, grunnupplýsingar og umræðuna á 

Íslandi. Þá vonast ég til að sú þekking sem ég set hér fram komi einhverjum að 

notum.  

Ég nálgast efnið á hefðbundinn hátt með gagnasöfnun mannfræðings. Ég tók 

viðtöl við fimmtán einstaklinga og safnaði að mér fréttaefni og opinberum skjölum; 

þingskjölum og skýrslu sem tengjast málinu. Á tímabilinu 2011-2012 sat ég nokkra 

fundi og málþing um málið auk þess sem ég fékk leyfi til að sitja ársfund með 

félaginu Staðgöngu í janúar 2011. Ég safnaði ákveðnum grunnupplýsingum í þeim 

tilgangi að draga fram stöðu mála á Íslandi. Þannig leitaði ég t.d. svara við því hvort 

til væri opinber skrá yfir fjölda barna sem hafa fæðst á þennan hátt. Hvort íslenskar 

konur hefðu gerst staðgöngumæður, hvort einhverjir íslendingar hefðu leitað erlendis 

og hvort einhverjum hefði tekist að framkvæma staðgöngumæðrun hér á landi? 

Fjölmargt skiptir máli þegar rætt er um staðgöngumæðrun. Ég reyni að varpa 

ljósi á vídd umræðunnar með því að ræða nokkur tengd málefni svo sem ófrjósemi, 

tæknifrjóvgun og ættleiðingar. Einnig ræði ég hugmyndir um móðureðli og áhrif 

samfélagsins hugmyndir fólks um barneignir. Þá fjalla ég um pólitískar hliðar 

málsins, femíniskar kenningar og umræðu auk umfjöllunar á Alþingi og í opinberum 

skjölum. Tilfinningar eru áberandi í umræðunni, bæði í tilvitnunum frá viðmælendum 

sem og umfjöllun um líðan staðgöngumæðra og verðandi foreldra.  

Í umfjöllun um tæknifrjóvgun, ófrjósemi og staðgöngumæðrun eru 

læknisfræðilegir og líkamlegir þættir áberandi. Til að setja þá umræðu í kenningarlegt 

samhengi fjalla ég um kenningar innan heilsumannfræði sem og rannsóknir 

mannfræðinga á nýju erfðafræðinni og áhrifum hennar á breyttar hugmyndir fólk um 

líkama og skyldleika.  

Í staðgöngumæðrun er mikið af hugtökum sem erfitt er að þýða svo vel fari. 

Ég þýði surrogacy sem staðgöngumæðrun, surrogates sem staðgöngumæður og 

commissioning/contractual parents sem verðandi foreldra. Á ensku er vanalega talað 

um surrogacy en bein þýðing þess er einfaldlega staðganga. Á íslensku bætist 

viðskeytið mæðrun við. Notkun viðskeytisins hefur að einhverju leyti verið gagnrýnd 

á grundvelli þess að óljóst sé hvort konan sem gengur með barnið teljist réttmæt 

móðir þess. Enska hugtakið surrogate þýði ég sem staðgöngumóðir og þar bætist 

móðir aftur við því bein þýðing á surrogate er staðgengill. Hér valdi ég það hugtak 

sem virðist hafa fest sig í sessi í umræðunni hérlendis. Einnig hefur verið lagt til að 

nota hugtökin staðgengill, meðgöngu-staðgengill, burðarmóðir, leigu-leg og fleira í 

svipuðum dúr. Í ritgerðinni verður mér tíðrætt um barnið og á það við um öll þau börn 

sem geta og hafa fæðst með aðstoð staðgöngumóður. Önnur hugtök þýði ég jafnóðum 

þar sem við á.  

Í fyrsta kafla Kenningar geri ég grein fyrir kenningarlegum bakgrunn og 

hugmyndum. Ég skilgreini þessa rannsókn sem heilsumannfræði og geri því grein 

fyrir henni. Þá tel ég þekkingu á genum og erfðafræði hafa áhrif á hugmyndir fólks 

um tengsl og geri því grein fyrir nýju erfðafræðinni. Einnig fjalla ég um hugmyndir 

Foucaults um vald og orðræðu og femíniskar kenninga, það eru atriði sem skipta máli 

í niðurstöðu kaflanum og verða setta í samhengi við umræðu þar.  

Heiti annars kafla; Staðgöngumæðrun: Bakgrunnur, hugtök, lagasetning og 

rannsóknir er lýsandi. Þar fjalla ég um ófrjósemi og tæknifrjóvganir sem eru 

bakgrunnur staðgöngumæðrunar. Ég skilgreini helstu hugtök, hvað staðgöngumæðrun 

er og mismunandi framkvæmdir hennar. Þá ræði ég lagasetningu víðs vegar í 

heiminum og umræðu um málið í nokkrum öðrum löndum. Einnig geri ég grein fyrir 

stöðu þekkingar með umfjöllun um aðrar rannsóknir innan mannfræði sem og annarra 

greina.  

Þriðji kafli Vettvangurinn gerir grein fyrir stöðu ófrjósemi á Íslandi og 

bakgrunni þess að umræða um staðgöngumæðrun verður til. Ég geri grein fyrir 

íslenskum lögum, sögu lagasetningar um málið og undir lokin segi ég stuttlega frá 

Staðgöngu, stuðningsfélagi um staðgöngu á Íslandi.  

Fjórði kafli Aðferðafræði fjallar um framkvæmd rannsóknarinnar, markmið, 

aðferðafræðilega nálgun og úrvinnslu. Þar er einnig umfjöllun um siðferðileg álitamál 

sem upp komu og ber að hafa í huga.  

Fimmti kafli; Niðurstöður er kynning mín á greiningu gagnanna í 

þemaskiptum undirköflum. Þar koma fram ólík sjónarmið í hverju kaflabroti. Þar 

fléttast saman aðrar rannsóknir, staða þekkingar, staðan á Íslandi, viðtöl og aðrar 

upplýsingar.  

Sjötti kafli; Umræður inniheldur samantekt á niðurstöðum og öðru efni. Það 

eru hugleiðingar og niðurstöður sem falla ekki að efni annarra kafla.  

Síðast koma lokaorð, heimildaskrá og Viðauki, þar er að finna bréf sem sent 

var til væntanlegra viðmælenda, bréf sem sent var til Vísindasiðanefndar, 

spurningarammi viðtala og listi yfir málþing og fundi um staðgöngumæðrun sem 

haldin hafa verið á tímabilinu 2010 til 2012.   

1. Kenningarlegur bakgrunnur 

Þróun í tækni og vísindum síðustu áratugi hefur haft margvísleg áhrif. Ég geri grein 

fyrir heilsumannfræði og nálgun hennar auk þess að ræða hina svokölluðu nýju 

erfðafræði. Í kaflanum set ég fram hugmyndir um að þekking á líftækni og 

læknisfræði hafi haft áhrif á verund fólks. Hugmyndir fólks um persónu sína og 

upplifun þess á umhverfi sínu hafi breyst í kjölfar aukinnar almennrar þekkingar á 

genum auk breyttra hugmynda um tengsl við aðra o.s.frv. Einnig ræði ég svokallaða 

markaðsvæðingu lífheima en talið er að umfangsmikil verslun og markaður hafi 

skapast í kringum sölu og kaup líffæra, blóðs og kynfrumna og starfsemi líkamans t.d. 

staðgöngumæðrun. Einnig ræði ég hugmyndir franska heimspekingsins Michel 

Foucault um vald og orðræðu, kenningar sem fléttast inn í umræðu niðurstaðna síðar í 

ritgerðinni. Þar sem femínistar hafa verið áberandi í umræðu um staðgöngumæðrun á 

Íslandi geri ég einnig grein fyrir kenningum og umræðu þeirra.  

 

1.1. Nýja erfðafræðin 

Mannfræðingar hafa lengi beint sjónum sínum að líkömum fólks á einn eða annan hátt 

og því hvernig fólk upplifir veikindi, heilsu og lækningar. Einnig hvernig það túlkar 

og skynjar líkamlegt ástand sitt og meðvitund. Mannfræðirannsóknir á 

staðgöngumæðrun og öðrum atriðum sem snerta heilsu, sjúkdóma og lækningar 

mannsins eru iðulega flokkaðar sem heilsumannfræði (e. medical anthropology). 

Heilsumannfræðin er undirgrein mannfræðinnar og talin hefjast upp úr 1960. Nýlegar 

rannsóknir innan heilsumannfræði hafa meðal annars beinst að kynfrumum, 

fósturvísum og fóstrum, fæðingum og öðrum þáttum þar sem læknisfræði og menning 

mætast (Barnard og Spencer, 1996; Rapp, 2001; Castro og Farmer, 2007; Inhorn, 

2007).  

Nýja erfðafræðin eflist upp úr aldamótunum 2000 í kjölfar aukinnar þekkingar 

á erfðaefni mannsins. Nýja erfðafræðin sem hugtak innan heilsumannfræði vísar jafnt 

til vísindalegra framfara í erfðafræði sem og áhrifa þekkingar á hugmyndir fólks um 

sjálft sig og ættartengsl. Sem dæmi um sjálfsvitund byggða á genaþekkingu eru hópar 

fólks sem finnur samkennd út frá vitneskju um eigin gen. Dæmi um slíkt er almenn 

vitneskja fólks um erfðafræðilega sjúkdóma t.d. á þrístæðu 21sta litnings, eða Downs- 

heilkennis. Skilgreiningar á nýju erfðafræðinni geta átt við margt, t.d. erfðafræðilegar 

tilraunir, auknar áherslur á erfðafræði í venslum eða forræði erfðafræðilegrar 

nauðhyggju í samtímaumræðu (Gísli Pálsson, 2007).  

Gísli Pálsson (2007: 29) telur mannfræðinga hafa færi á að líta á líftækni frá 

öðru sjónarhorni en því sem raunvísindi bjóða fram. Meðal annars vegna áherslu 

mannfræðinga á að skilja fólk og upplifun þess af umhverfi sínu. Mannfræðingar geti 

á vettvangi þessa samspils varpað ljósi á það hvernig aukin læknisfræðileg þekking og 

tilkoma nýju erfðafræðinnar hefur breytt sjálfsmynd fólks og haft áhrif á hugmyndir 

þess um líkama sinn, menningu, heimsmynd og verund (Gísli Pálsson, 2007: 29-35).   

Sumir segja að tæknin í dag geri okkur kleift að endurskrifa lífið sjálft. Með 

því er átt við að líffræðileg þekking hefur aukist til muna og nú getum við haft 

veruleg áhrif á líkamann; útlit hans og virkni t.d. með meðhöndlun á genum. Má í 

þessu samhengi nefna fyrirheit um hönnuð börn (e. designer babies) og kynjaval á 

fósturvísum (Franklin, 2003: 67; Gísli Pálsson, 2009: 291). Staðgöngumæðrun er gott 

dæmi þar sem nýleg tækni gerir fólki, sem annars hefði ekki getað eignast börn 

saman, möguleika á því að eignast barn og nota til þess eigin kynfrumur.  

Innan heilsumannfræði og nýju erfðafræðinnar eru umræður um breytingu á 

hugmyndum um tengsl náttúru og samfélags og skyldleika manna. Læknisfræðilegur 

áhugi og skilgreiningar á skyldleika manna birtist t.d. í erfðarannsóknum á arfgengum 

sjúkdómum með tengingu í ættartré Þannig hefur tæknin með gríðarlega hröðum 

breytingum og framförum aukið vísindalega þekkingu á innviðum okkar  og haft áhrif 

á hugmyndir manna um sjálfa sig og tilfinningar sínar (Gísli Pálsson, 2007).  

Aukinni þekkingu og tækniframförum fylgja margar spurningar; lagalegar, 

siðferðislega og tilvistarlegs eðlis. Meðal þeirra eru siðferðilegar spurningar um 

réttmæti og framkvæmd tilrauna. Samskipti dýra og manna er dæmi um 

rannsóknarefni sem tengir saman lífheima og þar hafa t.d. vaknað siðferðislegar 

spurningar um ójöfn valdasamskipti milli tegunda. Spurningar sem erfitt getur verið 

að svara. Sérstaklega þær sem snúa að notkun og/eða misnotkun á dýrum. Hvernig er 

t.d. hægt að meta hvort réttindi málleysingja eða fórn þeirra í þágu vísinda til þess að 

finna lækningar við sjúkdómum manna vegi meira (Rabinow, 2005). Dýr eru notuð í 

rannsóknir og tilraunir auk þess að vera stundum notuð til að framleiða líkamshluti 

sem notaðir eru í menn, eða sem nokkurs konar varahlutaframleiðsla. 

Mannfræðingurinn Paul Rabinow er þekktur og virtur innan heilsumannfræði. Hann 

hefur spurt hvar hvar fiktið endi og hvenær við ljúkum því af að fínstilla náttúruna 

eftir eigin hentisemi (2005: 191).  

Mannfræðingurinn Sarah Franklin (2003, 2006) telur félagsvísindi og 

hugmyndir fólks um sjálft sig vera að ganga í gegnum breytingar í kjölfar nýju 

erfðafræðinnar. Jafnframt telur hún mörkin milli náttúru og menningar vera orðin 

óskýrari. Hugtakið líffræðilegt og skilningur manna á því sé að breytast og skilningur 

þess sé nú nær hinu félagslega en áður. Hún telur það að gera greinarmun á 

líffræðilegum og félagslegum þáttum ófullnægjandi og skýri ekki til fulls samhengið 

og samspilið sem ríki þar á milli. Franklin vill að félagslegar og náttúrulegar 

staðreyndir séu endurskilgreindar fremur en að þeim sé hafnað. Skyldleiki sé þannig 

bæði menningarlegur og líffræðilegur. Þá telur hún hugtökin; móðir, faðir og systkini 

vera félagslegar staðreyndir sem byggi á og vísi til líffræðilegra staðreynda. Þá bendir 

hún á að mannfræðingurinn Kaja Finkler hefur haldið því fram að fjölskyldubönd séu 

í auknum mæli skilgreind eftir ást og vali fremur en trú á líffræðilega þætti á borð við 

blóðtengsl (Franklin, 2003).  

Mannfræðingurinn Emily Martin (1992) hefur skrifað um áhrif líftækni á 

hugmyndir manna um líkama sinn. Hún veltir því fyrir sér hugmyndum fólks um 

líkamann og stöðu hans í tengslum við sjálfsmynd og hugmyndir um einstaklinginn. 

Martin skrifar um vestræna slagsíðu í hugmyndum um líkamann og hvernig þær hafi 

mótast af iðnvæðingunni. Í framhaldinu leggur hún línurnar að því að tími líkamans 

eins og við þekkjum hann sé að lokum kominn og hann sé nú orðinn að 

sundurhlutaðri markaðsvöru. Slík hugmyndafræði getur reynst gagnleg þegar 

líkamshugmyndir og lífheimar eru settir í samhengi við efnahagslegan markað og 

nýmarxisma en ræðum það betur síðar. Hvað svo sem rétt reynist þá hefur líkaminn 

og hugmyndir um hann gengið undir gríðarlegar breytingar (Martin, 1992).  

Martin (1992: 399-400) telur að til séu tvær útgáfur af líkamanum, 

verksmiðjulegur líkami (e. fordist body) í tengslum við æxlunarkenningar sem líti á 

líkamann sem hluta af færibandi sem framleiði í sífellu verðmætar kynfrumur. Hins 

vegar sé til líkami sem hafi myndast í seinni tíma kapitalisma þar sem líkaminn er 

markaðsvara.  

Dæmi um blöndun líffræðilegra og menningarlegra þátta er þegar líffærum eru 

gefin persónueinkenni og geranda vald (Gísli Pálsson, 2009). Gott dæmi um slíkt er 

rannsókn Martin (1992) á hugmyndum fólks um ónæmiskerfi sitt. Fólkið líkti 

ónæmiskerfi sínu gjarnan við herlið og talaði um innri heim sem það virtist jafnhendis 

hugsa um sem eitthvað agnarsmátt og risastórt en ávallt fjarlægt og ekki í tengslum 

við líkama sinn. Í það minnsta sem annan hluta líkamans en þann sem það upplifði 

verund sína í. Það er áhugavert að sjá hvernig hugmyndir um sjálfið og líkamann 

koma fram í umræðu Martin (1992).  

Umfjöllun Franklin (2003) dregur saman breytingar í hugsun og aðkomu 

fræðimanna að kenningum um samspil lífs og menningar. Hún vekur upp spurningar 

um tvíhyggjuna og hvort skiptingin hafi nokkurn tíma verið augljós og  skýr eða 

yfirhöfuð átt rétt á sér. Þó að gagnrýni á tvíhyggjuna sé nýlega orðin hávær innan 

fræðanna má allt eins ímynda sér að mörkin hafi aldrei verið skýr heldur ávallt 

abstrakt tilbúningur kenningarsmiða. Hefur maðurinn nokkurn tíma lifað í 

menningarlausu samfélagi og hefur nokkuð samfélag virkað án samspils við náttúru 

og líffræðilega þætti?  

Mannfræðingurinn Paul Rabinow (2005) tekur svo við keflinu og rekur 

hvernig fræðin hafi farið frá hugmyndum um félagslega líffræði og setur fram 

hugmynd sína um líffélagsfræði sem mótvægi við tvenndarparinu og tvíhyggjunni 

sem felst í náttúru/samfélag skiptingunni. Hann telur fótfestur fyrir aðgreiningunni 

ekki lengur vera til staðar. Náttúran sé nú orðin menningarleg og það menningarlega 

náttúrulegt. Náttúran sé þekkt og sköpuð í gegnum tæknina og taki að lokum á sig 

gervi hennar á sama hátt og menning verður náttúruleg. Margir hafa fjallað um 

líffélagsfræði Rabinows síðan hann setti hugmyndina fram og er nú vinsælt að beita 

henni í rannsóknum á lífheimum, sérstaklega þar sem kenningarlegur rammi hennar er 

talinn nokkuð opinn (Rabinow, 2005; Gísli Pálsson, 2009).  

En hvaða gagn er að mannfræðirannsóknum sem teygja sig inn á svið 

raunvísinda? Gísli Pálsson (2009) telur hugmyndina um líffélagsfræði hafa heillað 

fólk því það hafi boðið upp á nýja leið og sameinað líffræðilega og félagslega þætti á 

áður óþekktan hátt. Það bjóði upp á líffræðilegar útskýringar mannlegra þátta. 

Hugtakið hafi verið teygt og skilgreint enn lengra og notað í endurmótun á mörkum 

náttúru og menningar og sem tæki til þess að skilja uppgang nýs vísindasviðs. Nú eigi 

sér stað einhvers konar blöndun og endurskilgreining á lífinu sjálfu sem hugtakið 

virki vel á og sé mjög hjálplegt við að ná utan um (Gísli Pálsson, 2009). Gísli Pálsson 

telur einnig þörf á þykkri lýsingu (e. thick description) á þessa nýja lífsformi og 

hvernig beita megi því á líkamann og sundurhlutaða framleiðslu hans. Hann vitnar 

þannig í Rabinow sem taldi að ekki einungis væru mörk milli náttúru og menningar 

að hverfa og verða óljósari heldur væri eitthvað meira í gangi og endurskilgreina 



 19 

þyrfti lífið sjálft (Gísli Pálsson, 2009). Fleiri fræðimenn hafa lýst því yfir að við 

stöndum á einhvers konar krossgötum og spá einhvers konar breytingum án þess að 

geta spáð nákvæmlega fyrir um þær (sjá t.d. Franklin, 2003; Martin, 1992 og Parry og 

Dupré, 2010). Svo virðist sem rannsóknir sem gefa rými til að taka tillit til bæði 

líffræðilegra og menningarlegra þátta og samspils þeirra fái sífellt aukið vægi 

 

1.1.1 Markaðsvæðing lífheima 

Líffæri og líkamshlutar á borð við blóð og kynfrumur þykja verðmæt í heiminum í 

dag. Líffæragjafir hafa breytt lífslíkum margra sjúklinga en yfirleitt er skortur á 

líffærum til flutninga, eftirspurnin er meiri en framboðið. Því hefur svartur markaður 

myndast þar sem líffærin hafa jafnvel verið fengin með vafasömum aðferðum 

(Scheper-Hughes, 1996).   

Markaður með hluta líkamans er í vaxandi mæli alþjóðlegur. Bæði svokölluð 

æxlunarferðamennska (e. reproductive tourism) og alþjóðlegt mansal og svartur 

markaður með líffæri. Þessi viðskipti ýta enn undir þá misjöfnu skiptingu auðs og 

valds sem ríkir milli norðurs og suðurs. Fjárhagslega vel stæðir einstaklingar sækja til 

svokallaðra þróunarlanda eftir vinnuafli og ódýrari þjónustu (Gísli Pálsson, 2009). 

Umræða um staðgöngumæðrun tengist gjarnan umræðu um heilsuferðamennsku, 

æxlunartúrisma og svartamarkað á líffærum svo eitthvað sé nefnt.  

Umfjöllun um vaxandi alþjóðlegan markað fylgir oft umfjöllun um líftækni og 

möguleikum hennar. Má í því samhengi minnast á umræðu um markaðssetningu 

nýrrar þekkingar og tækni tengda ófrjósemislækningum og staðgöngumæðrun þar 

serm líffræðileg þekking er notuð og markaðssett á alþjóðavísu og birtist meðal 

annars í heilsuferðamennsku (Palattiyil o.fl., 2010; Inhorn, 2003; Ragoné, 1996).  

Gísli Pálsson (2009) telur líffæragjafir myndi nýja tegund tengsla milli fólks, 

einstaklinga, rannsóknastofa, markaða, gerenda, neytenda og í dag eru margir 

fræðimenn að rannsaka þessi tengsl. Þá hefur einnig myndast svartur markaður með 

líffæri manna. Mannfræðingurinn Nancy Scheper-Hughes er meðal þeirra sem hefur 

rannsakað svartan markað með líffæri. Innan fræðana er m.a. að finna óhugnalegar 

sögur af mansali og morðum frömdum í þeim tilgangi að komast yfir líffæri fólks 

(Scheper-Hughes, 1996 og 2000). Einnig er verslað með aðra hluta líkamans, t.d. 

blóð, sæði, egg kvenna og fleira. Notkun og söfnun þessara hluta er umdeild. 

Sérstaklega það sem er notað í æxlun mannsins t.d. sæði, kynfrumur, fósturvísar og 

stofnfrumur (e. human reproducitve material). Staðgöngumæðrun er ekki undanskilin 

en framkvæmdin hefur vakið mikla athygli í fjölmiðlum og fræðiheiminum síðustu ár. 

Að hluta til er það vegna lagalegra þátta og ,,árásar“ á skilgreiningar 

foreldrahlutverksins og móðureðlis. Einnig vegna siðferðilegra spurninga um notkun 

líkama kvenna í þeim tilgangi að búa til börn fyrir aðra (Gísli Pálsson, 2009; Pattaiyil 

o.fl., 2010). 

 

1.2. Foucault 

Michel Foucault var franskur heimspekingur. Orðræða þekkingar og birtingarmyndir 

valds voru honum sérstaklega hugleikin. Fræðimennirnir Sujatha Raman og Richard 

Tutton (2009) benda á að vísanir í kenningar Foucaults í vísinda og tækni rannsóknum 

(e. science and technology studies, STS) séu svo áberandi að leitun sé að þeim sem 

ekki vitni í hann. Í eftirfarandi kaflahluta fjalla ég um hugmyndir Foucaults um lífvald 

(e. biopower) og orðræðu (e. discourse)  

 

1.2.1. Lífvald 

Foucault er gjarnan álitinn sögulegur strúktúralisti þó að sjálfur hafi hann ekki 

flokkað sig sem slíkan. Hugmyndir hans um vald eru áhugaverðar vegna þess að hann 

gerir grein fyrir því í sögulegu samhengi og breytingum á birtingarmynd þess og 

beitingu í gegnum tíðina. Í ritgerð sinni The History of Sexuality rekur Foucault 

(1980) sögu kynlífs með tilliti til valds og breytingar á formi þess í gegnum aldirnar. 

Líf og dauði eru áhrifaþættir í þessum kenningum og sérstaklega hvernig valdi er beitt 

á þessa grunnþætti mannlegs lífs. Foucault rekur hvernig vald fyrri tíma hafi líkst 

valdi einvalds fjölskylduföðurs. Það er vald yfir lífi og sérstaklega dauða 

fjölskyldumeðlima, að ráða því hverjir fengju að lifa og hver yrði að deyja. Með 

tímanum hafi valdið tekið breytingum og var ekki lengur óskorað heldur beitt sem 

áminningu. Ef slíkum valdhafa var ógnað af ytri óvin gat hann háð stríð og krafist 

þess að þegnar sínir tækju þátt í vörnum ríkisins. Valdhafinn setti þannig þegna sína 

ekki í beina og augljósa lífshættu en gerði þá þó berskjaldaða. Þannig hafði hann í 

ákveðnum skilning óbeint vald yfir lífi og dauða þeirra. Setti sig einhver á móti 

valdhafanum gat hann beitt því beint með því til dæmis að beita dauðarefsingu. 

Foucault telur að valdið hafi áður byggst á frádrætti (e. deduction) þar sem 

einráðurinn gat svipt menn lífi eða lofað þeim að lifa. Tákn þess konar valds er sverð. 

Í dag snúist vald fremur um að tryggja, viðhalda og þróa lífið og félagslegan líkama 

(e. social body) (Foucault, 1980 og 1984).  

Breytingar á formi þessa valds hafa haft mikil áhrif á samfélög, lagasetningar 

þeirra og aðra ramma og hér fléttast hugmyndir um lífpólitík saman við lífvaldið. Til 

dæmis má nefna breytta lagaramma sem eru til þess fallnir að fólk sætti sig við 

refsingarnar og til þess gerðir að réttlæta þær. Helsta breyting á formi valdsins var 

þegar það fór að snúa að stjórnun lífs og fólksfjölda. Þessi breyting olli því meðal 

annars að erfiðara varð að beita og réttlæta dauðarefsingar (Foucault, 1980).  

Áfram þróaðist vald og birtingarmynd þess í pólitík en áherslan á að stýra lífi 

birtist til dæmis í tilraunum til að stýra fólksfjölda, þekkt dæmi um slíkt er kínverska 

einbirnisstefnan. Í stærra samhengi samfélags öðlast líkaminn smám saman nýtt 

hlutverk. Foucault skipti þessum nýju hlutverkum í tvennt, annars vegar hlutverk 

líkamans sem vél og hins vegar hlutverk líkamans sem grunni líffræðilegra ferla á 

borð við fæðingar og dauðleika. Með hröðum fólksfjöldabreytingum jókst enn áhersla 

á líkamann og tilraunir til að stjórna honum (Foucault, 1980 og Foucault, 1991). 

Lífvald þetta birtist meðal annars í stýringu líkama í framleiðslu og tilraunum til að 

laga fólksfjölgun að efnahagsferlum með valdatækjum (t.d. skóla og her) og 

valdastofnunum. Foucault taldi að vald yfir líkamanum hafi verið notað í þágu 

kapítalisma til þess að hafa stjórn á vinnuaflinu. Um lífvald og pólitík sagði Foucault 

að það mætti kalla það þröskuld nútímahugsunarháttar þegar líf tegundarinnar er lagt 

undir undir eigin pólitíska ráðsnilld. Á 19. öld hafi í sumum vestrænum löndum átt sér 

stað atburðir í þróun kapítalisma þar sem lífið sjálft hafi stigið inn í söguna. Það er, að 

sérkenni mannlegs lífs hafi orðið hluti af þekkingu og valdi og komið þannig inn á 

svið pólitísks starfs (Foucault, 1982 og 1984). Enn breyttist vald og á 20. öldinni var 

það lífið sjálft sem varð málefni pólitískra deilumála. Réttur til lífs, líkama, heilsu, 

hamingju og til að fá þörfum sínum uppfyllt og fá að uppfylla möguleika sína voru 

allt nýjir fletir sem dómstólar og löggjafinn kunnu ekki að takast á við (Foucault, 

1984). Áhrifaþáttur í sögu lífvalds á Vesturlöndum eru áðurnefnd umskipti þar sem 

áherslan snerist að tilraunum til þess að stjórna lífi. Líf varð þá hluti af sögunni og 

tengt í orðræðu við vald og þekkingu. Líffræðileg tilvist endurspeglaðist í pólitískri 

tilvist og þekking og vald urðu gerandi (e. agent) í ummyndun mannlegs lífs 

(Foucault, 1980).  

Raman og Tutton (2009) sjá hugmyndir Foucaults um lífpólitík og lífvald sem 

tæki til að stýra fjöldanum, réttlætt í með ríkjandi þekkingarvaldi. Þetta vald telja þau 

ná til margra þátta lífs og dauða, heilsu og veikinda jafnt andlegra sem líkamlegra, 

félagslegra þátta, umhverfis, hagkerfis og landfræðilegra andstæðna og í raun lífsstíls. 

Rabinow (2005) hefur einnig fjallað um kenningar Foucaults um lífvald. Hans túlkun 

á lífvaldi er að það setji líf og gangverk lífsins inn á svið félagsfræði. Rabinow lítur 

þannig á kenningu Foucaults sem áhrifavald í kenningum lífheima. Rabinow telur enn 

fremur að í gegnum tíðina hafi umræðu um lífvald Foucaults skipst í tvo póla. Annars 

vegar sé um að ræða pólitík sem snúi að mannslíkamanum og hins vegar vald sem 

snúist um stjórn á fólkfsfjölda. Hann telur að nú eigi sér stað endursköpun þessara 

póla (Raboniw, 2005: 182-185). Raman og Tutton (2009) telja túlkun Rabinows upp 

úr 1990 hafa breytt upprunalegri túlkun á lífvald. Í dag snúist hugmyndir um lífvald í 

auknum mæli að smærri eindum fremur en fólksfjöldanum og þeirri trú að 

einstaklingurinn í dag beri meiri ábyrgð á eigin lífi en áður (Raman og Tutton, 2009). 

Auglýsingar og áróður t.d. heilbrigðisyfirvalda um heilsu og hreysti sem höfða til 

ábyrgðartilfinningar einstaklinga bera merki þessa.   

Áhugavert er að setja umræðuna um lagasetningu og bann við 

staðgöngumæðrun í samhengi við lífvald. Þannig hef ég hugmyndir um lífvald til 

hliðsjónar þegar ég geri grein fyrir umræðunni um staðgöngumæðrun á Íslandi, 

þ.e.a.s. hvernig hún birtist í opinberum skjölum og rituðu og töluðu máli.  

Í næsta kaflahluta ræði ég skilgreiningu Foucaults á orðræðu auk þess að flétta 

við skilgreiningu Ingólfs Ásgeirs Jóhannessonar sem hefur unnið með 

orðræðugreiningu sem aðferðafræði.   

 

1.2.2. Orðræða og vald 

Hugtakið orðræða á við um mynstur og undirliggjandi merkingu sem skapast í 

gegnum og innan umræðu sem á stað stað innan ákveðins rýmis (Ingólfur Ásgeir 

Jóhannesson, 2006). Til dæmis birtist og verður til ákveðin orðræða í fréttum 

íslenskra miðla af staðgöngumæðrun á þeim tíma sem málið var að ganga í gegnum 

Alþingi. Eitt af markmiðum mínum í þessari ritgerð að skoða orðræðu um 

staðgöngumæðrun í íslensku samfélagi. Samkvæmt skilgreiningum Foucaults 

samanstendur orðræða yfirleitt af orðum og birtir hugmyndir, þekkingu og reglur þess 

samfélags sem hún býr í. Í orðræðunni birtist vald og það verður líka til innan hennar 

og fyrir tilstuðlan hennar (Foucault, 1984).  



 23 

Foucault taldi orðræðu og vald nátengd. Í stuttu máli má segja að hugmynd 

hans um vald í orðræðu byggir á að það bæði framleiði sig sjálft og sé undirorpið 

eigin valdi. Vettvangur valdsins sé þar af leiðandi orðræðan. Foucault taldi bæði 

löngun og vald birtast í orðræðu og takast þar á. Valdið, sem í raun kemur frá okkur 

sjálfum, birtist í orðræðu en sé í senn falið í henni (Foucault, 1991). 

Foucault (1991) gerir ráð fyrir því að stjórnun, vald, skipulagning og dreifing 

á framleiðslu orðræðunnar ráðist af aðferðum sem ætlað er að slípa völd og hættur af 

orðræðunni. Hann kallar það útilokunarhætti og skiptir í þrjár ólíkar aðferðir. Fyrst er 

bannið, að það megi ekki segja allt. Það megi ekki tala um allt við hvaða aðstæður 

sem er og að hver sem er megi ekki tala um hvað sem er. Þessi bönn telur Foucault 

sýna fram á tengsl löngunar og valds því að orðræðan sé ekki einungis það sem 

endurspegli baráttu eða drottnunarkerfi heldur einnig það sem menn berjist fyrir og 

þar með valdið sem þeir eru að reyna ná tökum á. Annar útilokunarháttur er markalína 

og útskúfun. Þar tekur Foucault dæmi um andstæður skynsemi og brjálæði, en frá 

miðöldum hefur tíðkast að taka ekki mark á brjálæðingum. Þriðja útilokunaraðferðin 

er markalína hins sanna og ósanna. Foucault telur að sannleiksviljinn eigi sér bakhjarl 

í stofnunum og sé í senn efldur og viðhaldið með alls kyns atferli af þeirra hálfu, til að 

mynda bókaútgáfu og nú tilraunastofum. Foucault telur þennan sannleiksvilja sem 

stuðst er við og dreifist með stofnunum hneigjast til að beita aðrar orðræður þrýsting 

og hömlum. Þar kemur hann inn á umræðu sem enn í dag á sér stað m.a. um 

forræðishyggju Vesturlanda yfir þróunarlöndum.  

Hér síðar ræði ég pólitíska orðræðu í tengslum við mögulega lagasetningu á 

Íslandi varðandi staðgöngumæðrun. Í því samhengi er áhugavert að benda á að 

Foucault taldi menn allt frá 16. öld hafa leitað að ,,grundvelli, rökum og réttlætingu 

fyrir efnahagslegu atferli, sem er skráð sem fyrirmæli eða uppskriftir og ef til vill 

stundum sem siðfræði, í kenningum um auðæfi og framleiðslu“ Enn fremur að 

réttarkerfið hafi ,,frá því á 19.öld [leitað] í félagsfræði, sálfræði, læknisfræði, 

geðlæknisfræði: eins og sjálf setning laganna sé ekki lengur heimil í þjóðfélagi okkar, 

nema með leyfi sannrar orðræðu“ (Foucault, 1991: 197).  

 Hér á landi hefur umræðan um hvort lögleiða skuli staðgöngumæðrun að 

miklu leyti farið fram inni á Alþingi milli þeirra sem hafa löggjafarvaldið og 

þingmenn hafa verið áberandi í fjölmiðlum. Því verður áhugavert að hafa hugmyndir 

Foucaults um orðræðu í huga þegar við skoðum orðræðuna hér á eftir um 

staðgöngumæðrun. 

1.3. Femínisk viðhorf og kenningar 

Almenn skilgreining á femínisma felur í sér réttlætis hugsjón um jafnrétti karla og 

kvenna. Femínistafélag Íslands hefur skilgreiningu á femínista á forsíðu heimasíðu 

sinnar: (Femínistafélag Íslands, e.d.) ,,femínisti er karl eða kona sem veit að jafnrétti 

kynjanna hefur ekki verið náð og vill gera eitthvað í því“. Ákveðinn uppreisnarandi er 

einkennandi innan femíniskra kenninga. Markmið þeirra er að ögra núverandi 

valdhöfum og hrista í stoðum valdsins, sem femínistar vísa yfirleitt til sem 

feðraveldisins. Heimssýn femínista gengur út á að viðurkenna að konur eru almennt 

lægra settar og kúgaðar að einhverju leyti af samfélaginu, jafnvel án þess að þær geri 

sér grein fyrir því. Femínistar myndu eflaust frekar orða það svo að þeir viðurkenni 

undirokun kvenna. Femínistar sem aðhyllast strúktúralískar félagsmótunarkenningar 

ganga svo langt að efast um að til sé raunverulegur frjáls vilji. Út frá þeirri trú draga 

þær í efa að konur velji sér það virkilega sjálfar af eigin fúsum og frjálsum vilja að 

gerast staðgöngumæður (McElroy, 2002). Hér á eftir fjalla ég stuttlega um kenningar 

og umræðu í femíniskum skrifum um staðgöngumæðrun en femínistar hafa verið 

áberandi talsmenn hugmyndarinnar um að heimilun staðgöngumæðrunar geti sett 

konur í óþægilega þvingaða stöðu. 

Femínistafélag Íslands hefur starfað frá árinu 2003 og vinnur að því ,,efla 

gagnrýna og femíníska umræðu á öllum sviðum þjóðlífsins“ (Femínistafélag Íslands, 

e.d.,a). Helstu markmið félagsins eru að vinna að jafnrétti kynjanna, að uppræta 

staðalmyndir um kynbundin hlutverk og eðli og bæta stöðu kvenna á vinnumarkað 

svo eitthvað sé nefnt (Femínistafélag Íslands, e.d.,b) 

Feminískar kenningar líta á tæknifrjóvganir og nýju æxlunartæknina sem leið 

karla til að hluta í sundur, nota og misnota líkama kvenna til að svara þörf 

feðraveldisins (Pande, 2009a). Skrif femínista um nýju æxlunartæknina, 

staðgöngumæðrun þar með talda, og áhrif þessa á konur fjalla oftar en ekki öðrum 

þræði um kúgun kvenna í samfélaginu og staðgöngumæðrun sem eina af 

birtingarmyndum þess hversu undirokaðar konur séu í raun (Klein, 1985; Corea, 

1985, Gupta, 2006; McElroy; 2002; Halla Gunnarsdóttir, 2007, 27. apríl og Ekman, 

2010).  

Femínisk umræða um stöðu kvenna í tæknifrjóvgun og staðgöngumæðrun 

einkennist iðulega af reiði og baráttuhug. Þá eru nokkrar konur og/eða verk 

sérstaklega þekkt innan þessara fræða og algengt að vitnað sé til þeirra jafnt í fræðum 

sem og daglegum umræðum. Femínistinn Simone de Beauvoir er talin upphafskona 

niðurrifs á hugmyndinni um að staður kvenna væri heima með börnin að sjá um mat 

og mann. Hún greindi kúgun kvenna ítarlega og er talin hafa lagt grunn að 

femíniskum tilvistarkenningum (Evans, 1983). Einnig má nefna verk Germaine Greer 

(2000) sem t.d. skrifaði bókina: The Whole Woman. Í formálanum segir Greer að hún 

hafi aldrei ætlað sér að skrifa aðra bók heldur hafi hún hugsað næstu kynslóð 

femínista taka við keflinu. Henni ofbauð svo þróun nútímasamfélags og þeirra 

aðstæðna og hlutverka sem það skapar konum að hún sá sig knúna til að skrifa, reiðast 

og vekja upp reiði kvenna. Kenningar og hugmyndir Greer virðast útbreiddar og 

áhrifamiklar á lesendur og hafa íslenskir femínistar t.d. vitnað í hana (Halla 

Gunnarsdóttir, 2007, 27. apríl og málþing). Mannfræðingurinn Rayna Rapp (2001: 

467) telur áhyggjur femínista um að konur yrðu að æxlunarverkfæri karla hafa dregið 

æxlun mannsins inn í miðju félagslegra kenninga. Orðræða um líkamann hafi þannig 

orðið vettvangur pólitískra átaka. 

Innan femíniskra skrifa um staðgöngumæðrun er algengt að vitna til 

heimsmyndar sem dregin var upp í þekktri skáldsögu Margaret Atwood frá árinu 

1985: The Handmaid's Tale (McElroy, 2002: 337). Sagan er drungaleg dystópía frá 

framtíðarríkinu Gíleað. Ófrjósemi er orðin útbreidd vegna mengunar og sjúkdóma og 

þær fáu konur sem teljast frjóar eru þvingaðar til að þjóna sér hærra settum. Staða 

kvenna í samfélaginu ræðst þannig algjörlega eftir líkamlegum eiginleikum þeirra. 

Þernurnar svokölluðu lifa lífi þræls eða fanga sem engu ræður í eigin lífi. Þær eiga 

ekki nafn, ráða ekki yfir eigin líkama, fatnaði, mataræði, lyfjum, læknisheimsóknum 

og nánast engu í daglegu lífi sínu. Þær eru eingöngu metnar að verðleikum eftir 

notagildi líkama síns; frjósemi og að þjóna hlutverki útungunarvéla (Atwood, 1987).  

Femínistar óttast að heimsmynd Sögu þernunnar muni rætast og konur verði 

notaðar og metnar eingöngu út frá virði og virkni líkama síns. Blaðakonan og 

femínistinn Kajsa Ekis Ekman (2010) orðar það svona:  

Með staðgöngumæðrun smættum við konur í 

geymslurými, kynfæri, námu fyrir aðra til að grafa í og 

greiða fyrir með smáaurum. [...] Þetta fjallar þegar allt 

kemur til alls um hvort nýta megi líkama kvenna til að 

fullnægja þörfum annarra. Eins og konur séu ekki 

manneskjur heldur náttúruauðlindir.  

 

Kenningar úr þessum kafla koma fram í allri umræðu sem á eftir fer. Þá er 

nánar fjallað um skrif femínista um staðagöngumæðrun í kaflanum Aðrar rannsóknir. 

Í næsta kafla; Staðgöngumæður: Bakgrunnur, hugtök, lagasetningar og rannsóknir 

skilgreini ég staðgöngumæður og -mæðrun og greini frá ólíkum aðferðum 

framkvæmdar. Einnig geri grein fyrir atriðum er ég tel lesendur þurfa þekkja áður en 

ég fer í umræðu um ágreining og ólík sjónarmið um staðgöngumæðrum. 

2. Staðgöngumæðrun: Bakgrunnur, hugtök, lagasetning og 

rannsóknir 

Staðgöngumæðrun er flókið mál. Hér á eftir skilgreini ég helstu atriði og hugtök. Ég 

ræði um ófrjósemi sem bakgrunn staðgöngumæðrunar og tek saman stutt yfirlit um 

stöðu lagasetningar um staðgöngumæðrunar víðsvegar í heiminum. Þá fjalla ég einnig 

um rannsóknir á staðgöngumæðrun, bæði mannfræðilegar sem og aðrar áhugaverðar 

rannsóknir og umfjallanir. 

 

2.1 Bakgrunnur staðgöngumæðrunar, ófrjósemi og tæknifrjóvgun 

Þekkt er að margt fólk dreymir um að eignast börn eða reiknar jafnvel með því sem 

eðlilegri framvindu í lífsferlinu að eignast barn eða börn. En hvað gerir fólk þegar 

draumur um barneignir rætist ekki? Í þessum kafla fjalla ég um ófrjósemi í víðu 

samhengi. Ég geri grein fyrir skilgreiningu, tíðni og úrræðum fólks.  

Skilgreiningar á heilsu og kröfur um heilbrigðisþjónustu millistéttar 

Vesturlandabúa, sem líta á heilbrigðisþjónustu sem sjálfsögð réttindi, geta verið ólíkar 

hugmyndum almennings í fátækari löndum þar sem heilbrigðisþjónusta er keypt 

dýrum dómi auk þess að vera bágborin. Hugtakið heilsa er mörgum tamt þó ekki sé til 

ein ákveðin og algild skilgreining á því. Skilgreining ríkja á heilsu getur haft áhrif á 

stefnumótun þeirra í heilbrigðismálum. Eins getur það haft áhrif á hvað teljist til 

sjúkdóma og hvernig fólk hugsar um eigin heilsu (Lock & Nguyen, 2010).  

Árið 1946 setti WHO (e. World Health Organization) fram skilgreiningu á 

heilsu sem siðfræðingurinn Vilhjálmur Árnason (2005: 321-322) þýddi svo: ,,Þann 

skilning verður að leggja í hugtakið heilbrigði að maður sé ekki aðeins laus við 

sjúkdóm eða önnur vanheilindi heldur að hann njóti fullkominnar andlegrar, 

líkamlegrar og félagslegrar vellíðanar“
1

. Skilgreining þessi hefur síðan verið 

gagnrýnd. Sérstaklega fyrir að leggja að jöfnu hamingju og heilbrigði en slíkt telur 

Vilhjálmur Árnason (2005) hvorki rétt né gagnlegt auk þess sem það víkki um of 

verksvið heilbrigðisstéttarinnar. Lock og Nguyen, (2010) benda á að heilsa samkvæmt 

skilgreiningu WHO sé ekki á allra færi, enda lifi margir jarðarbúar við þær aðstæður 

að eiga langt að sækja heilbrigðisþjónustu og lyf og þurfa að greiða háar fjárhæðir 

                                                      
1
 Þýðing Vilhjálms Árnasonar, 2005: 321.  

fyrir. Víða skorti lyf, tæki, starfsfólk, eða jafnvel allt saman. Efnameira ríki veiti 

þegnum sínum iðulega betri og meiri aðgang að tækni og lyfjum en þau fátækari.  

Ófrjósemi er skilgreind sem sjúkdómur af WHO (e.d.). Skilgreining ófrjósemi 

nær ekki einungis til líkamlegs ástands því áhrif á andlega líðan og félagslega stöðu 

fólks er einnig viðurkennd (WHO, e.d. og Becker, 2000). Par á barnseignaraldri sem 

stundar reglulega óvarið kynlíf en verður ekki barns auðið eftir að hafa reynt í ár telst 

eiga við ófrjósemi að stríða. Margar ástæður geta legið þar að baki. Til dæmis geta 

fæðingar, fóstureyðingar og sýkingar í kjölfar kynsjúkdóma auk annarra kvilla og 

sjúkdóma haft þær afleiðingar að konur verði ófrjóar. Örfáar konur fæðast án legs og 

sumar hafa þurft að láta fjarlæga það t.d. vegna krabbameins eða 

krabbameinsmeðferðar. Auk þess hefur aldur kvenna áhrif á frjósemi. Talið er að 

ófrjósemi hrjái 8-12% para í heiminum, þar sem konan er á barneignaraldri en það eru 

50-80 milljónir einstaklinga (Palattiyil o.fl., 2010; Inhorn, 2003; WHO, e.d.). Það að 

skilgreina ófrjósemi sem sjúkdóm skiptir máli hvað varðar úrlausnir og aðkomu ríkis 

og stefnumótun í heilbrigðiskerfi ríkis sem víða er ætlað að veita lækningu eða lausn 

við ófrjósemi.  

Mikið hefur verið skrifað um ófrjósemi af mannfræðingum. Má þar nefna 

etnógrafíur Gay Becker (2000) sem rannsakaði upplifun fólks af ófrjósemi og 

tæknifrjóvgun. Mannfræðingurinn Marcia Inhorn (2003) hefur einnig skrifað mikið 

um ófrjósemi og tæknifrjóvganir, aðallega í Egyptalandi. Að hennar sögn er ófrjósemi 

viðurkenndur sjúkdómur á Vesturlöndum og hnattrænt heilsufarsvandamál. Hún telur 

þó hugmyndir um hnattræna útbreiðslu tæknifrjóvgana litaða vestrænu sjónarhorni. 

Ófrjósemi er ekki skilgreind sem sjúkdómur um allan heim og þar af leiðandi eru ekki 

öll ríki sem bjóða upp á niðurgreidda aðstoð við lækningar og tæknifrjóvganir. Þeir 

sem ekki hafa efni á grunnheilbrigðisþjónustu á borð við bólusetningar og lyf eru 

varla að fara leita sér lækninga við ófrjósemi innan hefðbundinnar læknisfræði. Þó er 

ekki loku fyrir það skotið að fólk leiti sér annarra lækninga. Að auki eru sumstaðar 

miklar hömlur fyrir ættleiðingum og sú leið einnig útilokuð sem svar við barnleysi. 

Inhorn telur úrræði við ófrjósemi og barnleysi vera lúxus fremur en réttindi. Í 

Egyptalandi séu ófrjósemismeðferðir eingöngu á færi efnaðs fólks og bendir Inhorn á 

rekstur sjúkrahúsa og himinháar greiðslur til lækna sem dæmi máli sínu til stuðnings 

(Inhorn, 2003).  

Ófrjósemi nær ekki eingöngu til líkamans og virkni hans. Í fræðunum er lögð 

áhersla á reynslusögur einstaklinga. Þar er ófrjósemi lýst sem miklu persónulegu og 

tilfinningalegu álagi (Becker, 2000). Það að upplifa barnleysi virðist því vera erfið 

lífsreynsla, ekki síst þeim sem hafa gengið í gegnum margar tæknifrjóvganir og/eða 

verið lengi á biðlista eftir ættleiðingu. Fræðin virðist sammála um það að reynslan sé 

erfið hvort heldur fólk eignast á endanum barn eða ekki (Becker, 2000). Sérstaklega 

reynir ófrjósemi á fólk sem býr í umhverfi þar sem foreldrahlutverk virðist vera 

menningarleg skylda og barnleysi er ekki samþykkt af samfélaginu (WHO, e.d. og 

Inhorn, 2003). Ófrjósemi getur þá valdið tilfinningalegum og félagslegum þjáningum 

og jafnvel  orðið að smánarblett (Inhorn, 2003; Parks, 2010).  

Mannfræðirannsóknir sýna að þar sem móðurhlutverkið á þátt í því að skapa 

konum stöðu innan samfélagsins getur ófrjósemi verið þungur kross að bera. Því er 

það svo að víða virðast konur bera byrðina sem fylgir ófrjósemi og því hefur hún oft 

verið kölluð mál kvenna (Ragoné, 1994 og 1996; Inhorn 2003). Í Egyptalandi eru 

barnlausar konur jafnvel grunaðar um að vilja börnum illt vegna óstjórnlegrar 

afbrýðisemi (Inhorn, 2003). Eins og áður kom fram sýna rannsóknir fram á áhrif 

ófrjósemi á sálarlíf og sjálf einstaklinga. Í fræðunum er að finna lýsingar ófrjórra 

kvenna sem lýsa tilfinningum sínum eins og þær séu að missa af einhverju og 

sjálfsálit þeirra bíði hnekki, þeim finnst þær vera út undan og öðruvísi, þær uppfylli 

ekki náttúrlegt hlutverk sitt og séu á einhvern hátt ekki heilar. Sumar segja að þeim 

líði eins og líkaminn sinn hafi svikið sig. Ófrjósemi getur þannig haft áhrif á bæði 

kynverund og sjálfsmynd einstaklinga (WHO, e.d.; Becker, 2000; Teman, 2010; 

Jennings, 2010). Ófrjósemi karla er ekki jafn áberandi smánarstimpill, þeir bera ekki 

líkamleg einkenni þungunar og geta eignast eða eignað sér barn án þess að bera þess 

merki utan á sér að barnið sé ekki getið af þeirra sæði Ófrjósemi karla getur þó haft 

áhrif á sjálfsmynd þeirra og kynímynd rétt eins og hjá konum (Inhorn, 2003).  

Eins og áður kom fram telur Inhorn ófrjósemi helst skilgreinda sem sjúkdóm 

og boðið upp á meðferðarúrræði í ríkari löndum heims. Þar sem lífskjör eru orðin svo 

góð að það að geta ekki eignast barn er flokkað sem sjúkómur sem ríkið á að veita 

aðstoð til að lækna. Becker (2000) gerði ítarlega viðtalsrannsókn við fólk sem hafði 

farið í tæknifrjóvgun. Áhersla hennar var á einstaklinga sem hafa nýtt sér 

ófrjósemislækningar, tilfinningar þeirra og upplifun.  Hún ræddi við fólkið nokkrum 

sinnum á meðan það gekk í gegnum meðferðir og ýmist hætti eða eignaðist börn. 

Niðurstaða Becker var að ófrjósemi sem sjúkdómur væri fyrst og fremst menningarleg 

smíð. Hún taldi tæknileg úrræði nútíma lækninga oft gera lítið annað en auka á kvöl 

fólks með því að framlengja von þess eftir barni. Von sem sé viðhaldið með sífelldum 

gylliboðum tækninnar sem hafi orðið til þess að fólk þurfi nú sjálft að taka ákvörðun 

um að hætta meðferðum, áður hafi örlög þess verið ráðin án tækni inngripa. Ítarlegri 

umfjöllun um ófrjósemi og upplifun fólks af því að ganga í gegnum meðferð og þurfa 

sjálft að ákveða að hætta er að finna í etnógrafíu Becker (2000) The Elusive Embryo 

og rannsóknum félagsráðgjafans Helgu Sólar Ólafsdóttur (Helga Sól Ólafsdóttir, 

Wikland og Möller, 2009; Norden, 2012).   

Frá sjöunda áratug síðustu aldar hefur þekkingu og tæknifrjóvgun fleygt fram. 

Fyrsta svokallað glasabarnið fæddist 1978. Síðan hafa meira en ein milljón barna 

orðið til með aðstoð tæknifrjóvgunar eða annars konar aðstoðaðri æxlun utan legs (e. 

assisted reproductive technology, ART og e. in vitro fertilisation, IVF) (Golombok 

o.fl., 2006).  

 

2.2 Hvað er staðgöngumæðrun? 

Ekki er til nein ein algild skilgreining á staðgöngumæðrun en í Brazier-skýrslunni 

svokölluðu sem unnin var fyrir breska þingið er sett fram eftirfarandi skilgreining: 

,,staðgöngumæðrun er sú framkvæmd þar sem ein kona (staðgöngumóðir) verður 

þunguð, gengur með og fæðir barn fyrir aðra persónu(r) (verðandi foreldra) vegna 

samnings gerðum fyrir þungun um að barnið skuli afhent persónunni eftir fæðingu“ 

(Brazier, Campell og Golombok, 1998: 83).  

Lykilatriði skilgreininga staðgöngumæðrunar virðist vera að staðgöngumóður 

og verðandi foreldrar hafa ákveðið áður en barnið er getið að konan sem gengur með 

það ætli ekki að eiga það sjálf (Brazier o.fl., 1998; Stadganga, e.d.; Ragoné, 1996;  

Teman, 2010). Sama atriði greinir staðgöngumæðrun frá ættleiðingum en þar er allur 

gangur á því hvenær móðir eða foreldrar ákveða að gefa barn til ættleiðingar. Þá eru 

einnig tilvik þar sem foreldrar hafa fallið frá. 

Nútímatækni gerir konum kleift að ganga með barn sem er ekki erfðafræðilega 

skylt þeim og hefur verið getið í klínísku umhverfi. Það gefur verðandi foreldrum 

einnig tækifæri til að eignast sitt eigið barn, eins og það hefur verið orðað, barn úr 

eigin kynfrumum (Palattiyil, o.fl., 2010: 688, Ragoné, 1994; Teman, 2010; Ali, 2008). 

Erfitt er að finna öruggar tölur um fjölda staðgöngumæðra í heiminum þar sem mörg 

tilvik fara fram hjá opinberum skráningar aðilum.  

Konan sem gengur með barnið kallast staðgöngumóðir (e. surrogate/surrogate 

mother) og einstaklingurinn eða parið sem hyggst ala barnið upp verðandi foreldri. Á 

ensku eru allmörg heiti notuð yfir þessa aðila. Staðgöngumóðir er oftast kölluð 

surrogate, staðgengill í beinni þýðingu. Hérlendis virðist hugtakið staðgöngumóðir þó 

hafa fest sig í sessi þó að aðrar uppástungur hafi skotið upp kollinum. Má þar nefna  

burðarmóðir, meðgöngumóðir, leigumóðir, meðgöngukona, leg til leigu og fleira í 

sama dúr.  

Ekki eru til tölur um fjölda staðgöngumæðrunar í heiminum en einhverjar 

vísbendingar gefa til kynna að fjöldi barna sem fæðist á þennan hátt sé töluverður. 

Fræðimenn virðast almennt sammála um að staðgöngumæðrun sé að aukast (Teman, 

2010; Busby og Vun, 2010). Það er meðal annars rakið til aukinnar notkunar á glasa- 

og tæknifrjóvgunum. Þá er talið að flestar staðgöngumæðranir í dag séu framkvæmdar 

með aðstoð tækni og án þess að nota egg staðgöngumóðurinnar (Busby og Vun, 2010; 

Ali, 2008). Busby og Vun (2010) halda því fram að til séu 30.000 skráð tilfelli af 

staðgöngumæðrunum í Bandaríkjunum og þar af séu ekki fleiri en tíu mál sem hafi 

farið fyrir dómstóla. Það telur hún benda til þess að framkvæmdin fari almennt vel 

fram.  

Eins og áður hefur komið fram eru verðandi foreldrar yfirleitt einstaklingur 

eða par sem hefur lengi glímt við ófrjósemi. Í þeim hóp geta verið konur sem hafa 

fæðst án legs, misst það vegna krabbameins, legið skaddast í fæðingu eða þær geta 

ekki gengið með barn sjálfar af öðrum ástæðum. Samkynhneigðir karlmenn nýta sér 

einnig staðgöngumæðrun en af augljósum ástæðum geta þeir ekki gengið sjálfir með 

barn.  

Til eru nokkrar ólíkar aðferðir til að framkvæma staðgöngumæðrun og hér á 

eftir verður greint frá þeim helstu og þeirra atriði sem greina á milli þeirra.  

 

2.2.1 Hefðbundin eða full staðgöngumæðrun 

Í fræðunum og almennri umræðu tíðkast að gera greinarmun á ólíkum aðferðum og 

nálgunum staðgöngumæðrunar. Þó er deilt um hversu ólík nálgunin sé í raun þar sem 

ávallt sé um sömu grunn atriði að ræða. Helst er gerður greinarmunur á 

erfðafræðilegum tengslum staðgöngumóður og verðandi foreldra við barnið/börnin. 

Þá er talað um hefðbundna staðgöngumæðrun (e. traditional / partial surrogacy) þegar 

egg staðgöngumóður er notað, eða fulla staðgöngumæðrun (e. gestational / full 

surrogacy) þegar aðrar kynfrumur eru notaðar. Einnig tíðkast að gera greinarmun á 

því hvort staðgöngumóður hafi gerst staðgöngumóðir launanna vegna eða hvort hún 

hafi gerst staðgöngumóður af öðrum ástæðum (Ragoné, 1996; Teman, 2010 og 

Staðganga, e.d.)  

 

Hefðbundin staðgöngumæðrun  

Þegar egg staðgöngumóðirinnar er notað er talað um hefðbundna staðgöngumæðrun 

(e. traditional/partial surrogacy). Í slíkum tilvikum er staðgöngumóðirin líffræðilega 

skyld barninu. Þá er sæði verðandi föður eða gjafasæði notað. Sumir vilja frekar 

skilgreina það sem erfðafræðilegan skyldleika (e. genetically) en slíkt getur verið leið 

til að undirstrika háan sess gena og erfða auk þess að geta verið leið til að draga mörk 

á milli líkama og tilfinninga.  Í skýrslu sem unnin var fyrir íslenska 

heilbrigðisráðuneytið, Áfangaskýrslan svokallaða, er hefðbundin staðgöngumæðrun 

skilgreind þannig að: ,,…staðgöngumóðirin gengur með sitt eigið barn…“  

(Guðríður Þorsteinsdóttir, Kristján Oddsson og Ástríður Stefánsdóttir, 2010: 2). 

Félagsfræðingurinn Amrita Pande (2009) telur hefðbundna staðgöngumæðrun 

geta verið lagalega og siðfræðilega martröð þar sem staðgöngumóðir hafi í lagalegum 

skilning meira tilkall til barnsins en verðandi móðir þess.  Sögur af staðgöngumóður 

sem hættir við og vill halda barninu virðist samkvæmt fræðimönnum eiga sér litla 

stoð í raunveruleikanum þó að það sé vinsælt fréttaefni (Teman, 2008). Kanadíski 

lagaprófessorinn Karen Busby og nemi hennar Delaney Vun (2010) báru saman 

nýlegar rannsóknir á staðgöngumæðrun á Vesturlöndum. Niðurstöður þeirra voru 

meðal annars að það væru örfá dæmi um dómsmál þar sem konur hefðu hætt við að 

gerast staðgöngumæður. Busby kom hingað til lands í boði Staðgöngu, 

stuðningsfélagi um staðgöngumæðrun á Íslandi og Tilveru, samtaka um ófrjósemi, í 

maí 2011 og hélt fyrirlestur um rannsókn sína (Staðganga, 6. og 8. maí, 2011). Þar 

hélt hún því meðal annars fram að dómsmál þar sem konur hefðu hætt við hefðu 

frekar komið upp fyrir árið 1994 þegar tæknifrjóvganir voru fátíðari og oftast hefðu 

það verið konur sem sjálfar hefðu átt eggið. Hér er rétt að minna á að ekki enda öll 

deilumál í kærum og að mannleg samskipti geta verið erfið og átakanleg án afskipta 

dómstóla.  

 

Full staðganga 

Þegar egg verðandi móður eða annarrar konu en staðgöngumóður er notað er talað um 

fulla staðgöngu. Full staðganga (e. gestational surrogacy) er framkvæmd með aðstoð 

lækna og barnið er getið utan legs (e. IVF, In Vitro Fertilization) með tæknifrjóvgun 

(e. ART, Artifical Reproduction Technologie). Með þessari leið geta verðandi 

foreldrar notað eigin kynfrumur; egg og/eða sæði, sé það til staðar. Samkynhneigð pör 

geta þá notað eigin kynfrumu auk gjafakynfrumu. Einnig eru til dæmi þess að fólk 

hafi notað bæði gjafaegg og sæði og staðgöngumæðrun. Stundum er talað um fulla 

staðgöngu sem leið fyrir foreldra til þess að eignast sitt eigið barn (Ragoné, 1996). 

Árið 1985 fæddist fyrsta barnið sem getið var á þennan hátt (Palattiyil o.fl., 2010). 

Þessi tegund staðgöngumæðrunar þekkist einnig sem gestgjafastaðganga eða hýsing, 

allt eftir því hvaða skilning fólk leggur í enska orðið host.  

Í dag er full staðganga almennt talinn algengari í framkvæmd en sú hefðbunda 

(Busby og Vun, 2010). Erfitt er að finna tölur um fjölda staðgöngumæðra eða barna 

sem þær hafa fætt þar sem margt fer fram án þess að það sé skráð í opinberar skýrslur. 

Sills og Healy (2008) vilja meina að hefðbundin staðgöngumæðrun sé algengari því 

þar sé ekki þörf á tækniaðstoð og hægt að geta barn upp á gamla mátann.   

Lykilatriði fullrar staðgöngumæðrunar er að konan er ekki erfðafræðilega 

skyld barninu (Staðganga, e.d. og Busby og Vun, 2010) og að framkvæmdin fer fram 

í höndum lækna og heilbrigðisstarfsfólks í klínísku umhverfi.  

 

2.2.2 Velgjörð eða hagnaðarskyn 

Í fræðunum og almennri umræðu tíðkast að gera greinarmun á staðgöngumæðrun í 

velgjörð (e. altruistic) eða staðgöngumæðrunar í hagnaðarskyni (e. commercial). 

Velgjörðin er yfirleitt skilgreind þannig að staðgöngumóðirin hafi ákveðið sig með 

hag annarra fyrir brjósti. Hún vilji gefa af sér eða hjálpa öðrum að upplifa drauminn 

um að eignast fjölskyldu (Ragoné, 1994 og 1996 og Teman, 2010). Konur sem gerast 

staðgöngumæður í velgjörðaskyni gefa upp ýmiss konar ástæður fyrir ákvörðun sinni. 

Gjarnan er minnst á mannúðarástæður, einlæga þrá eða vilja til þess að hjálpa 

barnlausu fólki að uppfylla drauma sína og þrá. Einnig hafa konur gerst 

staðgöngumæður í tilraun til að lækna eigin sár eða til að fá að upplifa meðgöngu 

aftur án þess þó að ala upp barn (Jadva o.fl., 2003; Ragoné, 1996 og Teman, 2010). 

Kona sem gerist staðgöngumóðir í velgjörðarskyni þiggur ekki laun í hefðbundnum 

skilningi en fær mögulega greidda einhvers konar uppbót fyrir vinnutap. Hugmyndin 

er sú að hún beri engan kostnað af meðgöngunni en hagnist heldur ekki á henni 

(Ragoné, 1996; Teman, 2010; Brazier o.fl., 1998 og Þingskjal 376).  

Þegar kona ákveður að gerast staðgöngumóðir greiðslunnar vegna og fær greitt 

fyrir að ganga með barnið er um að ræða staðgöngumæðrun í hagnaðarskyni. Helsta 

skilgreiningaratriðið hér virðist vera áherslan á hvatir konunnar til að gerast 

staðgöngumóðir frekar en val foreldranna sem kjósa þessa leið. Þessi aðferð er lögleg 

í nokkrum löndum, í fræðunum og umræðunni er oftast minnst á Indland, 

Austantjaldslönd og nokkur fylki í Bandaríkunum í þessu samhengi (Teman, 2010).  

Í Bretlandi þar sem staðgöngumæðrun er leyfð í velgjörðarskyni hefur ákveðin 

upphæð verið tilgreind sem hámarksgreiðsla sem verðandi foreldrar mega inna af 

hendi (MacCallum, o.fl., 2003; Jadva, o.fl., 2003; Palattiyil, 2010; Brazier o.fl., 

1998). Þar hefur myndast hefð fyrir greiðslunum og samkvæmt skýrsluhöfundum 

áfangaskýrslunnar; markaðsverð á hverja meðgöngu (Guðríður Þorsteinsdóttir, 

Kristján Oddsson, Ástríður Stefánsdóttir, 2010).  

Ítarlegri umfjöllun um ólíka framkvæmd staðgöngumæðrunar og deilur um 

hvort raunverulegur eða merkisverður munur sé á framkvæmdinni er að finna í 

umræðu kafla.  

 

2.2.3 Biblíusögur 

Staðgöngumæðrun hefur tíðkast frá forneskju og vilja sumir stuðningsmenn meina að 

hún sé náttúru lausn við ófrjósemi. Því til stuðnings hefur verið bent á sögur af 

staðgöngumæðrun í Biblíunni (CocoaMasala, 2010 og Staðganga, 2011, 21. apríl). 

Sögurnar hafa ýmist verið túlkaðar á jákvæðan hátt og settar fram til stuðnings 

staðgöngumæðrun sem rótgróinni hefð. Á hinn bóginn hafa sögurnar einnig verið 

notaðar sem dæmi um hversu rótgróin kúgun kvenna sé (Williams, 1993; McElroy, 

2002). Þekktasta dæmi staðgöngumæðrunar í Biblíunni er sagan af Abraham og konu 

hans Söru úr fyrstu Mósebók. Sara gat ekki átt börn en sagði við mann sinn ,,Heyrðu, 

Drottinn hefur varnað mér barngetnaðar. Gakk því inn til ambáttar minnar, vera má að 

hún afli mér afkvæmis“ (Gen.16, Biblían, 1981: 13-14). Þegar ljóst var að ambáttin 

Hagar var þunguð varð Sara afbrýðisöm og lét reiði sína bitna á Hagar sem á 

endanum flúði út í eyðimörk. Þar fann engill hana og taldi hana á að snúa aftur og 

nefna ófæddan dreng sinn Ísmael (Gen.16 Biblían, 1981: 13-14). Sara fæddi síðar 

soninn Ísak. Þegar Sara sá Ísak að leik við Ísmael greip hana aftur afbrýðisemi og hún 

lætur Abraham reka Hagar burt og svipta Ísmael arfi. Abraham sárnar þetta en Guð 

ráðleggur honum að hlýða konu sinni og að hann muni ,,gjöra ambáttarsoninn að 

þjóð, því að hann er þitt afkvæmi“. Með það sendir Abraham Hagar og Ísmael út í 

eyðimörkina þar sem erfiðleikar bíða þeirra en Guð hjálpar þeim um vatn og þau lifa 

síðan í Paraneyðimörk (Gen.21, Biblían, 1981: 19).  

Svartir femínistar í Bandaríkjunum telja sögu Hagar vera hliðstæða sögu og 

lífsreynslu afrísk-amerískra kvenna (McElroy, 2002: 328; Williams, 1993). Hagar var 

þræll eins og afrísk-amerískar konur sem eiga rætur sínar að rekja til þræla. Hagar leið 

illa meðferð af hálfu eigenda sinna, líkt og afrísk-amerísku konurnar þoldu og þola 

sumar enn. Þær voru álitnar eign þrælahaldarans, eiganda síns, sem hafi notað líkama 

þeirra eins og hann vildi og oft nauðgað þeim og feðrað þeim börn sem þeir síðar 

seldu á brott með móður sinni. Þá hafi eiginkonur þrælahaldara oft einnig reynst 

afrísk-amerísku konunum vondar. Að flýja undan kúgun er einnig sameiginlegt með 

Hagar og afrísk-amerísku formæðrunum, þar að auki séu þær einstæðar mæður sem 

eigi í góðu, persónulegu og frelsandi sambandið við Guð (Williams, 1993). Hverjum 

þeim sem les söguna af Hagar má í það minnsta vera ljóst að þessar sögur eru síst til 

þess fallnar að gefa fagra mynd af staðgöngumæðrun eða kvenfrelsi. McElroy (2002: 

329) bendir á að ,,eins og með allar aðrar frásagnir, þá byggist sagan á því hver segir 

frá og frá hverju er sagt“. 

 Nú hefur verið farið yfir helstu hugtök og ólíka framkvæmd og nálgun að 

staðgöngumæðrun. Í næsta hluta kaflans verður gerð grein fyrir stöðu lagasetningu 

víðs vegar í heiminum. auk þess geri ég stuttlega grein fyrir umræðu annarra landa. 

Hver eru vandamál úti í heimi ef einhver eru og hvort þar sé einnig deilt um hvort 

heimila eigi staðgöngumæðrun eða ekki.  

 

2.3 Staða lagasetninga víðs vegar í heiminum 

Eins og áður hefur komið fram ríkir ekki sátt um staðgöngumæðrun í heiminum. Sum 

lönd heimila framkvæmdina á meðan önnur gera það ekki og vegna þessa hafa komið 

upp árekstrar (Ragoné, 1996). Í Áfangaskýrslu um staðgöngumæðrun sem unnin var 

fyrir heilbrigðisráðuneytið er að finna ágætis upplistun á lagasetningu víðs vegar í 

heiminum (Guðríður Þorsteinsdóttir, Kristján Oddsson og Ástríður Stefánsdóttir, 

2010). Áhugasömum bendi ég á þá skýrslu en hér á eftir geri ég stutta samantek. Auk 

þess geri ég stuttlega grein fyrir opinberri umræðu nokkurra landa.  

Staðgöngumæðrun er hvergi leyfð á Norðulöndunum í dag en regluverkið er 

nokkuð ólíkt eftir löndum. Staðgöngumæðrun er bönnuð samkvæmt lögum í 

Danmörku, Svíþjóð, Noregi og Finnlandi. Staðgöngumæðrun var bönnuð í Finnlandi 

árið 2007. Fyrir bann hafði hún verið framkvæmd að einhverju leyti án sérstaks 

lagaramma (Söderström-Anttila, Blomqvist, Foudila, Hippeläinen, Kurunämki, 

Siegberg, Tulppala, Tuomi-Nikula, Vilska og Hovatta, 2002). Á Norðurlöndunum er 

nú einhver umræða um hvort heimila eigi staðgöngumæðrun eða ekki, einnig er deilt 

um siðferðileg atriði og réttmæti þess að leita eftir henni til annarra landa.  

Staðgöngumæðrun framkvæmd með tæknifrjóvgun í velgjörðarskyni er heimil 

í Hollandi en staðgöngumæðrun í hagnaðarskyni getur varðað refsingu. Í Belgíu er 

staðgöngumæðrum í velgjörðarskyni framkvæmd með tæknifrjóvgun stunduð í 

lagalegu tómarúmi (Guðríður Þorsteinsdóttir, Kristján Oddsson og Ástríður 

Stefánsdóttir, 2010). Bretar heimila staðgöngumæðrun í velgjörðarskyni en banna 

hagnaðarleiðina. Þar hefur þó myndast hefð fyrir því að greiða staðgöngumóður í 

kringum 10-15 þúsund pund (Brazier o.fl., 1998). í Bretlandi hafa verðandi foreldra 

tvær leiðir til að gerast löglega skráðir foreldrar barnsins. Þeir geta farið þá leið að 

beita sérstakri ákvörðun sem kallast parental order eða farið eftir ættleiðingarlögum 

(Guðríður Þorsteinsdóttir, Kristján Oddson og Ástríður Stefánsdóttir, 2010). Írar hafa 

engar reglur sett um staðgöngumæðrun en írska læknaráðið afnam skilyrði um að 

einungis gift pör mættu njóta tæknifrjóvgunar árið 1994. Árið 2005 var unnin skýrsla 

í von um að sett yrði löggjöf. Írar leita til útlanda eftir staðgöngumæðrun þó að erfitt 

sé að áætla í hversu miklum mæli. Rannsókn ættleiðingarnefndar Íra árið 2007 leiddi í 

ljós að tvö börn á ári væru ættleidd frá staðgöngumóður til verðandi foreldra og hefur 

nefndin samþykkt að verðandi foreldrar greiði allan tilfallandi kostnað (Sills og 

Healy, 2008).  

Í Úkraínu og Rússlandi er staðgöngumæðrun heimil hvort heldur um ræðir 

hagnaða eða velgjörðarskyn. Þarlend lög þykja hagstæð verðandi foreldrum þar sem 

hægt er að fá fæðingarvottorð útgefið á þeirra nafni og læknastofurnar þykja auk þess 

góðar og ódýrar. (Guðríður Þorsteinsdóttir, Kristján Oddson og Ástríður Stefánsdóttir, 

2010 og surrogacy911.com, e.d; Momservice, e.d.). Þó ber að hafa í huga að 

heimaland verðandi foreldra getur gert strangar kröfur þegar kemur að því að gefa út 

vegabréf fyrir barn fætt erlendis og því getur fylgt mikil skriffinska eins sjá má á 

heimasíðu breska sendiráðsins í Rússlandi sem hefur séð sig knúið til að setja nokkuð 

ítarlegar leiðbeiningar um ferlið (Breska Sendiráðið í Moskvu: 2011, 22. september).  

Á Indlandi hafa ekki verið sett lög varðandi staðgöngumæðrun en árið 2008 

voru lögð fram lagadrög sem bíða enn afgreiðslu þingsins. Eftirlit og framkvæmd 

virðist vera í höndum ófrjósemisklíníkanna þó indverskt rannsóknarráð hafi birt 

leiðbeiningar um framkvæmdina. Þá er landið vinsæll viðkomustaður 

heilsuferðalanga (Palattiyil o.fl., 2010 og Guðríður Þorsteinsdóttir, Kristján Oddson 

og Ástríður Stefánsdóttir, 2010). 

Fylki Bandaríkjanna hafa ólík lög varðandi staðgöngumæðrun. Sum fylki 

heimila hana í velgjörðaskyni, önnur í hagnaðarskyni og önnur bæði í velgjörð og 

hagnaðarskyni eða hafa engar reglur. Hér verður stiklað á stóru til að gefa mynd af 

því hversu fjölbreytt lög og reglur varðandi staðgöngumæðrun getur verið.  

 Flórída, Utah, Nebraska, Louisiana og Washington heimila staðgöngumæðrun í 

velgjörðarskyni þó eftir misströngum skilyrðum um heilsufar og aldur 

staðgöngumóður og hjúskaparstöðu verðandi foreldra og staðfesta ófrjósemi. Þá er 

gerð krafa í Utah um að eggfruman komi frá verðandi móður en ekki 

staðgöngumóður. Nevada heimilar staðgöngumæðrun fyrir gift gagnkynhneið pör. Í 

Indiana, Michigan, Columbia og New York er staðgöngumæðrun bönnuð og brot á 

því geta varðað fangelsi eða sekt en refsiramminn er mismunandi eftir fylkjum. 

(Guðríður Þorsteinsdóttir, Kristján Oddson og Ástríður Stefánsdóttir, 2010).  

Árið 2010 var staðgöngumæðrun í velgjörðarskyni þar sem verðandi foreldrar 

greiða lækniskostnað heimiluð í Ástralíu. Áður hafði hún verið strangleg bönnuð að 

sektum og ströngum viðurlögum. Ekki má auglýsa eftir staðgöngumóður og verður 

fólk því að finna einhvern í sínu nánasta umhverfi (Surrogacy Act, 2010). Áströlsku 

lögin þykja ströng og ferlinu fylgir mikil skriffinnska. Sérstök nefnd verður að 

samþykkja bæði verðandi foreldra og staðgöngumóður og allir aðilar gangast bæði 

undir lög- og sálfræðiráðgjöf, læknis- og lögregluathugun (Radio National, 2012, 23. 

október).  

Staðgöngumæðrun hefur verið heimil í Ísrael frá árinu 1996. Ísrael þykir sér á 

báti hvað varðar löggjöf því þar er velgjörðarskynið bannað og staðgöngumóðir má 

ekki vera skyld ófrjóa parinu því það samræmist ekki trúarhugmyndum Ísraela. Þá má 

staðgöngumóðir ekki vera gift kona, helst skal hún hafa lokið barneignum sínum og 

hafa gengið í gegnum meðgöngu án teljandi vandkvæða. Eins og í Ástralíu er nefnd 

sem verður að samþykkja framkvæmdina. Sæði skal ávallt koma frá verðandi föður. 

Nota má gjafaegg en aldrei egg staðgöngumóður. Þá þarf læknir að staðfesta andlegt 

og líkamlegt heilbrigði staðgöngumóður og sérfræðingar að staðfesta að verðandi 

foreldrar séu tilbúnir til að standa við samninginn. Öllum aðilum er boðin lögfræði 

aðstoð. Þá má greiða staðgöngumóður en nefndin verður að samþykkja upphæðina 

(Teman, 2010 og Guðríður Þorsteinsdóttir, Kristján Oddson og Ástríður Stefánsdóttir, 

2010) 

Staðgöngumæðrun í velgjörðaskyni er heimil í Kanada en bönnuð í 

hagnaðarskyni (Assisted Human Reproduction Act, 2004). Einungis má greiða 

staðgöngumóður kostnað sem fellur til við meðgöngu en engar umframgreiðslur. 

Talið er að um 50 til 100 börn hafi fæðst þar með aðkomu staðgöngumæðra en talið 

líklegt að fleiri börn hafi fæðst erlendis (Jones og Salter, 2010; Surrogacy in Canada 

online, e.d.; Assisted Reproduction Act, 2004).  

 

2.3.1 Umræður 

Í Danmörku, Svíþjóð og Noregi virðist umræðan um staðgöngumæðrun á 

svipuðum nótum og hér heima. Þar er kallað eftir löggjöf þar sem fólk er að leita 

aðstoðar erlendra staðgöngumæðra. Gagnrýnisraddir á Norðurlöndum líkja 

staðgöngumæðrun við vændi og barnasölu og óttast að lögleiðing geti haft í för með 

sér auknar ferðir til útlanda þar sem neyð fátækra kvenna er nýtt auk þess sem gjörðin 

geri lítið úr líkamlegu frjálsræði kvenna. Þá eru fullyrðingar um barneignir sem 

mannréttindi einnig gagnrýndar (Maj Susanne Junker, 2012, 7. apríl). Í Svíþjóð er 

unnið að skýrsla um staðgöngumæðrun á vegum þingsins (The Local, 2012, 13. 

mars).  

Norsk yfirvöld virðast ekki hrifin af ferðum fólks til annarra landa eftir 

börnum og hafa verið ströng í slíkum málum. Þekkt er saga Kari Ann Volden, 

norskrar konu sem fór til Indlands. Þar nýtti hún sér margt af því sem tæknifrjóvgun 

hefur upp á að bjóða og þáði bæði gjafaegg og sæði auk staðgöngumóður. Í janúar 

2010 fæddi staðgöngumóðir Kari Ann tvíburadrengi. Kari Ann sótti um norska 

kennitölu og vegabréf fyrir drengina en fékk ekki á þeim forsendum að móðir þeirra 

væri konan sem hefði fætt þá. Í maí 2010 sótti Kari Ann um að fá að ættleiða 

drengina, það gekk ekki í gegn þegar kom í ljós að hún hefði engin líffræðileg tengsl 

við þá. Í október 2010 var ákveðið að leyfa þeim að koma til Noregs. Ákvörðunin var 

rökstudd svo að það væri með hag drengjanna fyrir brjósti. Í mars 2011 gat Kari Ann 

ferðast til Noregs með drengina enn var þó óvíst hvort hún fengi að ættleiða þá 

(Johansen, Lysvold og Kalkenberg, 2011. 30. apríl). Tvíburabræðurnir bjuggu með 

Kari Ann sem taldi sig móður þeirra, þó að engin opinber stofnun gerði það, í Indlandi 

án ríkisfangs í rúmt ár á meðan indversk og norsk stjórnvöld deildu. Norsk stjórnvöld 

vildu ekki viðurkenna aðra konu en þá indversku sem fæddi þá sem móður þeirra og 

vildu ekki heimila ættleiðingu til konu sem hafði engin líffræðileg tengsl við þá. 

Indversk stjórnvöld vildu ekki heldur veita drengjunum ríkisfang (Roy, 2011, 2. 

febrúar). 

Í belgísku dómsmáli þar sem samkynhneigðir sambýlismenn vildu fá 

fæðingarvottorð frá Kaliforníu með nöfnum sínum beggja samþykkt fyrir belgískum 

lögum úrskurðaði dómari svo að staðgöngumæðrun vekti upp spurningar hvort brotið 

væri á Barnasáttmála Sameinuðu þjóðanna (7. grein) um að börn eigi rétt á að fá að 

þekkja foreldra sína og Evrópusáttmála um mannréttindi. Dómstóllinn komst að þeirri 

niðurstöðu að greiðsla til staðgöngumóður ylli því að erfitt væri að samrýma slíkt 

hugmynd um mannlegri reisn og að flest lönd sem heimiluðu staðgöngumæðrun gerðu 

það einungis í velgjörðarskyni. Á þessum forsendum neitaði dómstóllinn að 

viðurkennda fæðingarvottorðið frá Kaliforníu því það bryti meginreglur og væri 

andstætt almennum reglum (Patrick Wautelet (lagaprófessor við Liege háskólann), 

2010, 27. apríl).  

Það er algengt að draga upp þá mynd af staðgöngumæðrun á Indlandi að þar 

sé ,,allt í lausu lofti“ (Palattiyil o.fl., 2010, tilvitnun: Staðganga, e.d.). Í fræðunum er 

yfirleitt fjallað um Indland sem ódýru og eftirlitslausu leiðina en algengt er að fólk 

leiti þangað vegna frjálsræðis og tiltölulega lítils kostnaðar miðað við önnur lönd 

(Teman, 2010; Félagið Staðganga e,d,; MacCallum, o.fl., 2003; Jadva, o.fl., 2003; 

Palattiyil o.fl., 2010; Guðríður Þorsteinsdóttir, Kristján Oddsson og Ástríður 

Stefánsdóttir, 2010).  

Palattiyil o.fl. (2010) fullyrða að indverska ríkið hvetji til þess að landið sé 

markaðssett sem áfangastaður í heilsuferðamennsku og veltir æxlunariðnaðurinn (e. 

reproduction industry) þar um 450-500 milljón Bandaríkjadölum á ári. Á Indlandi eru 

starfandi í það minnsta 350 ófrjósemisklíníkur. Enskukunnátta starfsfólksins og 

menntun í enskumælandi landi virðist vera gæðastimpill eða hafa ákveðið aðdráttarafl 

því algengt er að slíkt sé tekið sérstaklega fram á heimasíðum klíníkanna ásamt 

myndum af tækjabúnaði (Akanksha, e.d.). Sjúkrahúsin eru vel tækjum búin og 

indverskar konur taldar hentugar staðgöngumæður þar sem þær neyta síður lyfja og 

áfengis. Biðlistarnir eru styttri, kröfurnar eða skilyrði sem verðandi foreldrar þurfa að 

uppfylla eru oft slakari en í heimalöndum þeirra og þjónustan er ódýr miðað við 

sambærilegar meðferðir í Vesturlöndum. Sumir hafa orðað það svo að á Indlandi sé 

boðið upp á fyrstaheims meðferð á þriðjaheims verði (Palattiyil o.fl., 2010; 

Fontanella-Khan, 2010). Hvað ójafnrétti varðar og útvistun til þriðja heims landa til 

að fá ódýrara vinnuafl má benda á að indverskar konur fá mun minni í sinn hlut en 

bandarískar kynsystur þeirra.  

Bandaríkjamenn hafa verið gjarnir á að leita til dómstóla með deilumál og eru 

nokkur einstök dómsmál þaðan þekkt innan fræðanna. Má þar nefna svokallað Baby 

M mál sem er þekktasta dómsmál sem höfðað hefur verið þar sem staðgöngumóðir og 

verðandi foreldrar tókust á um forræði barnsins. Einnig Johnson gegn Calvert sem háð 

var í Kaliforníu. Í því máli var felldur áhugaverður dómur. Dómarar málsins töldu 

tvær leiðir til að skera úr um móðerni. Annars vegar væri kona sem fæddi barn talin 

móðir þess auk þess væri hægt að sanna móðerni með blóðprufu. Í Johnson gegn 

Calvert-málinu átti bæði við, staðgöngumóðir hafði fætt barnið en verðandi móðir lagt 

til eggið og var því blóðskyld. Dómur í hag verðandi foreldrum féll á þeim grundvelli 

að konan sem hefði átt frumkvæði að samningnum ætti tilkall til barnsins á grundvelli 

þess sem kalla mætti huglægan getnað og er þar vísað til gildis þess að hafa ákveðið 

að hefja ferlið í von um að úr yrði barn (e. intellectual conception) (Ciccarelli og 

Ciccarelli, 2005 og Sills og Healy, 2008).  

Í áströlskum fréttamiðlum er að finna viðtöl við fólk sem leið eins og 

glæpamönnum fyrir áströlsku nefndinni sem verður að samþykkja fólk áður en það 

getur hafið ferlið. Ástralskir fréttamiðlar telja hefð hafa myndast fyrir því í Ástralíu að 

fólk leiti frekar út fyrir landsteininana, og þá helst til Indlands, Kanada, 

Bandaríkjanna og Tælands. Árið 2009 fæddust, samkvæmt skoðun ástralskrar 

ættleiðingarstofu, 97 áströlsk börn erlendis með hjálp staðgöngumóður en samkvæmt 

opinberum tölum fæddust um 19 börn með aðstoð ástralskra staðgöngumæðra. 

Áströlsk ættleiðingastofa telur að um 250 börn hafi fæðst með aðstoð erlendra 

staðgöngumæðra. Þó er erfitt að meta raunverulegan fjölda barna sem fæðast með 

hjálp erlendra staðgöngumæðra. Þá eru fjölmörg áströlsk börn sem hafa fæðst 

erlendis, árið 2010 fæddust tæplega 400 áströlsk börn í Indlandi, árið 2008 voru þau 

170, þrátt fyrir fjölgun fæðinga hefur fjöldi ástrala búsettra í Indlandi ekki aukist 

verulega á þessu tímabili. Áströlskin lögin virðast vel undirbúin og vandlega unnin en 

vissulega ströng séu þau borin saman við aðferðir þeirra sem selja staðgöngumæðrun 

sem vöru (Whitelaw, 2012, 3. Júní; Surrogacy Act, 2010; Queensland Government, 

2012, 9. mars).  

2.4 Rannsóknir á staðgöngumæðrun 

Hvað er það sem fær konur til þess að gerast staðgöngumæður? Eru það konur sem 

eru nákomnar ófrjósömu pari sem rennur blóðið til skyldunnar og finna sig knúnar til 

að hjálpa eftir fremsta megni? Eru það konur sem eiga auðvelt með að ganga með 

börn og sjá gróðatækifæri? Eru það konur sem eru hreinlega svona góðviljaðar?  

Ýmsar fræðigreinar hafa rannsakað málefni staðgöngumæðrunar og verður hér á eftir 

farið yfir stöðu þekkingar. Fyrst fjalla ég um mannfræðilegar rannsóknir, þá um 

femíniskar hugmyndir og að lokum um aðrar rannsóknir og umfjallanir sem byggja 

ekki á rannsóknum en eru þó áhugavert innlegg í umræðuna.  

Í fræðunum birtast margar ólíkar ástæður og ágiskanir fræðimanna fyrir 

ástæðum staðgöngumæðra. Þessar útskýringar er hægt að draga saman og skipta upp í 

þemu. Fyrst ber að nefna þær konur sem gerast staðgöngumæður fyrir sjálfa sig. Þær 

hafa mögulega upplifað þunglyndi á meðgöngu eða fundist þær á einhvern hátt ekki 

hafa leyft sér að njóta meðgöngunnar nógu vel. Sumar þeirra gerast staðgöngumæður 

til að lækna eigin hjartasár. Einnig eru konur sem falla að staðalmynd samfélagsins 

um fórnfúsar gefandi mæður sem leggi þarfir annarra ávallt fremur sínum eigin. 

Þessar konur segjast hafa gerst staðgöngumæður til þess að aðrir gætu fengið að 

upplifa þá gæfu og gleði að ala upp barn og búa sér til fjölskyldu (Ragoné, 1994 og 

1996 og Jadva o.fl., 2003).  

 

 2.4.1 Mannfræðilegar rannsóknir 

Mannfræðingar leggja áherslu á að skilja ástæður fólks, líðan þess og upplifun og 

vinna sínar rannsóknir yfirleitt í anda eigindlegra rannsókna með viðtölum og 

vettvangsathugunum (Ragoné, 1994, Teman, 2010 og Berend, 2010). Mannfræðingar 

virðast helst fjalla um staðgöngumæðrun út frá nýju erfðafræðinni, tækniframförum, 

líkamlegum kenningum, fyrirbærafræði og upplifun sem og sifjafræðikenningum. 

Rannsóknarefnið verður þannig fyrst og fremst hvernig tæknin hefur breytt áhrif á 

hugmyndir um líkama, verund, sjálf og sifjatengsl svo eitthvað sé nefnt. Algengt er að 

minnst sé á staðgöngumæðrun sem hluta af heildarmynd ófrjósemi og 

tæknifrjóvganna (Inhorn, 2003; Gísli Pálsson, 2007 og Becker, 2000). Þá hafa menn 

einnig einbeitt sér sérstaklega að ákveðnum atriðum eða þátttakendum 

staðgöngumæðrunar, Teman (2009 og 2010) hefur til dæmis lagt mikla áherslu á 

líkamlega þætti og upplifun kvennanna sem koma að staðgöngumæðrun.  

Mannfræðingar setja niðurstöður stærri rannsókna iðulega fram í etnógrafíu, 

tilraun til íslenskrar þýðingar er þjóðlýsing. Etnógrafía er ítarleg greining og/eða 

frásögn rannsóknar mannfræðingsins. Merkilega fáar etnógrafíur (e. ethnograpy) hafa 

verið gefnar út um staðgöngumæðrun. Ég hef einungis fundið tvær. Það er Surrogate 

Motherhood: Conception in the Heart eftir Helenu Ragoné frá árinu 1994 sem fjallar 

um staðgöngumæðrun í Bandaríkjunum og Birthing a mother: The Surrogate Body 

and the Pregnant Self eftir Elly Teman, gefin út árið og 2010 eftir rannsókn sem 

framkvæmd var í Ísrael. Einnig vil ég benda á verk félagsfræðingsins Amritu Pande á 

Indlandi (2010, 2009a og 2009b) en hún hefur unnið rannsókn á staðgöngumæðrum 

þar meðal annars með viðtölum við staðgöngumæðurnar og gefur mikilvæga innsýn í 

reynsluheim indverskra staðgöngumæðra.  

Helena Ragoné (1994 og 1996) er líffræðilegur mannfræðingur sem 

rannsakaði staðgöngumæðrun í Bandaríkjunum undir lok 20. aldarinnar. Áhersla 

Ragoné var á stöðu staðgöngumæðra, verðandi foreldra og staðgöngubransann í 

Bandaríkjunum. Aðferðafræði hennar byggist á hefðbundnum aðferðum 

mannfræðinga; djúpviðtöl, vettvangsathuganir og orðræðugreining. Umræða fjölmiðla 

var, að hennar sögn, neikvæð á þessum tíma og viðmælendur hennar óttuðust í fyrstu 

að hún væri úlfur í sauðagæru, fréttamaður í leit að neikvæðu efni um 

staðgöngumæðrun. Þegar rannsóknin fór fram var hefðbundin staðgöngumæðrun, þar 

sem staðgöngumóðir er líffræðilega skyld barninu (leggur til eggið), algengari. Meðal 

atriða sem Ragoné leitaði svara við var af hverju verðandi foreldrar velji 

staðgöngumæðrun. Niðurstaða hennar var að vanalega væri um síðasta úræði að ræða. 

Þrátt fyrir yfirlýsingar um mikilvægi líffræðilegs skyldleika virðist sem hann skipti 

ekki máli þegar upp er staðið. Það voru að minnsta kostir sárafáir sem þáðu boð um 

DNA-faðernispróf eftir fæðingu barns. 

Elly Teman (2010) er líffræðilegur mannfræðingur frá Ísrael. Sjálf titlar hún 

svið sitt sem mannfræði æxlunar (e. anthropology of reproduction) (Teman, e.d.). 

Etnógrafíu hennar Birthing a Mother (2010) er lýst sem þeirri fyrstu sem kafar ofan í 

upplifun þess að ganga í gegnum fulla staðgöngumæðrun (e. gestational) sem og 

samskipti staðgöngumóður og verðandi móður. Teman setur staðgöngumæðrun einnig 

í hnattrænt samhengi (Teman, 2010). Hún vann rannsókn sína aðallega með viðtölum. 

Hún fylgdist með fyrstu skrefum staðgöngumæðrunar í Ísrael og fylgdist vel með 

fréttafluning af málinu og skráði sögu þess. Hún tók fjölmörg viðtöl við 

staðgöngumæður og verðandi foreldra í Ísrael. Áherslur Teman (2010) eru nokkuð 

frábrugðnar Ragoné (1994). Teman leggur áherslu á líkamlega upplifun, á sjálfið og á 

fyrirbærafræðilega þætti staðgöngumæðrunar.  

Ragoné (1994 og 1996) og Teman (2010 og 2008) benda á að mest rannsakaði 

þáttur staðgöngumæðrunar séu ástæður kvenna fyrir því að vilja gerast slíkar. Ein 

algengasta ástæðan sem staðgöngumæðurnar sjálfar gefa fyrir vali sínu eru vilji til að 

hjálpa barnlausu pari við að skapa fjölskyldu, fjárhagslegur ávinningur og unun af því 

að vera þunguð. Sumar konur eiga auðvelt með að ganga með börn, líkamlega sem 

andlega. Sumar sjá jafnvel tækfæri til framfleyta sér og fjölskyldu sinni með 

staðgöngumæðrun (Ragoné, 1996). Þó tók Ragoné (1994; 1996) viðtal við nokkrar 

staðgöngumæður sem vildu upplifa aðra meðgöngu án þess að eignast barn. Viljinn til 

að upplifa meðgöngu aftur án þess að ala upp barn virðist vera ein algengasta ástæðan 

sem staðgöngumæður nefna (Ragoné, 1994 og 1996).  

Ragoné (1996) bendir á þá tilhneigingu að draga upp mynd af konum sem 

gerast staðgöngumæður sem konur sem séu á einhvern hátt frábrugnaðar öðrum. 

Oftast virðist dregin upp mynd af hetjum en einnig af hálfgerðum kjánum sem þrái 

athygli og einhvers konar fyllingu í lífið (Ragoné, 1996). Teman (2010) vitnar í 

kenningar Mary Douglas og telur þessa tilhneigingu tilraun til að flokka þessar konur. 

Teman telur samfélagið ekki tilbúið að samþykkja að venjulegar konur geti gengið 

með börn og gefið frá sér. Það passi ekki í formið sem samfélagið bjóði fram og það 

sem fólk ekki skilji gangi yfirleitt illa í það. 

Ragoné (1994) tengir gjafakenningu mannfræðingsins Marcel Mauss á 

áhugaverðan hátt við framsetningu auglýsinga staðgöngumæðrastofa í leit að konum 

sem vilji gerast staðgöngumæður. Stofurnar gripu til þess að auglýsa eftir konum sem 

væru tilbúnar til þess að gefa öðrum ,,gjöf lífsins“ (e. the gift of life). Í kjölfar þess að 

þetta orðalag var notað urðu stofurnar varar við gríðarlega aukningu í umsóknum og 

fór notkun þess sem eldur í sinu um ,,staðgöngumæðrabransann“ sem og 

,,kynfrumugjafabransann“, í kjölfarið. Í örstuttu máli gengur gjafakenning Mauss út á 

að engin gjöf sé óeigingjörn að gjafaskipti séu innbyggð og óskráð regla samfélagsins 

og jafnvel skylda, t.d. afmælis og jólagjafir. Þá taldi hann gjafaskipti mynda 

órjúfanleg tengsl milli gefanda og þiggjanda (Mauss, 1970). Dæmi um endurgjald við 

,,gjöf lífsins“ gæti t.d. verið virðing.  

Ragoné (1994) telur marga þætti ákvarðanatöku konu hundsaða með þeirri 

einföldun að skipta staðgöngumæðrun upp í velgjörð eða hagnaðarskyn. Margar 

ólíkar ástæður geti legið að baki. Ragoné (1994) segir að stundum hafi henni þótt 

ástæður sem viðmælendur hennar töldu til og orðræða svo áþekk að stundum hafi 

henni liðið eins og þær hefðu í höndum handrit til að tala eftir. Þessi hugmynd er 

sérstaklega áhugaverð í tengslum við þá fullyrðingu að rannsóknir virðast sýna 

nokkuð einsleita svörun um líðan staðgöngumæðra, þær séu nokkuð ánægðar með 

upplifun sína (Busby og Vun, 2010).  

Ragoné (1994 og 1996) setur fram áhugaverða greiningu á tengslum 

staðgöngumæðra við verðanda foreldra og barn. Staðgöngumæðurnar sem hún talaði 

við virtust oft eiga erfiðara með að missa þau tengsl og vináttu sem þær héldu að 

hefði skapast á milli sín og verðandi foreldra heldur en að gefa barnið frá sér. Þær 

höfðu ekki leyft sér að mynda tengsl við barnið en höfðu jafnvel verið dekraðar af 

foreldrunum og talið sig hafa eignast þar sanna vini.  

Hvað varðar völd staðgöngumæðra og valdasamskipti milli staðgöngumóður, 

verðandi foreldra og mögulegra eftirlitsaðila segir Ragoné (1994) að það hafi komið 

henni á óvart að komast að þeirri niðurstöðu að staðgöngumæður hefðu lítil völd. Hún 

hafði búist við því að þær hefðu öll tögl og hagldir. Raunin varð þó sú að stjórnendur 

stofanna og verðandi foreldrar virtust hafa öll völdin. Svipuð ímynd birtist í 

flökkusögum þar sem verðandi foreldar hafa komið með alls konar óskir og kröfur um 

hegðun og lífstíl staðgöngumóður á meðgöngu. Staðgöngumæður Ragoné voru yngri, 

minna menntaðar og lægra launaðar en verðandi foreldrar sem oftast eru í millistétt 

eða hátt í millistétt og búin að koma sér fyrir, skapa sér feril og koma upp heimili. 

Teman (2010) vitnar oft í frásagnir viðmælenda sinna. Hún lýsir einhvers 

konar samkenndarupplifun verðandi móður og staðgöngumóður og tengsla sem 

myndast á milli kvennana. Sem dæmi má nefna frásögn staðgöngumóður sem gekk 

með tvíbura og sagðist ekki hafa tengst þeim því hún hafi meðvitað ekki túlkað eða 

lesið í hreyfingar þeirra. Stjórn konunnar á því hvenær og hvað hún vilji finna og 

leyfa sér að túlka telur Teman dæmi um sjálfstjórnun tilfinninga (e. self-mastery of 

emotions). Staðgöngumóðirin útilokaði sjálfa sig frá því að upplifa tilfinningar í 

kjölfar líkamlegrar upplifunar. Til dæmis ímyndaði hún sér að þungun og kviðurinn 

væru aðskilin líkamanum og sjálfi hennar. Teman segir staðgöngumæður oft gera 

slíkt, fjarlægja sjálf sitt frá þunguninni og að það virðist hafa þau áhrif að þær upplifi 

síður líkamleg einkenni. Það sjáist jafnvel lítið á þeim og oft ekki fyrr en undir lok 

meðgöngu. Oft koma hugmyndir staðgöngumóður um aftengingu við þungun fram 

samhliða ímynduðum hugmyndum verðandi móður um líkamlega einkenni. Það er, 

verðandi móður upplifir að hún, tilfinningalega eða í hjartanum, beri barnið. Verðandi 

mæður bæta sumar á sig, jafnvel meira en staðgöngumóðir og finnast þær eiga í 

einhvers konar sambandi eða hugrænum tengslum við barnið. Ein verðandi móðir 

sagðist hafa fundið það á sér þegar staðgöngumóðirin fékk hríðir (Teman, 2009).  

Viðmælendur Teman sögðu sögur af systralagi og nánum tengslum og ein 

verðandi móðir kallaði staðgöngumóður sína framlengingu af sjálfri sér, hún var legið 

hennar. Konurnar tala jafnvel um að vera eitt, tveir helmingar kviðs sem sameini þær. 

Leiti maður af myndum af staðgöngumæðrun á netinu er hægt að finna myndir af 

konum sem standa þétt saman og virðast bera saman þungunina og barnið. 

Staðgöngumæður Teman töluðu um að vera fljótari að ná sér en eftir fyrri meðgöngur 

og verðandi mæður töluðu eins og þær hefðu sjálfar verið óléttar. En þrátt fyrir sögur 

af systralagi virðast ekki allir vilja muna eftir staðgöngumóðurinni eða hafa hana sem 

hluta af lífi barnsins. Það var algengt að ekki væru til myndir af staðgöngumóður á 

heimilum fólks og ef þær voru til þá voru þær ofan í skúffu (Teman, 2009 og 2010).  

Fátt er um stórar rannsóknir mannfræðinga á staðgöngumæðrun og langur tími 

virðist líða á milli þeirra. Þannig bendi ég á að rannsókn Ragoné fór fram í 

Bandaríkjunum undir lok síðustu aldar (Ragoné, 1994 og 1996) en etnógrafía Teman 

kemur út um 15 árum síðar. Þó virðist áhugi á málefninu vera aukast á síðustu árum 

og útgáfa greina um efnið að aukast. Teman hefur verið sérstaklega áberandi síðustu 

ár (2003, 2008, 2009 og 2010).  

Ragoné (1994) telur hugmyndir fólks á Vesturlöndum vera að faðerni sé 

mátturinn til að skapa og geta af sér líf en móðurhlutverkið felist í því að næra og 

fæða af sér. Staðgöngumóðir og verðandi móðir leggja oft áherslu á félagslegt 

hlutverk móður og leggja þannig sitt af mörkum í endursköpun náttúra/menning 

tvískiptinguna, að það sé félagslegi þátturinn fremur en sá líffræðilegi sem skapi 

móður (Ragoné, 1996). Ein viðmælenda Teman (2010) sagði að ekki eingöngu væri 

hún að geta af sér barn heldur væri hún einnig að fæða af sér móður. 

Ragoné (1994) segir verðandi mæður reyna að bæta upp skort á 

genafræðilegum tengslum með ímyndaðri sköpun (e. mythical conception). Það gera 

þær með því að leggja mikla áherslu á þeirra ákvörðun hafi orðið til þess að barnið 

varð til. Það hafi fyrst verið getið í hjarta þeirra áður en það varð að fóstri í líkama 

staðgöngumóðurinnar. Verðandi móðir upplifir fals-þungun (e. pseudopregnancy), 

það er hún upplifi þungun eins raunverulega og hægt er án þess að vera það í raun. 

Hún tekur þátt í öllu með staðgöngumóðurinni og saman skilgreina þær æxlunina (e. 

reproduction) sem kvennamál (e. womens business) (Ragoné, 1996). 

Fyrir föður virðist aðalvandamálið við staðgöngumæðrun vera að kona önnur 

en maki hans skuli ganga með barnið hans og vera móðir þess (Jadva o.fl., 2003, 

Ragoné 1996 og Teman, 2010). Ragoné vitnar í nokkra feður sem virðast þó hafa 

vanist aðstæðunum fljótt. Staðgöngumæður sem hún talaði við sögðu einnig frá 

algengum miskilning, fólk hélt að þær hefðu stundað kynlíf með manninum til að geta 

barnið (Ragoné, 1996 og Teman, 2010).  

Mannfræðingurinn Zsuza Berend (2010) framkvæmdi áhugaverða rannsókn á 

umræðum meðal staðgöngumæðra. Hún skoðaði skrif bandarískra staðgöngumæðra á 

spjallsvæði á netinu. Niðurstaða hennar var að konurnar virtust hafa myndað sér 

einarða afstöðu með barninu. Þær deildu myndum með hvor annarri af fósturvísum 

sem höfðu verið settir upp í leg þeirra og töluðu um þá eins og þeir væru þegar orðnir 

að börnum. Töluðum um að þeir litu vel út og lýstu yfir von um að þeir myndu halda. 

Þær hvöttu hvor aðra áfram og studdu hvor aðra þegar illa gekk. Þegar konur misstu 

fóstrið veittu þær huggun og lýstu yfir samúð með verðandi foreldrum Efnistök og 

nálgun Berend er áhugaverð ekki síst sú mynd sem hún dregur upp af samræðum 

staðgöngumæðra og þeirri orðræðu sem þær hafa myndað sín á milli heldur einnig 

vegna umræðunnar um hina persónugerða fósturvísa. 

Hugtökin staðgöngumóðir og staðgöngumæðrun hafa verið gagnrýnd. 

Gagnrýnendur telja ekki við hæfi að kalla konu sem ekki hyggst ala barnið upp, 

móður þess (Ragoné, 1996; Teman, 2010). Þá telja aðrir að með því að vísa ekki til 

konunnar sem elur og fæðir barnið sem móður sé gert lítið úr meðgöngunni og 

framlagi konunnar til sköpunar barnsins. Kona sem gangi með barn og ali á eigin 

líkama og blóði sé móðir þess (Teman, 2010). Hvaða skoðun sem fólk hefur um ágæti 

hugtaksins hefur það fest sig í sessi og er ráðandi hérlendis jafnt í fréttaflutning sem 

og opinberum skjölum. 

Margt virðist þurfa að varast í samskiptum staðgöngumæðra og verðandi 

foreldra og svo samskipti annarra við þessa aðila. Teman (2009 og 2010) segir t.d. frá 

verðandi móðir og staðgöngumóðir sem sóttu saman læknistíma. Þar beindu læknar 

orðum sínum frekar að verðandi móður en staðgöngumóður. Það getur verið 

ánægjulegt fyrir verðandi móður en samtímis er það vanvirðing í garð 

staðgöngumóður þar sem líkami hennar verður að hylki um barnið og hún sjálf nýtur 

ekki virðingar sem sjálfstæð persóna eins og femínistar óttast að muni gerast.  

2.4.2 Femíniskar rannsóknir og umfjöllun 

Femínistinn Gena Corea (1985) líkti tæknifrjóvgunum á mönnum við aðferðir sem 

notaðar hafa verið í kynbótaræktun búfjár. Hún vann með kenningu femínistans 

Andreu Dworkin sem setti fram tvö módel sem hún taldi lýsa félags- og kynferðislegri 

stjórn karla yfir konum. Það var búskaparmódel (e. farming-model) þar sem menn sá 

sæði sínu í konur og uppskera börn. Þá leið taldi hún ekki hafa þótt nógu afkastamikla 

þar sem konur geta átt við ófrjósemi að stríða og bera iðulega ekki meira en eitt barn á 

ári. Þar að auki hefur konan í þessu módeli svigrúm til að stjórna eigin barneignum að 

einhverju leyti með getnaðarvörnum. Hitt módelið kallast hóruhússmódel (e. brothel) 

þar eru konur seldar sem  vara í kynferðislegum tilgangi og ekki álitnar mannlegar 

verur. Þessar konur selja hluta af líkömum sínum sem og gjörðir sínar, hvað þær segja 

og gera. Corea setti nýja tækni í tæknifrjóvgun (e. New Reproductive Technologies: 

NRT) inn í módel hóruhússins og segir: ,,Kynferðislegar vændiskonur selja leggöng, 

endaþarm og munn, vændiskonur æxlunar munu hins vegar selja aðra líkamsparta: 

leg; eggjastokka; egg“ (Corea, 1985: 43).   

Árið 1985 setti Corea fram þá framtíðarspá að þegar það yrði orðin venja að 

flytja fósturvísa frá einnu konu til annarrar þá myndi opnast leið til að ,,nota þriðja 

heims konur til að ganga með börn fyrir auðugari Vesturlandabúa“ (Corea, 1985: 43). 

Einnig spáði hún því að áður en langt um liði þætti eðlilegt að velja úr bestu 

fósturvísana og dæma þá misgóða. Einnig yrði reynt að velja ákveðið kyn og koma í 

veg fyrir ákveðna sjúkdóma.  

Corea notar ekki hugtakið staðgöngumæður (e. surrogate mothers) heldur talar 

ýmist um breeder women og mercenary eða host mothers. Á íslensku mætti þýða 

þessi hugtök sem kynbótakonur, málaliðamæður eða hýsilmæður. Í lok greinar sinnar 

segir hún frá konu sem var úrskurðuð heiladauð þegar hún var gengin 22 vikur með 

barn. Líkama konunnar var haldið starfandi í rúma tvo mánuði þar til barnið var sótt 

með keisaraskurði. Í framhaldi af þessari sögu spyr Corea hvort tæknin muni að 

lokum ekki þurfa á mörgum kvenlíkömum að halda heldur geta sett ræktaða 

fósturvísa í mæðravél (e. the mother machine). Siðfræðingurinn Rosalie Ber (2010) 

ræddi einnig svipaðan möguleika þegar hún setti fram þá spurningu hvort 

réttlætanlegt gæti talist að nota líkama heiladauðra kvenna til að ganga með börn fyrir 

aðra, þær væru hvort eð er ekki að nota líkama sinn. Þá spurði Ber hvort það væri 

siðferðislega einhver munur á því að nota konur sem hvort eð er væru ekki að nota 

líkama sinn og vissu ekki af sér eða því að nota konur sem segðust vera tilbúnar til 

starfans, að því gefnu að samfélagið samþykkti staðgöngumæðrun yfir höfuð.  

Femínistinn Renate Duelli Klein (1985) telur nýju æxlunartæknina ekkert 

minna en árás á líkama kvenna þar sem sjálfræði sé tekið úr höndum kvenna og falið í 

hóp sérfræðinga; lækna, vísindamanna og fulltrúa lyfjaiðnaðarins, sem hún kallar 

tæknilækna (e. technodocs). Hún telur nýju tæknina bæði niðurlægja og kúga konur 

og gera þær að lifandi tilraundýrum. Þá efaðist hún um raunverulegt frelsi kvenna í 

barneignarmálum í samfélagi sem krefjist þess að konur sem eru eiginkonur verpi 

einnig mæður. Aðgerðirnar séu réttlættar með orðræðu sem hverfist um að verið sé að 

hjálpa konunum sem verða um leið sjúklingar tæknilæknanna. Sársaukinn sé þó ávallt 

kvennanna að bera. Hvort sem það eru brostnar vonir vegna síendurtekinna aðgerða 

sem ekki heppnast eða líkamlegur sársauki sem getur fylgt aðgerðunum t.d. 

eggheimtu að ógleymdum sálrænum kvölum sem konur geta liðið hvort sem þær 

eignast barn eða ekki. Þrá og þarfir kvenna, upplifun þeirra af virkni eigin líkama er 

ekki virt heldur er þeim lýst sem taugaveiklum og ímyndunarveikum. Vestrænar 

konur hljóta meðaumkun og fá að verða lifandi tilraunadýr svo lengi sem þær uppfylla 

ákveðin skilyrði, Klein telur til gagnkynhneigðar konur, giftar/í sambandi, 

fjárhagslega öruggar, helst hvítar og hraustar. Þannig segir Klein (1985: 65): ,,Okkur 

er jú kennt að raunverulegar konur eigi rétt á að uppfylla líffræðilegar hvatir sínar“. Í 

þessu samhengi bendir hún á að ófrjóar konur í þróunarlöndum hafa ekki sama 

aðgang að tæknifrjóvgunum. Klein spáði því að í framtíðinni gætu konur selt eggin 

sín. Sú spá hefur sannarlega ræst. 

 

2.4.3 Aðrar rannsóknir 

Félagsfræðingurinn Amrita Pande hefur unnið að rannsóknum á staðgöngumæðrum á 

Indlandi. Hún hefur tekið viðtöl við konurnar sjálfar. Fengið að fylgjast með þeim og 

einnig rætt við starfsmenn frjósemisklíníkanna (2010, 2009a og 2009b). Hún leggur 

áherslu á markaðshlið staðgöngumæðrunar, líðan staðgöngumæðranna og 

heilbrigðistúrisma. Í rannsóknarniðurstöðum hennar koma fram dekkri skuggahliðar 

en t.d. í rannsóknunum Teman (2010) og Ragoné (1994). Pande (2009a) segir meðal 

annars frá því að hún hafi kynnst konum sem hafi gerst staðgöngumæður til að greiða 

skuldir og bæta hag sinn en þurft að greiða hluta af þóknun sinni til miðlara. Pande 

tekur fram að í samvinnu við klíníkurnar sem sjá um staðgöngumæðurnar hafi þessar 

greiðslur verið felldar inn í þá þóknun sem verðandi foreldrar greiða. Viðtöl Pande 

(2010, 2009a og 2009b) við indversku staðgöngumæðurnar staðfesta að miðlarar hafa 

komið við sögu, fundið konurnar í heimaþorpum þeirra og fengið þær til að gerast 

staðgöngumæður. Þessir miðlarar, oftast konur, hafa svo tekið nokkuð stóran hluta af 

greiðslu kvennanna. Pande bendir þó á að svo virðist sem klíníkurnar hafi í auknum 

mæli reynt að koma í veg fyrir slíka starfsemi. Vonandi mun Indland festa í gildi lög 

og eftirlit með starfseminni og þannig tryggja velferð og hag staðgöngumæðranna.  

Staðgöngumæðrun var stunduð í Finnlandi að einhverju leyti þar til hún var 

bönnuð árið 2007. Á tímabilinu janúar 1991 til maí 2001 fór þar fram rannsókn á 

staðgöngumæðrun (Söderström-Anttila, Blomqvist, Foudila, Hippeläinen, 

Kurunämki, Siegberg, Tulppala, Tuomi-Nikula, Vilska og Hovatta, 2002). Á þessum 

tíma gerðust sautján konur staðgöngumæður í velgjörðaskyni og fæddust ellefu börn á 

þennan máta. Níu einburar og eitt sett af tvíburum, þá varð eitt fósturlát. Öll pörin 

komu frá Norðulöndunum, flest frá Finnlandi, tvö frá Svíþjóð, eitt frá Danmörku og 

eitt frá Noregi. Verðandi foreldrar höfðu allir fundið tilvonandi staðgöngumóður 

sjálfir og voru þær allar nema þrjár, skyldar eða nátengdar ófrjóa parinu; systur, 

mæður, frænkur eða vinkonur. Bæði staðgöngumóðir og verðandi foreldrar fengu 

ítarlega ráðgjöf og verðandi foreldrar voru búnir undir að ættleiða líffræðileg börn sín. 

Tvær staðgöngumæðranna fengu fæðingarþunglyndi önnur þeirra þurfti lyfja- og 

sálfræðiráðgjöf að halda. Foreldrar tóku við barninu strax eftir fæðingu en ættleiddu 

það formlega við tveggja mánaða aldur. Áður en tæknifrjógvunarferli hóftst fengu 

staðgöngumóðir og maki fengu ráðgjöf um hvernig best væri að útskýra fyrir börnum 

sínum að móðir þeirra gengi með barn sem yrði ekki systkini þeirra og verðandi 

foreldrar hlutu einnig ráðgjöf, ýmist frá sálfræðingi og/eða geðlækni. Þá var öllum 

aðilum boðið að halda ráðgjöf áfram á meðan meðgöngu stæði og eftir. Verðandi 

foreldrar greiddu allan kostnað. Höfundar skýrslunnar um þessa rannsókn 

(Söderström-Anttila o.fl., 2002) komust að þeirri niðurstöðu að IVF 

staðgöngumæðrun í velgjörð gæti með góðri ráðgjöf og vönduðu vinnubrögðum farið 

vel fram og verið farsæl lausn við ófrjósemi.  

Innan læknisfræði virðist helst fjallað um staðgöngumæðrun framkvæmda 

með tæknifrjóvgun sem úrræði við ófrjósemi. Auk þess velta læknar fyrir sér 

siðferðilegum spurningum varðandi framkvæmdina (Siðfræðiráð Læknafélags 

Íslands, 2011; Þórður Óskarsson, 2001; Macnaughton, 1987). Þá er gjarnan sérstök 

áhersla á hvaða sjúklingar gætu mögulega nýtt sér viðkomandi lækningu eða tækni. Í 



 50 

dag er áberandi eftirvænting meðal læknastéttarinnar eftir niðurstöðum tilrauna með 

legígræðslur í konur (Grynberg o.fl., 2011).  

Lögfræðingar eru nokkuð áberandi í rannsóknum á staðgöngumæðrun. Áhersla 

þeirra er helst á að greina lög og dómsmál í greinarskrifum sínum með það í huga að 

draga fram hugmyndir og viðhorf samfélagsins sem mótar lögin (Ciccarelli og 

Ciccarelli, 2005; Wallbank, 2004). Algengt er að lögfræðingar rýni í dómsmál og 

þekkta dóma sem fallið hafa í forræðisdeilum verðandi foreldra og staðgöngumóður 

og reyni þannig að draga fram raunverulegt undirliggjandi viðhorf samfélagsins 

(Busby og Vun, 2010; Ciccarelli og Ciccarelli, 2005).  

Lögfræðingarnir John og Janice Ciccarelli (2005) töldu sig sýna fram á að í 

forræðisdeilum skipti máli hvort um fulla eða hefðbundna staðgöngumæðrun sé að 

ræða. Þegar um fulla staðgöngumæðrun er að ræða nýti dómarar vanalega lagaramma 

ættleiðinga. Kona sem gangi með barnið teljist genetísk móðir og því sé henni yfirleitt 

dæmt forræði. Sé verðandi faðir einnig sá líffræðilegi er hann viðurkenndur sem faðir. 

Notkun á ættleiðingarlögum getur þó valdið vanda þar sem sú staða getur komið upp 

að verðandi faðir sé viðurkenndur en þurfi að veita maka sínum heimild til að mega 

ættleiða barnið sem setur þau í ójafna valdastöðu. Sé hins vegar um að ræða fulla 

staðgöngumæðrun flækjast málin. Lagalega er hægt að verða móðir annaðhvort með 

því að fæða barn eða leggja til egg. Þegar þessar mæður deila um forræði er erfitt að 

dæma. Í máli Johnston gegn Calvert sem féll í Kaliforníu í Bandaríkjunum árið 1993 

tókust verðandi foreldrar og staðgöngumóðir á í forræðisdeilu. Verðandi foreldrar 

unnu málið á þeim forsendum að þau hafi verið genetískir foreldrar og ekki síður þar 

sem þeirra ásetningur hafi orðið til þess að barnið varð til og þar af leiðandi væri það 

þeirra barn (Ciccarelli og Ciccarelli, 2005). 

Siðfræðingar spyrja oft áleitinna spurninga sem erfitt getur verið að svara. 

Sumar spurninganna eru slíkar að ekki virðist búist við svari við þeim heldur því að 

þær opni umræðu og fái fólk til að hugsa. Meðal siðfræðinga og lögfræðinga er helst 

hægt að finna sérstaka umfjöllun um réttindi barnsins (Ber, 2010; Parks, 2010; Hanna, 

2010; Wallbank, 2004; Ástríður Stefánsdótir, 2010, Salvör Nordal, 2010 og 

Vilhjálmur Árnason, 2010). Siðfræðingurinn Jennifer A. Parks (2010) talar um 

æxlunarstarf (e. reproductive labour) sem efnaðar konur fái sér lægra settar konur til 

að vinna fyrir sig.  

 Kristin siðfræði er undirgrein siðfræði. Þaðan koma margar áhugaverðar 

vangaveltur um staðgöngumæðrun og þar er einnig ákveðinn klofningur. Íhaldssöm 

kristin siðfræði hefur lagt áherslu á þar sem að staðgöngumæðrun sé utan hjónabands 

teljist hún eiginlega framhjáhald og sé á þeim forsendum röng (Jennings, 2010; 

Stoyle, 2009). Í rannsókn siðfræðingsins Patricia Jennings (2010) meðal ófrjósamra 

kvenna kom fram að flestar viðmælenda hennar voru tilbúnar til að gangast undir 

tæknifrjóvgun en gátu ekki hugsað sér að leita til staðgöngumóður þar sem það bryti 

gegn trú þeirra og lífsreglum. Þá eru áberandi áhersla meðal siðfræðinga að velta fyrir 

sér réttindi allra málsaðila og sérstaklega þeirrar konu sem kemur til með að ganga 

með barnið og rétt barnsins. 

Valdasamskipti milli staðgöngumóður og verðandi foreldra geta ýmist verið 

stíf og erfið eða ljúf og vingjarnleg og allt þar á milli. Átök milli staðgöngumóður og 

verðandi foreldra og erfiðar spurningar um sjálfræði og hegðun á meðgöngu varðandi 

mataræði og annað geta komið upp (Jadva o.fl., 2003 og Ber, 2010).  

Stórar siðferðislegar spurningar snúa að réttindum staðgöngumóður og barns. 

Þannig spyr Ber (2010) hvort og að hvaða leyti staðgöngumóðir sé sjálfráð og með 

yfirráð yfir eigin líkama á meðgöngu og hversu langt verðandi foreldar megi ganga í 

kröfum sínum og óskum um hegðun og hátterni konu á meðgöngu. Hver fái til dæmis 

að ráða því hvort barn fæðist eða verði tekið með keisaraskurði. Eins spyr hún hvaða 

hlutverki læknar þjóni, hvaða hagsmuna eiga þeir helst að gæta. Þá spyr hún hvort 

hægt eigi að vera að þvinga staðgöngumóður í einhver próf eða skoðanir hvað um 

fóstureyðingar ef eitthvað er að barninu eða heilsu staðgöngumóður? Lög sem leyfa 

staðgöngumæðrun gera það á ólíkum forsendum. Ísraelsk lög gefa staðgöngumóður 

fullt vald á meðan á meðgöngu stendur en veita ekki svigrúm fyrir hana til að skipta 

um skoðun eins og til dæmis áströlsk lög gera (Ber, 2010).   

Félagsfræðingar og sálfræðingar virðast oftast vinna með megindlegar 

rannsóknir og setja upplýsingar og niðurstöðu rannsókna iðulega upp í töflur, til 

dæmis hvað varðar menntun staðgöngumæðra, stöðu þeirra og líðan, sem og verðandi 

forelda og barna þeirra (MacCallum o.fl., 2003; Golombok o.fl., 2006; Jadva o.fl., 

2003). Áhersla og hugmyndir um mikilvægi tengslamyndunar barns við móður eða 

einhvern annan nákominn koma frá sálfræðingum. Þá hafa sálfræðingar rannsakað 

tilfinningar staðgöngumæðra með sérstakri áherslu á tengslamyndun við barnið, 

tilfinninga umróts (ef eitthvað verður) við að gefa frá sér barnið og því hvaða þættir 

auðveldi konum að stjórna tilfinningum sínum á meðgöngu (Baslington, 2002) Þá eru 

rannsóknir félagsfræðinga oft líkar mannfræðirannsóknum. Rannsókn Pande (2009a 

og 2009b) á Indlandi með djúpviðtölum við indverskar staðgöngumæður þar sem hún 

dregur fram upplifun þeirra og heimssýn er gott dæmi.  

Félagsráðgjafar hafa einnig komið að rannsóknum um tæknifrjóvganir og 

staðgöngumæðrun. Þeir benda ekki einungis á vandamál heldur er nálgun þeirra 

hagnýt og raunsæ þar sem þeir leggja einnig til lausnir. Félagsráðgjafar leggja mikla 

áherslu á að staðgöngumæður og verðandi foreldrar njóti stuðnings áður en meðganga 

hefst, á meðan og helst einnig eftir fæðingu barnsins. Þá er helst að finna umfjöllun 

um praktísk atriði um framkvæmd staðgöngumæðrunar í skrifum félagsráðgjafa 

(Palattiyil o.fl., 2010; Helga Sól Ólafsdóttir, 2011).  

3. Vettvangur: Ísland 

Íslensk lög skilgreina staðgöngumæðrun sem: ,,Tæknifrjóvgun framkvæmd á konu 

sem hyggst ganga með barn fyrir aðra konu og hefur fallist á það fyrir meðgönguna að 

láta barnið af hendi strax eftir fæðingu“ (Lög um tæknifrjóvgun nr. 55/1996). 

Samkvæmt fimmtu grein er staðgöngumæðrun óheimil á Íslandi og í þeirri sautjándu 

segir: ,,Brot gegn lögum þessum eða reglum settum samkvæmt þeim varða sektum 

eða fangelsi allt að þremur mánuðum“.  

Þrátt fyrir að staðgöngumæðrun sé ekki heimil hérlendis eru börn á Íslandi 

sem hafa fæðst á þennan hátt. Fólk hefur ýmist ferðast út fyrir landsteinana eða fundið 

glufu í lögunum til að framkvæma staðgöngumæðrun hérlendis. Ég leitaði því meðal 

annars eftir upplýsingum um hvort einhver opinber aðili héldi utan um slík tilvik eða 

hvort einungis væri hægt að byggja á sögusögnum til að áætla fjölda þessara barna.  

Samkvæmt upplýsingum frá lögfræðingum velferðar- og 

innanríkisráðuneytisins virðist engin opinber skrá haldin hér á landi um tilvik 

staðgöngumæðrunar eða fjölda barna sem fæðast á þennan hátt
2

. Samkvæmt 

viðmælendum mínum og umræðum á málþingum virðast þó einhver mál hafa komið 

inn á borð ráðuneyta og opinberra stofnana. Orðrómurinn segir að Tryggingastofnun 

ríkisins hafi fengið fyrirspurn vegna sjúkrakostnaðar fyrirbura fæddum af 

staðgöngumóður. Innanríkisráðuneytið á að hafa fengið fleiri en eitt mál vegna 

ríkisborgararéttar og utanríkisráðuneytisins vegna útgáfu vegabréfa.  

 

3.1 Staða ófrjósemi: bakgrunnur staðgöngumæðrunar 

Ófrjósemi er skilgreind sem sjúkdómur af íslenska ríkinu (Lög um tæknifrjóvgun nr. 

55/1996). Fyrir tíma tæknifrjóvgunar tók barnlaust fólk yfirleitt það sér börn annarra. 

Ýmist munaðarleysinga sem áttu ekki aðra að. Hér á Íslandi var einnig eitthvað um að 

börn væru vistuð í lengri og skemmri tíma hjá ættingjum, þó er erfitt að finna 

heimildir um slíkt þar sem fyrirkomulagið fór yfirleitt fram án afskipta yfirvalda.  

Tæknisæðingar með gjafasæði hófust hér á landi um 1977-78 (Óskarsson, 

2001). Fjallað hefur verið um siðferði í tæknifrjóvgunarmálun á fjölbreyttum 

vettvangi hérlendis, bæði meðal fagfólks og almennings. Art Medica er eina íslenska 

                                                      
2
 Guðríður Þorsteinsdóttir skrifstofustjóri Velferðarráðuneytis, tölvupóstur í febrúar 2012 og 

Jóhanna Gunnarsdóttir lögfræðingur innanríkisráðuneytinu, tölvupóstur í febrúar 2012.  

ófrjósemislæknastofan og er að eigin sögn ,,sérfræðingar í ófrjósemi síðan 1991“ (Art 

Medica, e.d.). Meðferðarleiðir hjá Art Medica eru nokkuð kostnaðarsamar en þar til 

nýlega voru þær niðurgreiddar að einhverju leyti af ríkinu. Þannig tekur íslenska ríkið 

beinan þátt í því að skapa nýja þegna. Þó er ekki ljóst hversu mikilvægt þetta verkefni 

þykir því nýverið hefur verið dregið úr niðurgreiðslum auk þess hefur verið dregið úr 

fjárveitingum til ættleiðinga. Félagið Íslensk ættleiðing þurfti nýverið að aflýsa 

námskeiði fyrir verðandi kjörforeldra en námskeiðið er skilyrði fyrir því að fá að 

ættleiða erlendis frá. Nú er svo komið að félagið stendur völtum fótum og tugir 

ættleiðinga eru í uppnámi auk þess sem fólk á það á hættu að detta út af biðlistum 

ýmist vegna aldurs eða langrar viðveru á lista (Fréttablaðið, 2012, 5. september).   

 

3.3 Saga lagasetningar á Íslandi   

Þegar frumvarpið um lög um tæknifrjóvgun var lagt fram kom strax upp umræða um 

ákveðin atriði þess. Til dæmis um réttmæti þess að heimila ekki einhleypum konum 

og þar með samkynhneigðum konum aðgang að tæknifrjóvgun (athugið á þessum 

tíma hafði staðfest sambúð samkynhneigðra ekki verið samþykkt). Þá var gagnrýnd sú 

leið að skilgreina ófrjósemi sem sjúkdóm en heimila einungis ákveðnum sjúklingum 

úrræðið og spurt hvaða máli hjúskaparstaða skipti í því ljósi. Einnig hefur lengi verið 

deilt um réttmæti nafnleyndar við kynfrumugjöf sem hjálpi fullorðnum að eignast 

börn án þess að áhrif þess á börnin hafi verið fyllilega rannsökuð (Þingskjal 1181). 

Blikur eru á lofti um breytingar en nýverið var lögð fram þingsályktunartillaga til að 

tryggja rétt barna til að þekkja uppruna sinn (Þingskjal 410).  

Það ber á umræðu um staðgöngumæðrun á Íslandi í ræðustól Alþingis á 120. 

löggjafarþingi, árið 1995-1996. Þá í tengslum við lagafrumvarp um tæknifrjóvgun 

sem síðar varð að lögum um tæknifrjóvgun nr.55/1996. Nefndin sem vann 

lagafrumvarpið sem varð að tæknifrjóvgunarlögunum ræddi um staðgöngumæðrun á 

sínum tíma og komst að þeirri niðurstöðu að ekki væri ráð að heimila hana að svo 

stöddu. Samkvæmt viðmælenda og fréttum frá þessum tíma var umræða um 

staðgöngumæðrun ekki hávær í samfélaginu þó hún hafi stundum fylgt umræðu um 

tæknifrjóvgun. Tæknifrjóvgunarlögunum hefur verið breytt nokkru sinnum frá 

setningu en aldrei þótt ástæða til að heimila staðgöngumæðrun. Á þeim tíma sem 

lögin voru sett virðist Kvennalistinn og Guðný Guðbjörnsdóttir hafa verið áberandi í 

umræðunni. Guðný Guðbjörnsdóttir talaði fyrir fyrsta minnihluta allsherjarnefndar og 

lagði fram athugasemdir og ábendingar um staðgöngumæðrun og tæknifrjóvganir í 

samhengi við femíniskar kenningar og það sem hún kallaði kvennapólitískt sjónarmið 

(Þingskjal 824). Þá birtust strax nokkur stef sem enn í dag eru ráðandi í umræðunni; 

deilan um rétt barns til að þekkja uppruna sinn og hvernig brotið er á þessum rétti 

með nafnlausum kynfrumugjöfum og umræða um staðgöngumæðrun í velgjörða eða 

hagnaðarskyni  

Árið 2006 var tæknifrjóvgunarlögunum breytt og einhleypum konum heimilað 

að gangast undir tæknifrjóvgun. Við þessa breytingu var einnig rætt um möguleika á 

að heimila staðgöngumæðrunar en umræðunni var frestað vegna skorts á umræðu í 

samfélagi að mati nefndarmanna (Þingskjal 619). Rúmlega tíu árum síðar dregur til 

tíðinda. Þann 22. apríl 2007 birtist smáauglýsing í Morgunblaðinu undir fyrirsögninni 

Staðgöngumóðir. Þar óskaði íslenskt par eftir staðgöngumóður sem væri tilbúin að 

ganga með barn fyrir þau og þar sem framkvæmdina er ólögleg hérlendis leitaðist 

parið eftir því að konan yrði tilbúin að ferðast með þeim erlendis eftir læknisaðstoð. Í 

auglýsingunni stóð:  

Er einhver þarna sem gæti hugsað sér að ganga með 

barn fyrir okkur. Notaður yrði fósturvísir frá okkur. 

Lagalega séð er ekki hægt að framkvæma þetta hér landi 

svo ferlið verður að gerast erlendis. Farið verður með 

þetta sem trúnaðarmál. Ef þú gætir hugsað þér að skoða 

þetta með okkur endilega hafðu samband. 

 

Þetta virðist vera í fyrsta skipti sem ósk einstaklinga eftir aðstoð staðgöngumóður er 

sett fram skriflega, opinberlega og svo augljóslega. Daginn eftir birtist viðtal við dr. 

Reyni Tómas Geirsson yfirlækni kvennadeildar Landspítalans í Morgunblaðinu (23. 

apríl, 2007). Reynir Tómas sagði þá m.a. að hann teldi vel koma til greina að breyta 

lögunum og heimila staðgöngumæðrun. Reynir Tómas er í dag verndari félagsins 

Staðgöngu (stadganga, e.d.). Næsta dag birtist í Fréttablaðinu (24. apríl, 2007) stutt 

grein um málið þar sem rætt var við þáverandi landlækni, Matthías Halldórsson sem 

sagði: ,,Þetta er þó fyrst og fremst siðferðilegt vandamál og kannski ekki fyrir lækna 

að taka afstöðu til frekar en þjóðarinnar almennt“. Einnig var rætt við Jón G. Snædal, 

formann siðfræðiráðs lækna sem sagði: ,,Mér finnst vera full ástæða til að ræða þetta 

og síðan getum við ákveðið hvort það verði heimilað. Við getum ekki horft fram hjá 

því að vandamálin eru til staðar og að tæknin er til staðar“. Þann 27. apríl birtist pistill 

Höllu Gunnarsdóttur; Barn til sölu og leg til leigu í Morgunblaðinu. Halla 

Gunnarsdóttir skrifaði hugleiðingar sínar um staðgöngumæðrun út frá femíniskum 

sjónarmiðum og gagnrýndi stöðu kvenna og barna í slíkum málum. Pistillinn vakti 

ekki mikla athygli á sínum tíma en spilar hlutverk í umræðunni nokkrum árum síðar 

þegar hann var settur í samhengi við fréttaflutning af máli Jóels litla, drengsins sem 

hafði fæðst af staðgöngumóður í Indandi undir lok árs 2011. Það verður betur rætt 

síðar í niðurstöðu kaflanum.  

Svo virðist sem eitthvað hafi byrjað að gerjast í apríl mánuði 2007. 

Hugmyndin um að staðgöngumæðrun verði einhvern tíma heimiluð og möguleg á 

Íslandi var þá sett fram opinberlega og virðist vera neistinn sem kom málinu af stað. 

Reynir Tómas Geirsson, Matthías Halldórsson og Jón G. Snædal höfðu enda allir 

talað um staðgöngumæðrun sem raunhæft læknisfræðilegt úrræði til handa ófrjóum 

sem bæri að skoða (Morgunblaðið, 23. apríl, 2007 og Fréttablaðið, 24. apríl, 2007). 

Umræðan virðist svo leggjast í dvala í nokkurn tíma eftir þessa daga í aprílmánuði 

2007.  

Þann 12. september 2008 stígur Ragnheiður Elín Árnadóttir þingmaður 

sjálfstæðisflokksins í ræðustól Alþingis og innir Guðlaug Þór Þórðarson, þáverandi 

heilbrigðisráðherra og flokksbróður, eftir viðbröðum ráðuneytisins. Hvort það hyggist 

setja á fót nefnd til að hefja umræðu um málið og rannsaka það. Á þessum tíma var 

nefnd að störfum þar sem lagt hafði verið til að breyta tæknifrjóvgunarlögunum og 

heimila notkun á fósturvísum í stofnfrumurannsóknum. Í nefndaráliti kom fram að 

mögulega mætti endurskoða bann við staðgöngumæðrun og sérstaklega var minnst á 

konur sem hafa sökum veikinda misst legið í þessum samhengi (Þingskjal 992).  

Guðlaugur Þór Þórðarson svarar fyrirspurn Ragnheiðar Elínar Árnadóttur og 

segist hafa ákveðið að setja af stað hóp til að skoða málið. Hann tekur fram að hann 

telji rétt að kirkjan og almenningur komi að umræðunni. Hann vildi: ,,að sem flestir 

komi að því að skoða þessi mál og við getum þá náð víðtækri sátt í samfélaginu um 

breytingar - ef við viljum gera breytingar - til þess að þetta verði leyfilegt“ 

(Guðlaugur Þór Þórðarson, 12. september, 2008). Ragnheiður Elín Árnadóttir þakkar 

svarið og ítrekar að henni þyki áríðandi að skoða málið vel frá öllum hliðum, ekki sé 

tækt: ,,að meina fólki sem þráir að eignast barn að fara þessa leið út frá einhverjum 

sjónarmiðum sem ekki hafa verið fullkönnuð“ (Ragnheiður Elín Árnadóttir, 12. 

september, 2008).  

28. janúar 2009 var vinnuhópurinn stofnaður, hann skipuðu: Guðríður 

Þorsteinsdóttir sviðsstjóri lagasviðs heilbrigðisráðuneytis, formaður. Kristján Oddsson 

aðstoðarlandlæknir og Ástríður Stefánsdóttir, dósent, siðfræðingur og læknir.  

Það dregur lítið til tíðinda næstu mánuði. Árið 2009 ýtir Ragnheiður Elín 

Árnadóttir á eftir málinu með fyrirspurn til heilbrigðisráðherra þar sem hún innir eftir 

framgangi skýrslunnar. Á alþingi 14. október, 2009 spyr Ragnheiður Elín Árnadóttir 

enn eftir niðurstöðu vinnuhópsins. Tæpum mánuði síðar, 11. nóvember svaraði 

heilbrigðisráðherra því að áfangaskýrslu væri að vænta frá hópnum i byrjun desember 

2009 (stadganga, 1. nóvember, 2009). 

Í ársbyrjun 2010 þann 5. febrúar skilaði nefndin sem Guðlaugur Þór Þórðarson 

stofnaði af sér: Áfangaskýrslu vinnuhóps heilbrigðisráðherra um staðgöngumæðrun, 

Áfangaskýrslunni svokölluðu. Nefndin taldi ekki rétt að álykta að svo stöddu hvort 

rétt væri að heimila staðgöngumæðrun eða ekki en hvöttu til almennrar umræðu um 

málið. Þá um sumarið, 7. júní 2010 skilaði nefndin lokaáliti sínu. Þar var enn hvatt til 

frekari umræðu og lögð áhersla á nauðsyn þess að ná almennri sátt um málið. Þá var 

einnig lögð áhersla á æskilegt samstarf við Norðurlöndin. Hópurinn vonaðist til að 

skýrslan gæti orðið grundvöllur upplýstrar umræðu um málið. Í framhaldinu boðaði 

ráðuneytið til opins fundar um málefnið sem haldinn var 26. mars. 2011 

(Velferðarráðuneytið, 11. febrúar, 2010; 23. mars, 2011). Einn viðmælenda minna 

tjáði mér að fundurinn hafi ekki verið jafn vel sóttur og vonast hafði verið til.  

Þann 30. nóvember 2010 á 139. löggjafarþingi lagði Ragnheiður Elín 

Árnadóttir ásamt 17 öðrum þingmönnum
3
 fram fyrstu þingsályktunartillögu um að 

heimila staðgöngumæðrun á Íslandi (Þingskjal 376). Tillagan var kynnt sem 

þverpólitísk.  

Málinu var síðan vísað til heilbrigðisnefndar Alþingis 20. janúar, 2011. 

Meirihluti velferðarnefndar Alþingis skilaði af sér breytingartillögum þar sem sérstök 

áhersla var lög á að fella út ákvæði um gildandi samning. Ný þingsályktunartillaga 

var lögð fram með tilliti til breytinga og umsagna ýmissa aðila á næsta þingi, 140. 

löggjafarþingi, 2011-2012 (Þingskjal 4).  

Þegar málið var að ganga í gegnum þingið kom upp mál þar sem íslenskt par 

hafði farið til Indlands og eignast barn með aðstoð staðgöngumóðir. Málið kom fyrst í 

fréttir hérlendis í lok árs 2010 og varð mjög áberandi í umræðunni og sett í samhengi 

við umræðuna á alþingi. Í nóvember 2010 fæðist lítill drengur á Indlandi sem hlaut 

                                                      
3
 Flutningsmenn tillögunnar voru: Ragnheiður E. Árnadóttir, Álfheiður Ingadóttir, Ásbjörn 

Óttarsson, Bjarni Benediktsson, Einar K. Guðfinnsson, Guðlaugur Þór Þórðarson, Gunnar 

Bragi Sveinsson, Íris Róbertsdóttir, Jón Gunnarsson, Ólína Þorvarðardóttir, Ólöf Nordal, 

Pétur H. Blöndal, Ragnheiður Ríkharðsdóttir, Sigurður Kári Kristjánsson, Siv Friðleifsdóttir, 

Tryggvi Þór Herbertsson, Vigdís Hauksdóttir, Þorgerður K. Gunnarsdóttir. (Þingskjal 376).  

nafnið Jóel. Fólk reynir einnig aðrar leiðir en að ferðast erlendis eftir aðstoð. Þann 19. 

desember 2010 birti DV frétt um konu sem sagðist ætla að skilja formlega við 

manninn sinn (á pappírum) og eignast barn með konu. Þá ætlaði hún að skilja við 

konuna og taka aftur saman við mannin og hann ættleiða barnið.  

Í framhaldi af umræðu um þessar fréttir er áhugavert að benda á að snemma 

árs 2011 finnur Velferðarráðuneytið sig knúið til að vekja athygli á umfjöllun 

vinnuhópsin um staðgöngumæðrun á vefsíðu sinni (Velferðarráðuneytið, 2011, 19. 

janúar).  

Í febrúar höfðu 14 af 16 aðilum sem skiluðu inn umsögn um 

þingsályktunartillöguna skilað inn neikvæðu áliti
4
. Einungis Staðganga og Tilvera, 

samtök um ófrjósemi, voru meðmælt og jákvæð í sínum umsögnum (Þingskjal 1409 

og 1410). Helst virtist ákvæði um bindandi samning milli verðandi foreldra og 

staðgöngumóður sitja í fólki og var sérstaklega gagnrýnt. Úr varð að meirihluti 

velferðarnefndar lagði til breytingar að frumvarpinu þar sem meðal annars var mælst 

til þess að fella út ákvæði um bindandi samning (Þingskjal 1865). Á sama tíma og 

málið er að ganga í gegnum þingið berast tíðar fréttir fjölmiðla af máli Jóels litla.  

Þann 17. júní. 2009 birti vísir.is niðurstöður skoðanakönnunar þar sem spurt 

var: Telur þú að leyfa ætti staðgöngumæðrun á Íslandi?. Þar svöruðu 74,9% játandi 

og 25,1% neitandi. Hafa skal í huga að um var að ræða valkvætt úrtak þar sem 

könnunin var opin þeim sem vildu svara og tímarammi svörunar var sólahringur. 

Rúmum tveim árum síðar, 21. desember 2011 birtir vísir.is sína aðra skoðanakönnun 

um staðgöngumæðrun. Þá var spurt Styður þú bann við Staðgöngumæðrun? Þá 

voru19,4% voru sammála banni en 80,6% ekki. Í janúar 2011 framkvæmdi fyrirtækið 

MMR nokkuð ítarlega skoðanakönnun þar sem 85% Íslendinga sögðust fylgjandi 

staðgöngumæðrun.  

Þá hefur verið bent á að erfitt eða ómögulegt geti reynst að draga skýr mörk á 

milli staðgöngumæðrunar í velgjörða eða í hagnaðarskyni Kona sem gerist 

staðgöngumóður í hagnaðarskyni getur vel borið sterkar tilfinningar til verðandi 

foreldra og einlæglega óskað verðandi foreldrum góðs gengis og verið hreykin af því 

að geta hjálpað þeim. Þá hefur verið bent á að erfitt sé að ákveða hvað teljist 

kostnaðargreiðslur og hvað uppbót.  

                                                      
4
 Þingskjal nr. 1256, 1317, 1361, 1362, 1374, 1375, 1383, 1384, 1411, 1412, 1413, 1414, 

1415, 1528, 1555, 1565, 1654, 1730, 1745, 1807 og 1865.  

Umræða um þingsályktunartillöguna hefur þrisvar sinnum farið fram á 

Alþingi. Fyrsta þingsályktunartillagan var gagnrýnd og sérstaklega uppástunga um að 

staðgöngumóðir og verðandi foreldrar myndu gera með sér bindandi samning. Þá 

lögðu Sigríður Ingibjörg Ingadóttir og Mörður Árnason fram frávísunartillögu þar 

sem þau töldu málið: ,,vanrætt innan þings og í samfélaginu, og fyrir liggja verulegar 

athugasemdir í umsögnum um upphaflegt þingmál um staðgöngumæðrun”. Þau lögðu 

til að tillögunni yrði vísað til ríkisstjórnar en svo varð ekki (Þingskjal 1926).  

Þann 18. janúar 2012, var lög fram þingsályktun þar sem ,,Alþingi ályktar að 

fela velferðarráðherra að skipa starfshóp sem undirbúi frumvarp til laga sem heimili 

staðgöngumæðrun í velgjörðarskyni“ (Þingskjal 702). Sérstaklega var tekið fram að 

við vinnuna skuli lögð áhersla á að tryggja hag og réttindi barns, staðgöngumóður og 

fjölskyldu sem og aðkomu verðandi foreldra. Lagarammi skuli vera strangur og 

verklagsreglur skýrar. Þá er minnst á eftirlit og upplýsta umræðu auk þess sem lagt er 

til að faglegt mat og reynsla, og alþjóðlegar rannsóknir og reynsla annarra vestrænna 

þjóða verði grundvöllur vinunnar. Að lokum er tekið fram að ,,Frumvarpið verði lagt 

fram svo fljótt sem verða má“. Þrátt fyrir áherslu á skjóta afgreiðslu hafði nefnd eða 

vinnuhópur ekki enn verið settur á fót 13. maí. 2012 en þá innti Ragnheiður Elín svara 

hverju sæta mætti. Hún beindi fyrirspurn sinni þá sérstaklega til Álfheiðar Ingadóttur 

þáverandi formanns velferðarnefndar Alþingis (Hjörtur J. Guðjónsson, 13.maí. 2012).  

Þann 10. janúar 2013 skipaði Guðbjartur Hannesson þáverandi velferðarráðherra 

starfshóp um undirbúning frumvarps til laga sem heimila staðgöngumæðrun í 

velgjörðarskyni (sbr. ályktun Alþingis dags. 18. janúar 2012). Hópinn skipa: Kristrún 

Heimisdóttir, lögfræðingur og formaður hópsins. Hrefna Friðriksdóttir, lögfræðingur, 

dósent við lagadeild Háskóla Íslands og Sigurður Kristinsson, heimspekingur, forseti 

hug- og félagsvísindasviðs Háskólans á Akureyri (Velferðarráðuneytið, 10. janúar, 

2013).  

 

3.4 Staðganga, stuðningsfélag staðgöngumæðrunar á Íslandi 

Félagið Staðganga, stuðningsfélag um staðgöngumæðrun á Íslandi var formlega 

stofnað 23. nóvember 2009. Staðganga er hluti af Tilveru, regnhlífasamtaka um 

ófrjósemi (stadganga, e.d.). Staðganga er ekki í samstarfi með félögum á 

Norðurlöndum né heldur með Samtökunum '78. Félagið heldur úti heimasíðunni 

stadganga.com, er með síðu á Facebook undir Staðganga og skrifa sem fastur penni á 

Pressunni.is en þar hafa þau birt svipað efni og á heimasíðunni sinni auk reynslusagna 

frá félagsmönnum og stuðningsaðilum. 

Félagið Staðganga fékk ekki strax talsmann enda viðkæmt umræðuefni og 

ekki allir tilbúnir að opinbera einkalíf sitt á þennan hátt. Félagið heldur úti heimasíðu; 

stadganga.com þar birtast fréttir og greinar sem tengjast staðgöngumæðrun og benda á 

málþing. Þá hafa þau einnig verið fastur penni á Pressunni.is en í því felst að þau geta 

einnig birt skrif þar. Þar hafa þau birt reynslusögur og bréf sem þeim hefur borist. Þá 

hafa þau verið áberandi í athugasemdakerfum við fréttir þar sem þau koma skoðunum 

sínum á viðkomandi frétt og/eða öðrum athugasemdum. Að auki hefur talskona 

félagsins og aðrir félagar komið fram í útvarps- og sjónvarpsviðtölum þar sem þau 

hafa sagt sögu sína (Staðganga, 26. janúar, 2011). Þannig hefur félagið komið málstað 

sínum og sjónarhorni á framfæri.  

4. Aðferðafræði 

Markmið rannsóknarinnar var að fá heildarsýn og skilning á umræðu um 

staðgöngumæðrun á Íslandi. Rannsóknin er hefðbundin mannfræðirannsókn unnin 

eftir eigindlegum rannsóknaraðferðum (e. qualitative research). Gagnasöfnun fólst því 

að mestu leyti að því að afla gagna um túlkun fólks og upplifun. Það gerði ég með 

viðtölum og þátttökuathugun, með setu á málþingum og öðrum fundum. Þar að auki 

safnaði ég opinberum gögnum, t.d. frá Alþingi og fylgdist með fréttaflutningi af 

málinu.  

 

4.1 Markmið og aðferðafræðileg nálgun 

Markmið rannsóknarinnar var að öðlast yfirsýn og skilning á umræðunni um 

staðgöngumæðrun hér á landi og kortleggja hana. Hverjir eru með, hverjir eru á móti, 

hverjir hafa ekki ákveðna skoðun og af hverju. Hvaðan koma röksemdir og skoðanir 

fólks og eru einhverjir áberandi einstaklingar eða hópar sem stýra umræðunni og 

skoðunum fólks?  

Tilgangur rannsóknarinnar er þannig að fá skýra sýn á stöðu umræðunnar hér 

á landi. Það hefur t.d. oft verið bent á að umræðan hafi hvorki verið nógu almenn né 

umfangsmikil og þess vegna ætti að bíða um sinn með lögleiðingu. Rannsóknin gæti 

reynst hagnýt heimild um umræðuna, það er að segja hvað hafi verið rætt og hvað 

ekki, á hvaða vettvangi og hversu ítarlega. Gagnasöfnun rannsóknar minnar fólst að 

mestu leyti í viðtölum, þátttökuathugun með setu á málþingum og öðrum fundum og 

því að safna opinberum gögnum og fylgjast með fréttaflutning af málinu. 

Aðferðafræði rannsókna innan félagsvísinda getur verið ólík. 

Mannfræðirannsóknir eru gjarnan eigindlegar fremur en megindlegar. Eigindlegar 

rannsóknir eiga það sammerkt að rannsakandi leitast eftir því að öðlast skilning á 

persónulegu viðhorfi, reynslu og sjónarhorni fólks. Því hlustar rannsakandi eða leitar 

eftir öðrum leiðum, eftir lýsingum fólks á eigin reynsluheim. Markmiðið er að reyna 

skilja raunveruleika fólksins á þess forsendum (Angrosino, 2007).  

Þessi rannsókn er eigindleg og unnin eftir etnógrafískum aðferðum. Slíkar 

aðferðir bjóða upp á fjölbreytta gagnasöfnun og nálgun að rannsóknarefni. Dæmi um 

aðferðir eru vettvangsathugun, að dvelja á stað um stund. Viðtöl og það að spyrja í 

sífellu spurninga, ekki bara viðmælendur heldur einnig sjálfan sig og gögnin sem 

maður safnar. Annar veigamikill þáttur er þátttaka þar sem rannsakandi getur myndað 

tengsl við viðmælendur og fengið aðra sýn á veruleika þeirra og dagegt líf. Aðferðin 

hefur kosti og galla. Kostirnir eru áðurnefndur sveigjanleiki og fjölbreytni bæði á 

meðan rannsókn stendur og við úrvinnslu. Persónuleg túlkun rannsakanda telst ýmist 

kostur eða galli. Kosturinn þá talinn það að fá að kynnast túlkun og upplifun annarra 

af heiminum og raunveruleika sínum, um leið eru sumir sem telja þetta það galla og 

vilja draga vísindalegt gildi rannsóknarinnar í efa (O'Reilly, 2005; Hammersley og 

Atkinsson, 2007). Slíkri gagnrýni hafna ég sem mannfræðingur sem hef trú á því að 

túlkun og upplifun fólks skipti máli og eigi að koma fram í rannsóknum. Þá hefur 

verið bent á að túlkun rannsakanda geti haft áhrif á gagnasöfnun og úrvinnslu þeirra. 

Persónulega túlkun má þó ekki ávallt túlka sem galla. Hún getur ljáð 

rannsóknarniðurstöðum aukið vægi og sett þær í samhengi við líðandi stund og 

tíðaranda. Minni ég hér að rannsóknargögnin eru fjölbreytt og umfangsmikil. Umfang 

gagna og fræðileg umfjöllun stendur einnig fyrir sínu og þessi rannsókn bætir veruleg 

við fræðilega þekkingu og umræðu um staðgöngumæðrun á Íslandi 

Ljóst er að rannsakandi hefur ákveðnar hugmyndir um vettvanginn og 

rannsóknarefni. Aðrar rannsóknir, viðtöl og þátttaka geta haft áhrif á hugmyndir 

rannsakanda og því getur verið gagnlegt bæði að skrá hjá sér hugmyndir í upphafi 

rannsóknar og á meðan á henni stendur til að átta sig á ferlinu (O'Reilly, 2005). Ég 

hélt slíka dagbók og notaði hana bæði við gagnaúrvinnslu og til að komast að 

niðurstöðu.  

Úrvinnsla á gögnunum fór fyrst og fremst fram með lestri og yfirlegu. Á 

meðan ég las skráði ég hjá mér hugrenningar og tengsl t.d. fréttaflutnings og þess sem 

kom fram í viðtölunum, þá hafði ég áðurnefnda dagbók ávallt við höndina. Ég las 

allar fréttir og fréttaskýringar sem ég fann. Ég tók upp og skráði öll viðtöl og las þau 

fyrst vel þegar ég hafði tekið þau öll og þá búin að byggja ákveðna þekkingu og mynd 

af umræðunni með lestri fréttanna. Þá merkti ég inn á handrit viðtalanna ákveðin 

þemu og þannig dró ég fram ákveðið mynstur og tengingu á milli þemanna. Ræður 

alþingismanna og opinber skjöl bættu enn við skilning og heildarmynd af málinu, eins 

og lag í lagköku.   

Mannfræði á rætur sínar að rekja til rannsókna þar sem hvítir, efnaðir menn 

rannsökuðu fólk í framandi og fjarlægum löndum. Vettvangurinn var þá skýrt 

afmarkað svæði. Með aukinni hnattvæðingu og fjölda mannfræðinga fer framandi 

slóðum og fólki sem ekki hefur verið rannsakað fækkandi. Þá eru löng og 

kostnaðarsöm ferðalög ekki á allra færi. Því hefur vettvangurinn tekið breytingum og 

er í dag afmarkaður huglægum ramma sem rannsakandi setur sér og viðfangsefninu. 

Svokölluð heimamannfræði eru rannsóknir mannfræðinga á eigin heimaslóðum eða 

eigin reynsluheim. Þannig geta menn skapað sér vettvang í heimalandi sínu, á 

internetinu og jafnvel á mörgum stöðum í fjölvettvanga rannsókn (e. multi-sided). 

Mannfræðingar sem vinna að rannsóknum á heimaslóðum geta átt erfitt með að 

afmarka vettvanginn og slíta sjálfan sig frá honum. Um leið getur mannfræðingur lent 

í framandi aðstæðum þrátt fyrir að vera á heimaslóðum (Hannerz, 2007; Gupta og 

Ferguson, 1997). Báðum aðstæðum kynntist ég sjálf  

Mörk rannsóknar minnar voru fyrst og fremst dregin við umræðu sem snerist 

um staðgöngumæðrun með því markmiði að draga að lokum fram heildarsýn 

málefnisins á Íslandi. Þegar ég hafði unnið að rannsókninni í nokkra mánuði upplifði 

ég það að hafði öðlast aðra sýn á málefnið en mínir nánustu. Ég tók frekar eftir 

fréttum um staðgöngumæðrun og upplifði þær á annan hátt. Þá tók ég einnig eftir 

tengslum við önnur málefni, svo sem málefnum íslenskrar ættleiðingar og 

siðferðislegrar umræðu í kringum þingsályktunartillögu um ætlað samþykki 

líffæragjafa. Ég kynntist því að finnast Alþingis umræður spennandi. Ég fór einnig að 

taka eftir endurtekningum í fréttaflutningi og sjá ákveðin mynstur í umræðunni. Ég set 

stöðu mála á Íslandi í hnattrænt samhengi og því er rannsóknin í senn staðbundin og í 

hnattrænu samhengi. 

Innan mannfræði eiga sér stað rökræður um þekkingarsköpun og 

valdasamskipti á vettvang Í dag eru mannfræðingar fjölbreyttari hópur fólks og 

rannsaka orðið nánast öll svið mannlífs (Kristín Loftsdóttir, 2010). Mannfræðingurinn 

Laura Nader kallaði eftir því að mannfræðingar myndu rannsaka upp fyrir sig (e. 

study up) og beina sjónum sínum einnig að valdhöfum samfélagsins. Henni hefur 

verið svarað t.d. með rannsóknum á viðskiptalífinu og stórum stofnunum (Ho, 2008). 

Viðmælendur mínir voru í öllum tilvikum eldra, lífsreyndara og menntaðara fólk en 

ég auk þes sem ég beini sjónum mínum að löggjafanum, valdhafa í samfélaginu. Rétt 

er þó að taka fram að allir viðmælendur sýndu mér kurteisi, buðu margir hverjir fram 

aðstoð og komu fram við mig sem jafningja. Þó er mér minnistætt atvik þar sem ég 

var kynnt sem ,,þessi unga stúlka“. Hvaða máli ólík valdastaða skipti í mínu tilviki 

veit ég ekki en mögulega hefði annar rannsakandi fengið aðra mynd af gögnunum eða 

jafnvel önnur svör við ákveðnum spurningum.  

4.2 Gagnaöflun 

Ég hóf MA-nám í mannfræði á haustönn 2010 og ákvað rannsóknarefni stuttu síðar. 

Þegar ég hafði ákveðið viðfangsefnið byrjaði ég að viða að mér heimildum. Ég 

fylgdist með fréttaflutningi, málþingum og fundum um staðgöngumæðrun og safnaði í 

úrklippumöppu og dagbók. Auk þess að fylgjast með fréttum, lesa blogg- og 

greinaskrif á prentuðum og rafrænum miðlum var ég vakandi fyrir fréttaflutningi í 

sjónvarpi og útvarpi. Ég rýndi í opinbera umræðu, blöð og aðra fjölmiðla auk þess 

fylgdist ég með umræðum um málið inni á alþingi. Rannsóknin fór þó að mestu leyti 

fram á tímabilinu nóvember 2011 til júní 2012. Á þeim tíma tók ég alls fimmtán 

formleg viðtöl. Á sama tímabili sat ég a.m.k. tíu málþing og fundi um 

staðgöngumæðrun. Að auki kynnti ég mér einnig aðrar rannsóknir og greinaskrif, 

lagaheimildir og umræðu annarra landa.  

Ég fékk staðfest að rannsóknin væri ekki leyfisskyld til Vísindasiðanefndar 

(sjá viðauka) en rannsóknin var tilkynnt til Persónuverndar.  

4.2.1 Þátttökunálgun   

Eins og áður kom fram sótti ég nokkra fundi og málþing á tæplega tveggja ára 

tímabili 2011-2012 (sjá viðauka nr.4). Ég fann fundina með því að fylgjast með 

fréttatilkynningum, vera vakandi fyrir tilkynningum frá félaginu Staðgöngu, frá 

háskólum landsins sem og femínistafélaginu. Fólk í kringum mig benti mér einnig á 

nokkra fundi. Ég sótti alla fundi sem ég komst á. Allir viðburðir sem ég tók þátt í voru 

opnir og auglýstir, nema aðalfundur Staðgöngu 2011. Ég sá fundinn auglýstan á 

heimasíðu félagsins (stadganga, 11. janúar, 2011) og taldi hann vera opinn þar til ég 

mætti á staðinn. Þegar ég áttaði mig á að fundurinn væri ætlaður félagsmönnum ákvað 

ég að kynna mig og biðja um leyfi til að sitja fundinn sem ég og fékk.  

 Ég tók yfirleitt með mér litla glósubók á fundina og skráði hjá mér atriði sem 

mér þóttu mikilvæg eða áhugaverð. Glósur þessar urðu síðar að spurningaramma 

viðtala (sjá viðauka nr.3). Á fundunum hitti ég einnig fólk sem tengist málinu og 

byggði smám saman upp grunnþekkingu og skilning á málinu.  

4.2.2. Viðtöl 

Viðtölin tók ég í þeim tilgangi að öðlast skilning á sjónarmiðum fólks, viðhorfum 

þess til staðgöngumæðrunar og hvernig það hefur sjálft upplifað umræðuna. 

Markmiðið rannsóknarinnar var að greina á milli ólíkra sjónarmiða og reyna að draga 

fram hvaðan þau kæmu og hvar greindi á milli. Nokkurs konar hver segir hvað og af 

hverju. Þá fannst mér áhugavert að sjá hvort munur væri á því að tala við fólk og geta 

spurt það spurninga um afstöðu sína samanborið við einfalda mynd af skoðun þeirra 

eins og hún birtist oft í fréttaflutningi.  

Ég ákvað að nýta mér hentugleikaúrtak við val viðmælenda. Ég setti niður lista 

af fólki sem hefði á einhvern hátt tekið þátt í umræðunni. Átti það við hvort sem 

viðkomandi einstaklingur hafði sent umsögn við þingsályktunartillögunni, staðið í 

ræðustól Alþingis, tekið þátt á málþingi, skrifað pistil eða komið fram á öðrum 

vettvang. Sumir viðmælenda minna hafa verið áberandi í umræðunni, aðrir ekki. Ég 

valdi þessa leið þar sem ég vildi tala við fólk sem hefði einhverja þekkingu á málinu.  

Ég póstlagði bréf til tuttugu einstaklinga í byrjun nóvember 2011. Þar kynnti 

ég rannsóknina í örstutt máli og skýrði frá því af hverju ég vildi ræða við viðkomandi. 

Þá gaf ég nokkur dæmi um hvernig spurningum mætti búast við. Bréfið má sjá í 

viðauka ritgerðarinnar. Mér tókst ekki að ná sambandi við alla sem ég sendi bréf og 

biðst hér með velvirðingar á því.  

Fyrsta viðtalið tók ég 12. nóvember og það síðasta í maí 2012. Ég talaði við 

fjórtán manns af þeim tuttugu sem ég sendi bréfið. Einn neitaði viðtali en vísaði mér 

vingjarnlega á annan einstakling, annar komst ekki. Viðmælendur hitti ég ýmist á 

skrifstofum, kaffihúsi eða viðtalsherbergi í Gimli, Háskóla Íslands. Eitt viðtal tók ég í 

síma og gekk það ágætlega.  

Öll viðtölin voru tekin upp með leyfi viðmælanda og afrituð og að því loknu 

var hljóðupptökunni eytt. Auk þess skrifaði ég hjá mér minnispunkta eftir hvert viðtal. 

Viðtölin vöruðu frá 30 mínútum til rúmlega 130 mínútna að lengd. Í heildina 

spönnuðu öll viðtölin rúmlega 20 klukkustundir og uppskrifað handrit 300 blaðsíður.  

Allir viðmælendur mínir kusu að tjá sig undir nafnleynd. Ísland er lítið land og 

þeir sem taka þátt í umræðunni um staðgöngumæðrun eru ekki margir. Því vísa ég 

einungis til ,,viðmælenda“ fremur en dulnefna í von um að tryggja viðmælendum 

nafnleynd.  

Í aðferðafræði mannfræðinga er greint er á milli ólíkra tegunda 

rannsóknarviðtala. Stöðluð viðtöl eru líkari könnun í framkvæmd með fyrirfram 

ákveðnum spurningum. Þá er ekki veitt rými fyrir aðrar spurningar og spurningar 

ávallt lesnar á sama hátt til að skapa staðal. Óstaðlað viðtal er frjálsara. Þá er lagt upp 

með einhvers konar áætlun eða ákveðið umræðuefni. Slík viðtöl eru líkari 

hefðbundnum samræðum. Ég fór milliveginn og tók hálfstöðluð viðtöl (e. semi-

structured) (O'Reilly, 2005). Ég hafði samið spurningalista og hafði hann ávallt með 

mér til hliðsjónar. Á listanum voru einnig minnispunktar en ég notaði listann 

mismikið eftir viðtölum. Stundum fannst mér truflun af því að vera með blöðin fyrir 

framan mig, stundum öryggi. 

Markmið spurninga á listanum var að fá fram viðhorf fólks og að finna rætur 

þess þ.e. hvort það væri t.d. pólitískt, persónulegt, tilfinningalegt, feminískt, 

frjálshyggjukennt eða markaðskennt og svo framvegis. Öll viðtölin hófust á því að ég 

spurði viðmælanda hvenær hann hefði fyrst heyrt fjallað um staðgöngumæðrun og 

hvernig. Þá spurði ég alla viðmælendur mína hvernig þeir skilgreindu 

staðgöngumæðrun. Fjölbreytileiki í svörum við þeirri spurningu komu mér á óvart 

eins og ég ræði betur síðar. Ein af síðustu spurningunum var hvort viðmælandi gæti 

sjálfur hugsað sér að gerast staðgöngumóðir eða þiggja aðstoð eða nýta sér þjónustu 

slíkrar. Svörin við þeirri spurningu voru mjög áhugaverð og verða rædd í kaflanum 

Staðgöngumæðrun á Íslandi. Síðasta spurningin var hvernig viðmælandi sæi fyrir sér 

stöðu staðgöngumæðrunar á Íslandi eftir 5-10 ár.  

Margir af viðmælendum mínum komum mér á óvart. Ég var oft að hitta fólk 

sem ég hafði talið mjög ákveðið í sínum skoðunum en þegar á hólminn var komið 

reyndust flestir ýmist hafa mikinn skilning á andstæðum sjónarmiðum eða jafnvel 

ekki verið búið að gera upp hug sinn. Þó hafði ég fengið ákveðna mynd af því í 

gegnum fjölmiðla sem segir líklega sitt um framsetningu þeirra. Eins og áður kom 

fram kom mér verulega á óvart hversu persónuleg mörg viðtalanna urðu, hversu miklu 

fólk treysti mér fyrir og hversu vel var tekið á móti mér. Það kom mér hins vegar ekki 

á óvart að lífsreynsla fólks virðist yfirleitt hafa mótaunaráhrif á skoðanir þess, í það 

minnsta var algengt að fólk beitti eigin reynslusögum til að reyna útskýra viðhorf sitt. 

Eitt spaugilegt atvik átti sér stað í gagnasöfnun. Það var þegar ég tók viðtal við 

mann sem hefur verið áberandi í umræðunni. Ein af fyrstu spurningunum var hvort 

fólk hefði fylgst vel með málinu og því svaraði hann neitandi. Runnu þá á mig tvær 

grímur og ég hugsaði með mér að maðurinn hlyti að vera grínast þar sem ég hefði 

lesið skrif hans um málið. Ég áttaði mig fljótlega á því að ég hafði farið mannavillt og 

sent alnafna mannsins boð um viðtal. Ég kunni ekki við að segja við manninn 

,,afsakaðu ég ætlaði ekki að tala við þig“ enda ómögulegt að koma slíku frá sér á 

kurteislegan máta. Ég hélt því viðtalinu áfram en fór hratt yfir sögu þar sem margar 

spurningarnar voru þess eðlis að maður sem ekki hafði fylgst með málinu gæti 

tæplega svarað þeim. Niðurstaðan varð þó áhugavert viðtal og skemmtileg saga.  

4.2.3. Opinber umræða 

Opinbera umræðu skilgreini ég sem umfjöllun fjölmiðla, ræður þingmanna á Alþingi 

og opinber skjöl. Ég dró ekki skýra tímalínu á gögn frá fjölmiðlum. Grein sem birtist í 

Dagblaðinu Vísi (DV) árið 1985 titluð: Móðurlíf til leigu, átti þátt í þeirri ákvörðun 

(Örn Jónsson, 1985, 30. janúar). Greinin fjallar um helstu álitaefni 

staðgöngumæðrunar sem enn í dag eru stærstu atriðin í umræðunni á Íslandi; til 

dæmis hver skuli teljast réttmæt móðir barnsins og hver sé réttur barnsins. Ég ákvað 

að skoða allar þær fréttir sem ég fyndi en rýna ekki sérstaklega í athugasemdir við 

fréttir á vefmiðlum. Ég renndi stuttlega yfir slík skrif og sýndist flest þau viðhorf og 

skoðanir sem þar birtast einnig hafa komið fram á öðrum vettvang. Ég las Fréttablaðið 

sem berst frítt heim til mín og fylgdist vel með öðrum netmiðlum. Mínir nánustu vissu 

af rannsókninni og bárust mér stundum úrklippur úr blöðum og góðar ábendingar um 

fréttir eða aðra opinbera umfjöllun. Flest gagnanna eru frá tímabilinu 2011-2012 með 

undantekningum í opinber skjöl og umræður frá Alþingi sem tengjast lögum um 

tæknifrjóvgun en þau gögn ná frá árinu 1995 til 2012.  

 

4.3 Greining gagna. 

Mannfræði rannsóknir eru þeim kostum gæddar að geta tekið breytingum. Í 

rannsóknarferlinu er sífellt verið að vinna með gögnin og gögnin sjálf, úrvinnsla 

þeirra og að lokum greining þeirra því nátengd í gegnum ferlið (Malinowski, 1922). 

Greining gagna hófst að einhverju leyti samhliða gagnaöflun. Meðal annars í því að 

skrifa minnisblöð, lesa heimildir og skrifa upp viðtölin. Þegar upp var staðið var ég 

með gríðarlega mikið magn af gögnum, mun meira en ég hafði búist við.  

Upphaflega ætlaði ég að orðræðugreina allt fréttaefni sem ég kæmist yfir, við 

gagnasöfnun áttaði ég mig á að slíkt yrði of tímafrekt og umfangsmikið. Því varð úr 

að ég las allar fréttir vel og raðaði þeim upp í tímaröð. Þannig mynda og byggja 

fréttirnar upp grunnþekkingu mína á málinu auk þess að leggja grunn að 

gagnaúrvinnslu. Ég vitna í einstaka fréttir og greinar þar sem við á en að öðru leyti 

vann ég ekki heildarupplýsingar úr fréttaefninu. Taki aðrir við keflinu og haldi 

rannsóknum á staðgöngumæðrun á Íslandi áfram væri áhugavert og fróðlegt að sjá 

unnið frekar úr þessum heimildum. 

Ég hafði einnig ætlað mér að orðræðugreina öll viðtölin en mér féllust hendur. 

Ég marglas öll viðtölin með það í huga að finna hvaða þemu væru ráðandi og hvar 

greindi helst á milli ólíkra sjónarmiða (O'Reilly, 2005). Ég vann ekki eigindlega 

orðræðugreiningu en hafði þá aðferð í huga. Í Niðurstöðum flétta ég saman þekkingu 

minni frá viðtölum og opinberri umræðu.  

 

4.4 Siðferðisleg álitmál 

Í eigindlegum rannsóknum þar sem persónulegar skoðanir og líf fólks er 

rannsóknarefni geta vaknað siðferðislegar spurningar. Ekki síst í rannsóknum þar sem 

talað er við fólk um persónulega skoðun þess eða daglegt líf sem rannsakandi síðar 

greinir og jafnvel gagnrýnir (O'Reilly, 2005: 59). Þessi atriði eiga við mína rannsókn. 

Viðmælendur mínir trúðu mér fyrir persónulegum skoðunum og hugmyndum um 

staðgöngumæðrun. Ég orðræðugreini orð þeirra og reyni þannig að draga fram dýpri 

merkingu þess sem kom fram í viðtölunum. Spurningin er svo hver réttur rannsakanda 

sé til slíks, hver er ég að þykjast geta greint orð annarra betur en einstaklingurinn sem 

mælti þau? Að mörgu er að huga í slíkri vinnu. Rannsakandi verður að hafa í huga að 

halda vörð um réttindi og velferð viðmælenda sinna auk þess að vera trúr gögnunum 

og halda í hlutleysi við úrvinnslu. Margar stofnanir hafa því sett sér siðareglur sem 

rannsakendur skulu vinna eftir og jafnvel skylda fræðimenn til að leita samþykkis 

nefndarinnar áður en rannsókn hefst. Hér á landi er Vísindasiðanefnd gott dæmi. 

Nefndin hefur umsjón með leyfisskyldum vísindarannsóknum á heilbrigðissviði og 

hefur sett sér nokkur viðmið um hvaða rannsóknir þurfi leyfi. Nefndin vinnur fyrst og 

fremst að því að vernda hag sjúklings/einstaklings, velferð hans og persónuvernd. 

Eins og áður kom fram telst rannsókn mín ekki leyfisskyld þar sem ég var ekki að 

leita eftir persónulegri reynslu fólks af sjúkdómnum ófrjósemi né heldur líðan fólks 

heldur beindust spurningar mínar fyrst og fremst að opinberri umræðu og stærra 

samhengi.  

Rannsakandi getur rekist á siðferðilegan vanda í gagnasöfnun þrátt fyrir góðan 

undirbúning. Jónína Einarsdóttir leiðbeinandi minn gerði mér ljóst frá upphafi að líkur 

væru á því að ég fengi í viðtölunum viðkvæmar persónuupplýsingar og reynslusögur 

frá viðmælendum mínum. Sú varð einmitt rauninn þar sem nokkrir viðmælendur 

deildu með mér reynslu sinni af barneignum. Sumar sögurnar af sorg og missi og eru 

þær augljóslega viðkvæm og persónuleg gögn. Meðal mannfræðinga sem velta fyrir 

sér siðferðislegum atriðum varðandi rannsóknir er þessi vandi viðurkenndur. Að þrátt 

fyrir að nefnd hafi viðurkennt og gefið leyfi, í mínu tilviki staðfest að ég þyrfti ekki 

leyfi, þá geti rannsakandi aldrei spáð fyllilega fyrir um svör fólks. Svar fræðanna við 

þessum vanda er að rannsakandi skuli í öllu rannsóknarferlinu vera vakandi fyrir 

siðferðislegum spurningum og mögulegum vandamálum. Ekki sé rétt að líta að þau 

sem einfalt mál sem hægt sé að ganga frá að öllu leyti áður en rannsókn hefst 

(O'Reilly, 2005: 69).  

Ég lofaði öllum viðmælendum nafnleynd og vegna smæðar íslensk samfélags 

þarf að gæta þess sérlega vel að gefa ekki upp of miklar upplýsingar um hvern 

viðmælanda því slíkt gæti komið upp um hann. Vegna þessa ákvað ég að vitna 

einungis til þeirra sem viðmælenda í stað þess að nota dulnefni. Þegar ég vitna í 

ákveðnar nafngreindar persónur er það ávallt eftir opinberum gögnum sem eru öllum 

aðgengileg.  

Meðal spurninga sem ég spurði sjálfa mig við vinnu rannsóknarinnar eru:  

 Verður rannsóknin of persónuleg gagnvart viðmælendum? 

 Hvað með upplýsingar sem fólk gefur mér sem eru þess eðlis að söfnun þeirra er 

með réttu leyfisskyld, má nota þau, er rétt að vinna úr þeim? 

 Er ég örugglega að skilja fólk rétt og vinna rétt úr þeirra efni, verða allir sáttir við 

greiningu viðtalanna. Finnst fólki ég hafa farið með rangt mál í túlkun minni?  

 Hvaða rétt hef ég til að túlka það sem aðrir segja? 

 

Mannfræðingarnir Becker (2000), Rosaldo (2004), Voloder (2008) og Kristín 

Loftsdóttir (2010) ræða öll um sjálfið í rannsóknum og áhrifa eigin lífsreynslu á 

rannsóknarstörf. Sameiginlegt stef í textum þeirra er að mannfræðingur er fyrst og 

fremst persóna og einstaklingur sem aldrei getur skilið sjálfan sig algerlega frá 

reynslu sinni og stöðu gagnvart umhverfi sínu. Reynsla hefur áhrif á sjálfið eins og 

Rosaldo og Becker segja bæði frá og tilfinningar og lífsreynsla geta opnað augu 

manns svo maður virkilega skilji aðra.  

Það hvernig fólk upplifir nærveru mína og hversu vel fólk nær almennt saman 

hefur örugglega áhrif á viðtölin og reynsla mín og upplifun af heiminum hefur 

örugglega einhver áhrif á gagnaúrvinnslu mína. Mannfræðingurinn Lejla Voloder 

(2008) glímdi við þennan vanda í rannsókn sinni á bosnískum innflytjendum í 

Ástralíu. Voloder er sjálf af bosnískum uppruna og segir: ,,Ég stóð frammi fyrir þeim 

vanda að nota sjálf mitt til að skilja reynslu annarra“ (Voloder, 2008: 27). Vandi 

hennar er dæmi um þann vanda að ákveða hvernig og hvort rannsakandi eigi að beita 

sjálfum sér í rannsókn og fara með sjálf sitt í gagnaöflun og úrvinnslu. Voloder ræðir 

einnig hversu viðkvæmt það sé að beita sjálfinu í rannsókn og bendir á að það sé 

umdeilt innan mannfræði. Það sé vandasamt að feta ósýnilega línu milli þess að segja 

of lítið og segja of mikið (Voloder, 2008: 27-28). Í framhaldinu má spyrja hvaða máli 

persónuleg reynsla skipti rannsakanda og hvort réttlætanlegt sé að blanda persónulegri 

reynslu inn í rannsókn? 

Ein af stóru spurningum mannfræðinnar er hvort nokkurn tíma sé virkilega 

hægt að skilja aðra. Hvernig á maður að geta skilið það sem ekki er hægt að setja í 

orð, til dæmis tilfinningar og líkamlega skynjun. Það að hafa upplifað og reynt það 

sem rannsaka á að einhverju leyti á eigin skinni hlýtur að gefa aukna innsýn. Þannig 

býr rannsakandi ekki bara yfir reynslu heldur einnig einhvers konar þekkingu hafi 

hann sjálfur reynslulegan skilning á viðfangsefni sínu. Kristín Loftsdóttir (2010) og 

Rosaldo (2004) benda á að lífsreynsla geti haft áhrif á inntaki, túlkun og jafnvel 

heimssýn okkar.  

Í framhaldi af spurningunni um hvort virkilega sé hægt að skilja aðra óttast ég 

að einhverju leyti að rannsókn mín verði dæmd á röngum forsendum. Ég óttast að sú 

staðreynd að ég er ,,þessi unga stúlka” muni í augum einhverra rýra trúverðugleika 

gagna og niðurstaða minna. Rosaldo (2004) lýsti því hvernig persónuleg reynsla og 

tilfinningar breyttu skilning hans á hausaveiðum Ilongots. Ilongotmenn skýrðu tilgang 

hausaveiða þannig að með þeim losuðu þeir sig við ofsafengna bræði sem fylgdi þeirri 

sorg að missa ástvin. Rosaldo reyndi að beita mannfræðilegum skipta kenningum til 

að útskýra hausaveiðarnar en fékk litlar undirtektir Ilongotmanna. Það var ekki fyrr en 

mörgum árum síðar þegar Rosaldo sjálfur hafði misst bæði bróður sinn og eiginkonu 

að hann sagðist skilja Ilongotmenn og bræðina sem þeir töluðu um. Rosaldo (2004) 

telur reynslu breyta fólki, tilfinningar séu afl og hann minnir á að rannsakandi sé alltaf 

manneskja með reynslu og ákveðna stöðu. Reynslu sem bæði getur opnað manni dyr 

og hamlað. Í tilviki Rosaldo skiptir sagan og reynslan máli og hvort sem hann segir 

frá henni eða ekki þá hefur hún breytt honum.  

Ég velti því lengi fyrir mér hversu mikla grein ég ætti að gera fyrir sjálfri mér 

og minni lífsreynslu í tengslum við rannsóknina. Ég komst að þeirri niðurstöðu að 

segja frá því að ég á tvö börn, tvíburadrengi fædda daginn sem félagið Staðganga var 

stofnað, 23. nóvember, 2009. Ég ákvað að segja ekki meira frá eigin reynslu þar sem 

skiptir ekki máli í stærra samhengi. 

5. Niðurstöður  

Í umræðunni um staðgöngumæðrun á Íslandi hafa femínistar, siðfræðingar og þeir 

sem vilja heimila staðgöngumæðrun verið áberandi og jafnvel er dregin lína á milli 

sjónarhorna þeirra. Siðfræðingar og femínistar hafa þá verið settir fram sem 

andstæðingar þess að heimila staðgöngumæðrun, eða sem þeir aðilar sem setja stór 

spurningarmerki við framkvæmdina að svo stöddu. Þannig hafa siðfræðingar til að 

mynda kallað eftir frekari umræðu í samfélaginu. Talsmenn Staðgöngu hafa verið 

ötulustu fylgjendur staðgöngumæðrunar.  

Ég vildi vita hvort fólk væri jafn einart í afstöðu sinni og það virtist vera á 

málþingum og þeirri mynd sem fréttamiðlar virtust draga upp af sjónarmiðum þeirra. 

Hvort það væri virkilega þannig að stuðningsmenn staðgöngumæðrunar þættu 

femínistar ósanngjarnir í gagnrýni sinni og hvort femínistar skildu í alvöru ekki 

tilfinningalegan sársauka fólks sem ekki getur eignast börn án aðstoðar?  

Hér á eftir fylgja helstu niðurstöður mínar eftir úrvinnslu viðtala, fréttaefnis og 

gögn sem ég safnaði á málþingum. Fyrsta kaflabrotið er samantekt á 

grunnupplýsingum um staðgöngumæðrun á Íslandi. Umfjöllun þar á eftir er skipt upp 

í lykilþemu og innan hvers þema greint frá helstu atriðum á hverjum vettvangi fyrir 

sig;  það er daglegri umræðu, málþingum og viðtölum. Helsta áherslan er á viðtölin 

og daglega umræðu. Í lok hvers kaflabrots dreg ég saman helstu atriði hvers þema og 

hvers vettvangs fyrir sig.  

 

5.1 Grunnupplýsingar  

Í hnotskurn gildir um staðgöngumæðrun á Íslandi að hún er óheimil samkvæmt 

tæknifrjóvgunarlögunum nr.55/1996. Þingsályktunartillaga um að heimila 

staðgöngumæðrun hefur farið þrisvar fyrir þingið og verið samþykkt að smíða skuli 

lagafrumvarp. Fólk leitar út fyrir landsteinana eftir staðgöngumæðrum og ekki er ljóst 

að heimilun hérlendis kæmi í veg fyrir að fólk leiti út fyrir landsteinana. 

Hvergi er haldin opinber skrá yfir íslensk börn fædd af staðgöngumæðrum en 

vísbendingar eru um að þeim fari fjölgandi. Ákveðin ráðuneyti og opinberar stofnanir 

hafa t.d. haft afskipti af slíkum málum (Álfheiður Ingadóttir, 2011, 20. janúar). Það 

virðist enginn hafa skýra mynd af fjölda þessara barna hér á landi en af því sem ég hef 

heyrt eru þau í það minnsta fimm sem hafa fæðst á síðustu árum og ég hef heyrt tölur 

frá fimm og upp í tuttugu. Elsti einstaklingurinn sem ég hef heyrt af er sagður vera á 

tvítugsaldri. Sum þessara íslensku barna hafa fæðst á Íslandi, önnur erlendis. Ég hef 

heyrt af börnum sem hafa fæðst á Indlandi, Bandaríkjunum og í Suður-Ameríku.  

Frásagnir í íslenskum fjölmiðlum benda einmitt til þess að íslendingar leiti í 

einhverjum mæli erlendis, bæði Indlands og Bandaríkjanna Nýlegt dæmi er 

fréttaflutningur af íslenskum hjónum sem leituðu til Indlands. Þau telja að 

staðgöngumóðirin hafi fengið um 300 þúsund íslenskar krónur í sinn hlut af 

heildargreiðslu þeirra sem nam þremur milljónum. Það fylgdi sögunni að þau töldu að 

upphæðin rynni í háskólasjóð barns konunnar og að hún hefði spurt við heimför af 

spítalanum hvenær hún mætti gera þetta aftur (Ingimar Karl Helgason, 2011, 19. 

janúar). Annað íslenskt par ferðaðist til Bandaríkjanna og borgaði þar 20 milljónir 

(Jón Hákon Halldórsson, 2011, 18. mars).   

Einhverjir hafa fundið glufur í lagaheimildum hérlendis og beitt þeim. Í 

íslenskum fréttum hefur til dæmis verið birt viðtal við konu sem hugðist skilja við 

eiginmann sinn á pappírum, skrá sig í sambúð með konu, þær færu sem par í 

tæknifrjóvgun og myndu svo skilja aftur og konan taka aftur saman við eiginmann 

sinn sem myndi svo ættleiða barnið (DV.is, 2010, 19. desember).  

Eins og áður hefur komið fram hófust tæknifrjóvganir hér á landi á áttunda 

áratugnum. Lög um tæknifrjóvgun voru sett árið 1996 en glasafrjóvgun hafði þá verið 

framkvæmd á Landspítalanum frá 1979. Umræða um tæknifrjóvgun og 

læknisfræðilega, lagalega og siðferðilega þætti tengda henni var nokkuð áberandi í 

fjölmiðlum á sínum tíma og voru skiptar skoðanir um framkvæmdina. Einn 

viðmælenda minna sagðist muna eftir:  

fólki sem ég þekki sjálfur sem sagði: sko mér finnst 

þetta forkastanlegt að búa til börn í glösum og það á 

bara að gera þetta með venjulegri aðferð. Og svo byrjaði 

þetta og það kom eitt barn og svo fleiri börn og smám 

saman varð þetta eitthvað sem fólki fannst sjálfsagt í 

samfélaginu.  

 

Hann telur sömu þróun geta átt við staðgöngumæðrun, fólk eigi erfitt með að 

samþykkja hugmyndina núna en það geti breyst á nokkrum árum. Þá er hann 

bjartsýnn á að staðgöngumæðrun verði heimiluð og að framkvæmdin muni ganga vel 

ef vel verður staðið að smíð lagaramma og eftirlit og eftirfylgni með öllum 

málsaðilum vel framkvæmd.  

Í fyrstu grein tæknifrjóvgunarlaganna (nr. 55/1996) er staðgöngumæðrun 

skilgreind sem ,,[t]æknifrjóvgun framkvæmd á konu sem hyggst ganga með barn fyrir 

aðra konu og hefur fallist á það fyrir meðgönguna að láta barnið af hendi strax eftir 

fæðingu“. Samkvæmt fimmtu grein sömu laga er staðgöngumæðrun óheimil á Íslandi. 

Í þessari stuttu skilgreiningu birtist margt áhugavert. Sérstaklega áherslan á að 

ákvörðun sé tekin áður en barnið verður til og það látið af hendi strax eftir fæðingu. 

Einnig er áherslan á konur eftirtektarverð, það er: að kona gangi með fyrir aðra konu. 

Flestar skilgreiningar á staðgöngumæðrun eiga sameiginlegt að taka fram að kona 

gangi með barn sem getið hefur verið fyrir annað fólk. Að staðgöngumóðirin ákveði 

fyrst að hún vilji og ætli að ganga með barn fyrir aðra, því á eftir er barnið ,,búið til“ 

(Brazier o.fl., 1998; lög nr. 55/1996) Enn fremur styrkir þessi áhersla á konur þá 

hugmynd að barneignir og ófrjósemi séu byrði kvenna. Ekki bara byrði kvenna heldur 

alfarið kvennamál og í ljósi þessa ekki skrítið að einn viðmælenda minna hafi talað 

um staðgöngumæðrun sem kvennapólitík. Í framhaldi af kvenlægum vangaveltum er 

áhugavert að skoða rafræna gagnasafnið Skemman.is, en þar eru lokaritgerðir 

nokkurra háskóla á Íslandi að finna. Ef leitað er eftir orðinu staðgöngumæðrun þá 

birtast rúmlega tíu ritgerðir, allar skrifaðar af konum.  

Í næsta kafla geri ég ítarlegar grein fyrir niðurstöðum rannsóknar minnar. 

Umfjölluninni er skipt í eftirfarandi undirkafla: staðgöngumæður, verðandi foreldrar, 

barnið, femínisk umræða,  

 

5.2 Staðgöngumæður 

Teman (2010) sagði staðgöngumæðrun trufla fólk af því að það vissi ekki hvernig það 

ætti að flokka hana. Ólína Þorvarðardóttir (17. janúar, 2012) orðar það svo:  

Umræðan um staðgöngumæðrun hreyfir við innsta 

kjarna grunngilda okkar. Hún hreyfir við innsta kjarna 

rótgróins gildismats. … Umræðan er þung vegna þess að 

hún krefur okkur um uppgjör við rótgróin viðhorf, 

uppeldi og innrætingu, allt það sem við eigum að venjast. 

Hún krefur okkur um að brjóta upp rótgróin viðmið og 

meta þau á vogarskálum annarra gilda á borð við 

mannkærleika, jafnrétti og mannréttindi. 

 

Í kaflanum um aðrar rannsóknir hér ofar segi ég frá tilhneigingu til þess að 

fjalla um staðgöngumæður sem á einhvern hátt frábrugðnar öðrum konum. Slíkt 

birtist til dæmis í fréttaflutning og samtölum fólks t.d. í setningunni: ,,ég veit ekki 

hvort ég gæti gert þetta, það hlýtur að vera skrýtin tilfinning að gefa frá sér barnið“. 

Sömu tilhneigingu hef ég séð í fréttaflutningi. Þar er virðist ýmist dregin upp mynd af 

staðgöngumæðrum sem fórnfúsum hversdagshetjum eða sem örvæntingarfullum 

konum sem hafa ekki aðra leið til að sjá sér farborða eða eru jafnvel neyddar til 

starfans. Þá hefur einnig verið dregin upp mynd af konum sem sjá í staðgöngumæðrun 

gróðavon og jafnvel svíkja verðandi foreldra. Slík dæmi birtast gjarna í því sem kalla 

mætti erlendar furðufréttir. Ein slík birtist á DV (Einar Þór Sigurðsson, 2011, 12. 

apríl) undir fyrirsögninni ,,Hún tók barnið okkar og nú tekur hún peningana okkar“ og 

önnur á Pressunni (2010, 13. febrúar) ,,Staðgöngumóðir: Hefur eignast 12 börn fyrir 

önnur pör og næsta á að borga fyrir nýjar tennur“. Báðar eru þessar fréttir stuttar, 

ónákvæmar og gefa litla mynd af því sem á undan hefur gengið og gefa í raun litlar 

aðrar upplýsingar en það sem er gefið upp í titli fréttarinnar. Tilgangur þeirra virðist 

fyrst og fremst vera að hneyksla og hræða fólk. 

Í íslenskum miðlum er algengt að draga upp mynd af staðgöngumóður sem 

fórnfúsri konu og hafa birst nokkrar frásagnir systra þar sem önnur systirin gekk með 

barn fyrir hina eða bíður og vonar að staðgöngumæðrun verði heimiluð. Árið 2007 

kom íslensk kona fram í viðtali við Elínu Hirst í Fréttaaukanum (Ríkisútvarpið, 2007) 

Konan gekk með barn sem hún hafði fyrir getnað ákveðið að gefa systur sinni. Konan 

lýsti því að hún hafi verið ánægð með ákvörðun sína en fundið eftir fæðingu barnsins 

að hún vildi eignast annað barn fyrir sjálfa sig. Ein viðmælenda minna las þannig í 

orð hennar að viðskilnaður við barnið hlyti að hafa skilið eftir skarð í hjarta hennar 

sem nýja barninu væri ætlað að fylla. Áhugvert er að minna hér á að í þeim löndum 

sem heimila staðgöngumæðrun er það oft skilyrði að verðandi staðgöngumóðir hafi 

lokið eigin barneignum.  

Á málþingum tók ég einnig eftir því að fundargestir og mælendur sögðu sögur 

af systrum og frænkum sem biðu þess að staðgöngumæðrun yrði heimiluð og þætti 

ósanngjarnt að banna hana. Ragnheiður Elín Árnadóttir kom nokkrum sinnum fram á 

þeim málþingum sem ég sótti og heyrði ég hana oftar en einu sinni líkja fórnfýsi 

staðgöngumæðra við íslenska björgunsveitarmenn sem af fórnfýsi og óeigingirni 

leggja eigið líf í hættu þegar þeir láta sig síga niður jökulsprungur til að bjarga öðrum. 

Hún tók fram að hún dáðist að hugrekki björgunarsveitarmanna en gæti aldrei gert 

þetta sjálf. Vanalega tók hún einnig fram að hún væri ekki viss um að hún gæti 

hugsað sér að gerast sjálf staðgöngumóðir en væri þakklát fyrir það að það væru til 

konur sem væru tilbúnar til þess (Opinn fundur í Valhöll, 18. janúar 2011). Þá tók 

lögfræðingurinn Karen Busby (fyrirlestur 2011, 6. maí) að nokkru leyti undir þessa 

hugmynd með því að undirstrika í sínum fyrirlestrum að það ætti að trúa þeim konum 

sem segist vilja gerast staðgöngumæður.  

Hin myndin sem íslenskir miðlar hafa dregið upp af staðgöngumæðrum er af 

konum sem gerast slíkar fyrir peningana. Þá eru einnig nokkuð áberandi ímynd af 

konum sem eru neyddar til starfans. Í því samhengi er skemmst að minnast 

heimildarmyndarinnar Netbarnið, Google Baby sem sýnd var á RÚV 2011, stuttu eftir 

að Jóels málið komst í hámæli (2011, 14. febrúar). Í myndinni birtast indverskar 

staðgöngumæður sem búa saman á stað sem frjósemisstofan útvegar. Þær sóttu 

fyrirlestra tengda heilsu á meðgöngu og áttu að fylgja reglum um mataræði. Flest 

börnin voru tekin með keisaraskurði, þannig var hægt að gefa verðandi foreldrum upp 

nákvæma dagsetningu á fæðingu. Í myndinni er sýnt frá keisaraskurði þar sem 

verðandi foreldrar gátu ekki verið viðstaddir. Fæðingin er frekar ópersónulega og 

langt frá hinni fögru ímynd sem vanalega birtist af fæðingum barna í sjónvarpi. 

Staðgöngumóðirin var skorin upp, hratt og fumlaust og fyrsti viðkomustaður barnsins 

í heiminum var þegar það var lagt á gráan stálbakka. Þessi grái stálbakki er í mínum 

huga birtingarmynd alls þess sem gagnrýnendur telja rangt við staðgöngumæðrun: 

Skortur á nánd og hlýju þar sem það er ekki foreldrar sem taka opnum örmum við 

barninu heldur er það sett á bakka eins og kjötstykki sem á að stilla upp til sölu.  

Í framhaldi af sögum um konur sem hafa gengið með börn fyrir systur eða 

gefið systur barn vil ég minna á reynslusögur Teman (2010) og umræðu hennar 

viðmælenda sem lögðu áherslu á systralag milli staðgöngumóður og verðandi móður. 

Einnig bendi ég á að í þingsályktunartillögunni er ýjað að því að farsælt gæti verið að 

náinn ættingi eða vinkona gerist staðgöngumóðir (Þingskjal 376). Guðmundur 

Pálsson (2011, 27. nóvember) bendir á að: ,,[s]é þessi leið valin þarf hins vegar að 

hafa í huga að margar konur og pör hafa alls ekki aðgang að slíku velgjörðarfólki, 

jafnvel fæstir. Það getur valdið óánægju og undið upp á sig“. Áherslan á ættingja eða 

vini sem mögulegar staðgöngumæður er eitt af áhyggjuefnum höfunda 

Áfangaskýrslunnar (2010) en þau vara við því að heimilun staðgöngumæðrunar á 

Íslandi undir þessum formerkjum gæti orðið til þess að konur nákomnar ófrjóa parinu 

upplifi óeðlilegan mikinn þrýsting á að þær gerist staðgöngumæður. Þessa áherslu 

þingsályktunartillögunnar á vinkonu og skortur á skilgreiningu náins vinar hefur verið 

gagnrýnd. Þannig telja gagnrýnendur skilgreininguna jafnvel til þess fallna að bjóða 

upp á misnotkun kvenna frá öðrum löndum. Sem svar sagði einn viðmælenda minna: 

,,Ég segi þá bara að þetta sé besta vinkona mín frá Indlandi. Hver ætlar að neita því?“ 

sagði ein viðmælenda minna. Sem svar við þessari gagnrýni auk annarra atriða benti 

annar viðmælandi á að ekki ætti að setja lög með það í huga að einhver ætlaði að 

brjóta þau.  

Femínístar taka undir áhyggjur af þrýstingi sem gæti myndast á konur 

nákomnar pari sem óskar eftir staðgöngumóður. Femínistar telja að heimilun 

staðgöngumæðrunar hefði óhjákvæmilega í för með sér óeðlilegan þrýsting á allar 

konur. Þær telja að heimilun staðgöngumæðrunar fæli leynt og ljóst í sér þau skilaboð 

til kvenna að sannar konur vilji hjálpa öðrum konum að eignast börn (Þingskjal 1317).  

Í samtölum við vini og kunningja hef ég heyrt konur segjast geta hugsað sér að 

gerast staðgöngumóðir fyrir systur sína, en bæta snarlega við að þær gætu ekki gert 

það fyrir hvern sem er. Hugmyndin um systralag og væntumþykju þeirra á milli 

virðist mjög sterk. Viðmælendur í rannsókninni svöruðu nánast allir neitandi þegar ég 

spurði hvort þau hefðu getað hugsað sér að gerast staðgöngumóðir eða nýta sér eða 

þiggja þjónustu slíkrar. Einungis ein kona svaraði játandi og sagðist halda að hún 

hefði verið tilbúin til að gerast staðgöngumóðir. Allir aðrir viðmælendur neituðu eða 

sögðust ekki treysta sér til að svara spurningunni. Það kom mér sérstaklega á óvart 

þegar fólk sem opinberlega hefur stutt heimilun staðgöngumæðrunar svaraði neitandi.  

 Viðmælendur mínir ræddu flestir stöðu staðgöngumæðrunar og kvenna í 

Indlandi sem dæmi um það sem ekki mætti gerast. Rannsóknir Pande (2009b) styðja 

þessar sögusagnir og aðstæður sem sýndar voru í Google Baby. Sumar viðmælenda 

minna telja þetta fyrirkomulag ekki hugsað með hag staðgöngumóður fyrir brjósti 

heldur barnsins og sérstaklega verðandi foreldra. Þá voru margir sem gagnrýndu 

sérstaklega keisaraskurð í indverskri staðgöngumæðrun og töldu framkvæmd þeirra í 

hag verðandi foreldra, ekki staðgöngumóður eða barns. Verðandi foreldrar geta þá 

tímasett nákvæmlega komu barnsins auk þess sem ófrjósemisstofur geti rukkað meira 

fyrir framkvæmdina. Einn viðmælandi orðaði það svo að þessi venja væri 

,,fjárplógsstarfsemi í hag læknanna“. Annar viðmælandi líkti skipulögðum 

keisaraskurði við skipulag sláturhúsa þar sem er slátrað og stimplað á miðvikudögum.  

5.2.1 Velgjörð eða hagnaðarskyn 

Skipting staðgöngumæðrunar í velgjörðar- og hagnaðarskyn er áhugaverð og getur 

verið gagnleg en er ekki laus við gagnrýni. Þannig hefur t.d. verið bent á að erfitt geti 

verið að greina á milli þeirra. Þó um sé að ræða velgjörðarskyni er ekki þar með sagt 

að engar greiðslur skipti um hendur. Sumir verðandi foreldrar gefa staðgöngumóður 

gjafir og/eða greiða allan kostnað og mögulega eitthvað aukreitis. Þannig gagnrýna 

höfundar Áfangaskýrslunnar (2010) að erfitt geti verið að greina á milli. Í Bretlandi er 

t.d. löglegt að framkvæma staðgöngumæðrun en myndast hefur hefð fyrir greiðslum 

og sett hámark á þær (Brazier o.fl., 1998). Höfundar Áfangaskýrslunnar (2010) telja 

að greiðslur geti verið til þess fallnar að skapa markaðsverð fyrir meðgöngu og þaðan 

er stutt í ályktanir og samlíkingar við barnasölu. Ein viðmælenda minna spurði hvort 

það hefði einhver áhrif að draga þessa línu ef fólk væri á annað borð tilbúið að 

samþykkja framkvæmdina, skipti þá raunverulega máli hvort greitt væri fyrir hana 

eða ekki? Þá taldi ein viðmælenda að það gæti ekki talist hrein velgjörð þegar einhver 

greiðsla kæmi við sögu. Greiðslan flekkaði þennan hreina vilja og gerði lítið úr 

honum. Önnur spurði hvort það væri endilega eitthvað verra að viðurkenna þetta sem 

,,meiri háttar flókið mál“ og greiða konum vel fyrir vinnu sína. 

Staðgöngumæðrun í hagnaðarskyni er oftar tengd við kúgun og og misnotkun 

kvenna en velgjörðarskynið. Andvígir staðgöngumæðrun kalla hana einmitt útleigu á 

legi og líkja henni við vændi sem vörugeri börn og sé bæði misnotkun og 

ósiðferðislegt. Þeir telja að mannlegt líf, sæði, egg og fósturvísar ættu ekki að verða 

að markaðsvöru. Meðal þeirra ríkir einnig ótti við að bágt staddar konur verði 

misnotaðar í krafti neyðar þeirra, þær gerist staðgöngumæður vegna greiðslunnar 

(Palattiyil o.fl., 2010, Halla Gunnarsdóttir, 2007, 27. apríl). Markaðssetning á 

móðurlífinu hefur verið harðlega gagnrýnd t.d. segir Halla Gunnarsdóttir (2007, 27. 

apríl) í áðurnefndum pistli sínum:  

Með því að borga konu fyrir að ganga með barn er því 

verið að búa til undarlega samsuðu af vændi og 

barnasölu. Vændi í þeim skilningi að verið er að kaupa 

afnot af líkama annarrar manneskju og barnasölu því 

barnið er jú selt. 

 

Svo virðist sem fólk sé almennt tilbúnara til að samþykkja staðgöngumæðrun í 

velgjörðarskyni en hagnaðaskyni og í viðtölum mínum hef ég fengið þá tilfinningu að 

fólk dragi í huga sér skýra línu þarna á milli og á milli Vesturlanda og fátækari landa. 

Enn fremur virðist Indland í hugum margra vera að festa sig í sessi sem einhvers 

konar samnefnari alls þess sem getur verið rangt við staðgöngumæðrun. Í 

þingsályktunartillögunni um staðgöngumæðrun er kafli þar sem dregin er upp sú 

mynd að staðgöngumæðrun hér yrði með allt öðrum hætti en á Indlandi en þar segir:  

Staðgöngumæðrun í hagnaðarskyni hefur verið líkt við 

vændi og hugsanlegt er að konur sem búa við fátækt og 

þröngar félagslegar aðstæður gerist staðgöngumæður 

vegna slæmra aðstæðna. Þessi álitamál eiga þó betur við 

um samfélög þar sem mikil fátækt er ríkjandi og 

heilbrigðisþjónusta og samfélagsform er með öðru sniði 

en í vestrænum löndum, t.d. á Indlandi. (Þingskjal 376: 

2). 

 

Á Indlandi er staðgöngumæðrun stunduð í hagnaðarskyni og hefur athygli 

fjölmiðla beinst þangað og hafa þeir gefið þá mynd að þar séu fátækar konur 

misnotaðar af sér ríkara fólki sem hafi öll völd í hendi sér. Þingmaðurinn Álfaheiður 

Ingadóttir benti á skuggahliðar staðgöngumæðrunar í fyrri umræðu um málið á 

Alþingi 20. janúar. 2011 og sagði:  

Það er jafnvel enn svartari hlið á þessu. Hún er sú að í 

þessum löndum starfa einnig dólgar sem gera út á 

staðgöngumæðrun með mansali og halda jafnvel heilu 

kvennabúrin með konum annars staðar frá sem eru 

neyddar til þess að ganga með börn fyrir annað fólk og 

dólgurinn hirðir peningana fyrir. Þetta er ekki ókeypis. 

Þetta er fjárplógsstarfsemi sem gerir út á óskir, vonir, 

væntingar og örvæntingu fólks sem ekki getur eignast 

eða gengið með börn sem það þó þráir svo mjög að 

eignast. 

 

Viðtöl Pande (2009a) við indverskar staðgöngumæður staðfesta þetta að einhverju 

leyti en benda einnig til þess að verið sé að taka á þessum málum. Pande sagði frá 

staðgöngumæðrum sem voru ósáttar við að þurfa borga ,,miðlara“ (konu sem hefði 

kynnt þær fyrir staðgöngumæðrun) hluta af þóknuninni sem þær fengu. Pande segir 

frá því að þegar hún kom til Indlands í seinna skiptið hafi ófrjósemisstofurnar breytt 

og bætt þessari greiðslu við reikning verðandi foreldra. Miðlararnir, sem Álfheiður 

Ingadóttir kallar dólga, fá því enn greitt þó það sé ekki úr vasa staðgöngumæðranna.  

Palattiyil o.fl. (2010) gagnrýna harkalega skort á betri löggjöf á Indlandi. Á 

Indlandi látast þúsundir kvenna á hverju ári af barneignum. Palattiyil o.fl. vilja svör 

við því hver beri ábyrgð ef eitthvað kæmi fyrir staðgöngumóður á meðgöngu, hver 

yrði t.d. bótakrafa fjölskyldu hennar. Staðgöngumæðrun í Indlandi  sé oft 

óskammfeilin misnotkun á berskjölduðum konum sem þiggja mun lægri greiðslur en 

stöllur þeirra á Vesturlöndum (Palattiyil o.fl., 2010). Siðfræðingurinn Ber (2000) telur 

það ekki trufla fólk jafn mikið þegar fólk gefur líkamsparta eða vinnu eins og þegar 

það selur sig. Staðgöngumæðrun í velgjörð virðist í auknum mæli vera að öðlast 

viðurkenningu meðal almennings og algengara er að staðgöngumæðrun sé leyfileg 

undir formerkjum þess.  

Áhugavert er að tengja hér umræðu um kynfrumur sem ganga kaupum og 

sölum en eru einnig gefin. Víða um heim stendur konum til boða að gefa eða selja 

eggin sín. Hér á landi má gefa egg en ekki selja. Á heimasíðu íslensku 

tæknifrjóvgunarstofunnar ART Medica (e.d.) kemur fram að eggjagjafi skuli ekki 

hljóta kostnað af gjöf sinni og fái greitt óþægindagjald að upphæð 75.000 til 100.000 

krónur. Greiðslan fer fram eftir eggheimtu. ,,Ef það er greitt fyrir þá er það náttúrlega 

ekki gjöf“ sagði ein viðmælenda um þetta.   

Þá birtist nýlega frétt um íslenska konu sem fór til Indlands og seldi egg sín 

þar. Áhugavert er að fréttamiðlum bar ekki saman um hvort um væri að ræða gjöf eða 

sölu. Fréttamiðillinn Vísir.is (Jóhanna Margrét Gísladóttir, 2012, 11. júní) birti 

fréttina undir fyrirsögninni ,,Gefur egg í Indlandi fyrir þúsund dollara“ en 

fréttamiðillinn DV.is undir fyrirsögninni ,,Heiðrún gefur egg á Indlandi: tveggja barna 

móðir hjálpar sænsku homma pari“ (Viktoría Hermannsdóttir, 2012, 11. júní). DV 

leggur áherslu á að gjafmildi konunnar en frétt Vísis á greiðsluna sem hún þáði, um 

130 þúsund krónur. Þá kemur fram í frétt Vísis að konunni þyki eggjagjöf og 

staðgöngumæðrun vera tvennt ólíkt, hún líti ekki á börnin sem verða til úr eggjum 

sínum sem sín eigin heldur virðist hún leggja áherslu á meðgönguna.  

 

5.2.2 Hefðbundin eða full staðgöngumæðrun 

Skipting á milli hefðbundinnar og fullrar staðgöngumæðrunar og skilgreiningar hafa 

verið gagnrýndar. Þá finnst gagnrýnendum gert lítið úr meðgönguferlinu þegar barn er 

sagt óskylt konu sem gengur með það og elur á eigin blóði og líkama. Að með því að 

hundsa þessa nánd sé barnið svipt upphafi tengslamyndunar við móður sína (Pande, 

2009b). Halla Gunnarsdóttir (2007, 27. apríl) dregur þetta sjónarhorn vel saman þar 

sem hún segir í pistli sínum:  

Þegar fóstri eða fósturvísi er komið fyrir inni í líkama 

konu og ætlast til að hún láti barnið af hendi við fæðingu 

er verið að gera mjög lítið úr því ferli sem meðganga er, 

eins og leg konu sé einhvers konar tómarúm, rými sem 

hún er hvort eð er ekki að nota. Meðgangan er 

skyndilega orðin að verki sem maður tekur að sér, legið 

er verkfærið.  

 

Guðmundur Pálsson heimilislæknir (2011, 27. Nóvember og Þingskjal 1412) 

hefur látið sig varða málefni staðgöngumæðrunar og meðal annars skrifað umsögn um 

fyrstu þingsályktunartillöguna. Hann telur að hugarfarsbreyting gæti orðið meðal 

fólks verði staðgöngumæðrun heimiluð. Óttast hann að í framhaldinu verði þróunin sú 

að staðgöngumæðrun verði talinn sjálfsagður meðgöngukostur að nokkrum árum 

liðnum. Þá gætu til dæmis þær konur sem ekki vilja leggja það á líkama sinn að ganga 

með barn leigi sér aðrar konur til starfans (Þingskjal 1412). Hann telur að ,,löggilding 

fullrar staðgöngumæðrunar feli í sér afar róttækar breytingar á samfélaginu og ráðlagt 

að bíða enn um sinn“ (Guðmundur Pálsson, 1. mars, 2011). 

Í þingsályktunartillögunni er lögð áhersla á að staðgöngumóðir leggi ekki til 

eigið egg (Þingskjal 376). Á málþingum hefur komið fram að vonin er sú að þannig 

séu hægt að koma í veg fyrir vandamál og jafnvel verið orðað þannig að þá sé ,,kona 

ekki að gefa eigið barn”. Þannig birtist í senn áhersla á líkamleg tengsl í gegnum gen 

fólks en um leið er hundsuð tenging konunnar við fóstrið sem vex innra með henni.  

 

5.2.2 Myndir af staðgöngumæðrum 

Í ljósmyndum og teiknuðum myndum sem valdar eru með fréttum og umfjöllun um 

staðgöngumæðrun birtist oft áhugaverðar ímyndir eða táknræn uppstilling. Ég hafði 

ekki rými fyrir ítarlega greiningu þessara mynda en ræði hér nokkrar myndir og 

hughrifin sem þær kalla fram.  

Myndir af staðgöngumæðrum 

virðast oft endurspegla ákveðið viðhorf 

til gjörðarinnar. Mynd af konum sem 

standa og virðast bera saman þungunina 

er gott dæmi um jákvætt viðhorf til 

staðgöngumæðrunar og hugmyndar um 

tengls sem myndist milli kvennanna 

(Teman, 2010). Myndina er meðal 

annars að finna á heimasíðu Elly Teman 

(e.d.). Litirnir eru bjartir og hlýjir og 

myndin vekur með manni jákvæðar kenndir og reynir augljóslega að draga upp mynd 

af væntumþykju kvennanna. Þá er áhugavert að verðandi móðir beinir augliti sínu 

aðeins að maganum og hendur hennar halda utan um miðja kúluna. Staðgöngumóðirin 

virðist fremur beina sjónum sínum að verðandi móðurinni og styður undir kvið sinn. 

Enn fremur hallar hún sér frá kviði sínum en verðandi móðir hallar sér að kúlunni.  

Önnur jákvæð mynd er af dekstraðri staðgöngumóður sem liggur á legubekk 

með bumbuna út í loftið og verðandi foreldrarnir standa við höfuð hennar með bros á 

vör, blóm, gjafir og verðandi móðir býr sig undir að krýna hetjuna sína.  

Þá hef ég rekist á aðra mynd sem sýnir skuggahliðar staðgöngumæðrunar þar 

sem markaðurinn ræður og konur eru nýttar sem verkfæri. Það er t.d. teikning af konu 

sem er ósköð vesæl á svip og litirnir eru gráir og bláir og drungalegir. Fyrir aftan hana 

er áberandi klukka, hún selur tíma sinn og gengur með peninga í stað barns. Myndin 

er síst til þess fallin að vekja hjá manni góðar kenndir. Önnur minnisstæð mynd sem 

gæti sýnt markaðshlið staðgöngumæðrunar er ljósmynd af þremur þunguðum konum, 

húð þeirra er dökk og þær eru klæddar í litrík saariklæði, augljóslega indverskar 

konur. Þeim er stillt upp í röð og minna  á uppröðun nytjadýra í búskap eða 

uppstillingu á styttum í hillum verslanna.  

Á heimasíðu indverska ljósmyndararns Sanjit Das (e.d.) er að finna myndaröð 

af staðgöngumæðrun: Rent-a-Womb: Surrogate mothers in Gujarat India. Sanjit Das 

hefur stillt staðgöngumóður upp þar sem hún heldur á ljósmynd af vestrænu pari með 

barn í fanginu. Barnið sem hún fæddi er einnig á myndinni. Ljósmyndin sem konan 

heldur á er í forgrunn en staðgöngumóðirin í óskýru aukahlutverki í bakgrunninum. 

Þá er önnur mynd í myndaröðinni þar sem dr. Nanyia Patel, svokölluð drottning 

staðgöngumæðrunar, stillir sér upp í miðju herbergi umkringd staðgöngumæðrum í 

bakgrunni.  

Algengt er í íslenskum fréttum um staðgöngumæðrun að það fylgi mynd af 

kvið þungaðrar konu, eða óléttubumbu. Oftast er myndin einungis af kvið konunnar 

en ekki af öðrum líkamshlutum hennar, andlit sést ekki og í sumum tilvikum engir 

útlimir. Hvort einhver ákveðin hugsun liggi að baki er erfitt að segja en áhrifin hljóta 

að vera einhver. 

Myndin sem Staðganga (e.d.), félag um staðgöngumæðrun hefur á forsíðu 

heimasíðu sinnar og sem prófílmynd á pressunni.is er af opinmynntu skælbrosandi 

ungbarni. Myndin er björt yfirlitum, barnið nærri því yfirlýst með tindrandi blá augu 

og auðvelt að ímynda sér það sem tákn um bjarta framtíð og merki um þá von sem 

félagar í Staðgöngu bera í brjósti sér um að staðgöngumæðrun verði heimiluð hér á 

landi og að þeim muni fæðast slíkur gleðigjafi.  

 

5.3 Verðandi foreldra 

Hverjir eru það sem vilja nýta sér staðgöngumæðrun til barneigna? Samkvæmt 

fræðunum og viðtölum mínum er það fólk sem hefur reynt allt annað og sér enga aðra 

leið. Á sama hátt og ekki allir ófrjóir eru tilbúnir til að þiggja gjafakynfrumur 

(Becker, 2000) eru ekki sjálfgefið að allir ófrjóir vilji nýta sér staðgöngumæðrun, 

standi þeim slíkt til boða. ,,Þetta er ekki eitthvað sem maður velur sér, það vill enginn 

fara þessa leið. Allar konur sem ég þekki myndu frekar vilja ganga sjálfar með,“ sagði 

viðmælandi minn.  

Orðtök á borð við barnalán, að börn séu guðs gjöf og að vera svo lánsamur að 

verða barns auðið eru þekkt í íslensku máli og leiða má líkur að því að þau 

endurspegli viðhorf samfélagsins til barneigna og þess hversu mikils metin börn eru í 

samfélaginu. Þannig benti einn viðmælandi á að orðið óbyrja væri ekki einungis notað 

um konu sem ekki getur átt barn heldur jafnvel sem skammaryrði. Fylgjendur 

staðgöngumæðrunar leggja iðulega áherslu á mikilvægi þess að eignast börn. Það er 

gert til dæmis með því að benda á sársaukann sem fylgi því að vera ófrjór og 

líkamlegt og andlegt álagt sem fólk gengur í gegnum tæknifrjóvganir upplifir. 

Talskona Staðgöngu hefur á málþingum sagt að hún vilji ekki ganga svo langt að tala 

um barneignir sem mannréttindi heldur frekar sem grunnþörf mannsins, meðfædda 

þrá. Félagsráðgjafinn Helga Sól Ólafsdóttir bendir á það í umsögn sinni með fyrstu 

þingsályktunartillögunni um staðgöngumæðrun að fólk geti liði fyrir það líkamlega, 

andlega og félagslega að geta ekki eignast börn. Þeir sem ekki eignist börn geti orðið 

út undan t.d. í vinahópnum og sé til dæmis ekki boðið í afmælisboð barna (Þingskjal 

1745). Þetta virðist þar að auki vera sjónarhorn sem íslenskt samfélag almennt 

samþykkir, að það sé sárt að eignast ekki börn og að flestum þyki það eðlilegt, þessu 

til stuðnings minni ég á orðtakið um lífsins gjöf.  

Stef lík þessu, að tilgangur lífsins sé að eignast börn sést í íslenskum 

skáldsögum, reynslusögum fólks af barneignum sem og fréttaflutning. Ímynd í 

auglýsingum og öðrum miðlum er yfirleitt fögur og eftirsóknarverð. Halldór Laxness 

er einn af þeim sem hafa skrifað um sinn samtíma og tilfinningar fólks og tengsl innan 

fjölskyldna. Söguhetja Sjálfstæðs fólks, Bjartur í Sumarhúsum, sem þótti bæði 

fúllyndur og kaldranalegur viðurkenndi ást sína til dóttur sinnar á hjartnæman hátt í 

anda stefsins áðurnefnda: Að tilgangur lífsins sé að eignast börn og allt annað fölni í 

samanburði. Bjartur yrkti svo til dóttur sinnar Ástu Sóllilju í von um sættir þeirra á 

millum:  

Því er mér síðan svo stirt um stef, 

stæri mig lítt af því sem hef, 

því hvað er auður og afl og hús 

ef eingin jurt vex í þinni krús? 

(Halldór Kiljan Laxness, 1961: 479) 

 

Því má bæta við að Bjartur var ekki líffræðilegur faðir Ástu Sóllilju en gekkst henni í 

föðurstað með því skilyrði að hún skyldi bera fallegt nafn. Hún var hans uppáhald alla 

tíð og hann kallaði hana lífsblómið sitt. Fleiri hafa líkt konum við blóm og 

staðgöngumæðrum við blómapotta. Slíka umræðu rakst Teman (2010) á meðal sinna 

staðgöngumæðra og verðandi foreldra, yfirleitt í jákvæðum tilgangi. Teman bendir þó 

á að þessi samlíking hafi einnig verið notuð til að gagnrýna notkun á líkömum kvenna 

fyrir aðra. Femínistar á Íslandi hafa einnig notað samlíkinguna við blómapotta (Stöð 

tvö, 14. desember, 2012 og Þingskjal 1317).  

 Dregin er upp ólík mynd af verðandi foreldrum líkt og staðgöngumæðrum. 

Annars vegar af fólki sem hefur gengið í gegnum mikla erfiðleika við að geta barn og 

gengist undir fjölmargar tæknifrjóvganir. Hins vegar af fólki sem nenni ekki ganga 

sjálft með börnin og vilji borga öðrum fyrir. Sögusagnir herma að konur sem ekki vilji 

sjálfar ganga með af hætta við að fá húðslit eða á annan hátt ,,eyðileggja“ líkama sinn 

kjósi þessa leið. Slíkt hefur þó ekki verið staðfest í rannsóknum eða í fréttum en 

gjarna ýjað að því, t.d. í skrifum Guðmundar Pálssonar (2011, 27. nóvember).  

Ég heyrði oft spurninguna ,,af hverju ættleiðir fólk ekki bara?“ Sú spurning 

vaknar vonandi af umhyggju í garð þeirra barna sem nú þegar hafa fæðst í heiminn en 

eru munaðarlaus. Þannig er oft lagt til að styrkja ættleiðingarkerfið og ættleiða 

munaðarlaus börn í stað staðgöngumæðrunar. Rökfærslan er þá sú að nóg sé til af 

börnum í heiminum. Staðreyndin er sú að ættleiðingarferlið hérlendis getur verið 

þungt og ekki allir sem uppfylla settar kröfur sem ná til líkamlegs hreystis, aldurs og 

fjárhags svo eitthvað sé nefnt. Þar að auki stendur félagið Íslensk ættleiðing nú 

völtum fótum í kjölfar niðurskurðar á fjárveitingum frá ríkinu (Íslensk ættleiðing, 

2012). Þar að auki er óraunsætt að telja heim ættleiðinga lausan við spillingu eins og 

fréttir af barnastuldi og öðru bera með sér. Í nokkur ár hafa fjölmiðlar fjallað um 

spillingu í ættleiðingum frá Guatemala (Andrés Ingi Jónsson, 25. júlí, 2008; 

Taillefumier, 28. júlí, 2011). Einn viðmælenda minna benti í þessu samhengi á að 

ættleiðingarbransinn væri ekki laus við spillingu og að ef fólk og ríki heims hefðu 

raunverulegan og sannan vilja til þess að hjálpa munaðarlausum börnum þá myndi 

ríkið fremur veita erlendum ríkjum fjárstyrk. Það að senda börn burt úr heimalandi 

sínu til ættleiðingar ætti ávallt að vera síðasta úrræði.  

Á málþingum og fundum hefur umræðan og tenging við ættleiðingarmál verið 

nokkuð áberandi. Bæði hefur komið fram gagnrýni og uppástungur um hvað væri 

hægt að gera til að koma lagi á þessi mál og eins til að reyna að útskýra að það að 

ættleiða og eignast sitt eigið barn sé ekki sambærilegt, í það minnsta ekki að mati 

allra. Þá hefur einnig komið fram umræða um að ættleiðingar séu heldur ekki lausar 

við spillingu og ekki endilega rétt að leggja ofuráherslu á þá leið. Talskona Staðgöngu 

hefur einnig bent á staðgöngumæðrun sé lausn þeirra sem ekki fái að nýta sér 

ættleiðingar. Þannig séu til dæmis konur sem hafi fengið krabbamein ekki gjaldgengar 

á ættleiðingarlistum. Þá hefur verið spurt hvort það eigi að hafa rýmri kröfur til 

staðgöngumæðrunar en ættleiðinga. En hverjir munu koma til með að fá að nýta sér 

úrræðið? Ég upplifði það á málþingunum að það virðast vera nokkuð margir sem 

binda vonir sínar við lögleiðingu staðgöngumæðrunar. Nokkrir viðmælendur voru 

sammála því en bentu á að hvergi væri tekið skýrt fram hverjir kæmu til með að fá að 

nýta sér staðgöngumæðrun yrði hún heimiluð. Nokkrir töldu ljóst að margir þeirra 

sem nú biðu og vonuðust eftir lögleiðingu myndu verða fyrir vonbrigðum því þeir 

teldu að skilyrðin verði síst opnari en fyrir umsækjendur ættleiðinga. Í tillögunni eru 

áhöld um að styðjast ætti við læknisfræðilegar skilgreiningar. Þannig er t.d. ekki ljóst 

hvort flutningsmenn tillögunnar vilji að úrræðið standi samkynhneigðum körlum til 

boða. 

 Samtökin '78 taka ekki afstöðu til málsins en Árni Grétar Jóhannesson, 

framkvæmdastjóri samtakanna sagði: ,,Við viðurkennum að það yrði virkilega til bóta 

fyrir samkynhneigða karlmenn ef að staðgöngumæðrun yrði að veruleika, en sökum 

þess að mjög skiptar skoðanir meðal félagsmanna er um málefnið kjósum við að taka 

ekki afstöðu“ (persónulegur tölvupóstur, 2012, 23. mars.). Þó hef ég heyrt Ragnheiði 

Elínu Árnadóttur segja að það væri ekki rétt að meina hommum aðgang að þessu 

úrræði og eins hefur því verið haldið fram að slíkt væri brot á jafnræðisreglunni 

(munnlegar heimildir). Brot sem þegar hafi verið framin með því að veita öllum 

hópum aðstoð og aðgang að tæknifrjóvgun nema konum sem ekki hafa leg, hommum 

og einhleypum karlmönnum.  

Í beinu framhaldi af þessari umræðu fjallar næsta kaflabrot um ólík viðhorf til 

barneigna.  

 

5.3.1 Barneignir sem mannréttindi eða frumhvöt 

,,þegar maður fæðir barn þá upplifir maður ,,ohh til þessa er ég hingað kominn.“  

 

Viðmælandi minn mælti ofangreind orð aðspurð hvort löngun í barn sé náttúru eða 

samfélagsleg pressa. Stundum er talað um barneignir sem mannréttindi. Þess konar 

staðhæfing hefur verið gagnrýnd af þeim sem telja ekki rétt að tala um að eiga börn 

og þeirra sem spyrja hver eigi að svara réttinum, á hvers réttindi eigi að ganga til að 

skapa barnið. Önnur svipuð nálgun er að líta á barneignir og þrá til að eignast barn 

sem hluta af mannlegu eðli og þá jafnvel að það séu mannréttindi að allir fái aðgang 

að sömu hjálp eða úrræðum í barneigum og ófrjósemislækningum.   

Nokkuð áberandi í framsetningu þeirra sem styðja það að staðgöngumæðrun 

verði heimiluð er áhersla á að hjálpa náunganum og að rétt sé að nýta þau ráð 

tækninnar sem nú þegar séu til staðar. Í þessum anda skrifar Reynir Tómas Geirsson 

(2011, 15. desember), yfirlæknir kvennadeildar Landspítalans og verndari Staðgöngu 

pistil undir fyrirsögninni: ,,Staðgöngumæðrun: fáeinar konur þurfa veglyndi 

samfélagsins“. Þar undirstrikar hann hversu sárt barnleysi sé og hversu fáar konur 

þyrftu á úrræðinu að halda á hverju ári. Áhersla á hversu fáar konur þurfi á úrræðinu 

að halda er mjög áberandi í þingsályktunartillögunni sem og ræðum og orðum 

nokkurra aðila sem hafa verið áberandi stuðningsmenn málsins.  

 Algengt var að deilt væri um fullyrðinguna um að barneignir væru 

mannréttindi á málþingum. Talskona Staðgöngu hefur frekar viljað tala um mannlegt 

eðli eða eðlilega þrá og fleiri tekið undir það. Þá hefur Reynir Tómas Geirsson sagt í 

erindi á málþingi að fólk ætti ekki rétt á að eignast börn en að það væri réttlætismál að 

veita fólki hjálp.  

 Einn viðmælenda minna var alls ekki sammála því að þrá til barneigna gætu 

talist frumhvöt og sagði:  

Jahhá. Það er nú svolítið skrítið því þá er náttúrlega til 

fólk sem skortir algerlega frumhvatirnar. því það er til 

fólk sem vill ekki eignast börn og velur það að gera það 

ekki. […] Ég held að þetta liggi miklu meira í 

samfélagsgerðinni en að við séum öll fædd með þessa 

löngun en svo er það líka, að ef svo er að við þráum 

þetta, þá er það samt þannig að sumir geta það ekki og 

við þurfum eftir sem áður þá bara að horfast í augu við 

það bæði sem samfélag og einstaklingar. Þetta er ekki 

eitthvað sem allir geta.  

 

Við þessa umræðu má bæta við sjónarmiði sem gengur út frá því; að með því að 

heimila ekki staðgöngumæðrun sé um ólögmæta mismunun að ræða. Það er rökstutt 

þannig að þar sem einhleypar konur megi nú leita aðstoðar í barneignarmálum með 

tæknifrjóvgun sé brotið á þeim sem hafa engin úrræði: Konur sem ekki hafa leg, 

einhleypir karla og samkynhneigðir.  

 Fólk sem hefur komið fram í fjölmiðlum hérlendis og vill að 

staðgöngumæðrun verði heimiluð hefur yfirleitt deilt erfiðri reynslu og Alþingismenn 

og aðrir stuðningsmenn lagt áherslu á að rétt sé að hjálpa fólki í þessum sporum. 

Þingmaðurinn Ólína Þorvarðardóttir (17. janúar, 2012) sagði t.d. um afstöðu sína:  

Ég er sjálf fimm barna móðir, hef átt því láni að fagna 

að hafa aldrei staðið frammi fyrir neinum hindrunum 

varðandi það að ganga með og fæða barn. Ég er 

forsjóninni þakklát fyrir það lán. Þess vegna vil ég veita 

þessu máli framgang. Það vil ég gera á siðferðislega 

ábyrgum forsendum.  

 

5.4 Barnið, réttindi og önnur umræða  

Stór hluti umræðunnar um staðgöngumæðrun á Íslandi (og í heiminum öllum) snýr að 

barninu, sem gæti orðið, réttindum þess og velferð. Iðulega er dregin upp mynd af 

ungbarni, saklausu ósjálfbjarga barni sem beri að vernda gegn hættum og ranglæti 

heimsins. Barnið er enda eini þátttakandinn í staðgöngumæðrun sem ekki hefur val, 

það verður til og fæðist fyrir tilstilli ákvarðana sem aðrir hafa tekið fyrir þess hönd.  

Í Barnasáttmála Sameinuðu þjóðanna, 7.grein, segir: ,,Barn skal skráð þegar 

eftir fæðingu, og á það frá fæðingu rétt til nafns, rétt til að öðlast ríkisfang, og eftir því 

sem unnt er rétt til að þekkja foreldra sína og njóta ummönnunar þeirra“. Fyrsta grein 

íslensku barnalaganna (nr. 76/2003) kveður einnig á rétti barna til að þekkja báða 

foreldra sína. Orðalag Barnasáttmálans, eða fremur hugtakanotkun þar, er áhugaverð 

þegar hún er sett í samhengi við staðgöngumæðrun. Þar er til dæmis ekki skilgreint 

hverjir eru foreldrar barnsins heldur virðist sáttmálinn, eins og aðrar stofnanir 

samfélagins, gera ráð fyrir því að foreldrar séu maðurinn og konan sem geti og fæði 

barnið. Staðgöngumæðrun passar ekki inn í þessa fastmótuðu hugmynd. Sama á við 

um íslensku barnalögin og ákvæði þeirra um að barn eigi rétt á að þekkja báða 

foreldra sína. Þar er augljóslega ekki gert ráð fyrir því að fleiri en tveir einstaklingar 

komi að sköpun barns.  

Þá er rétt að benda á fimmtu grein íslensku barnalaganna (nr. 76/2003) en þar 

segir: ,,Kona sem elur barn sem getið er við tæknifrjóvgun telst móðir þess“. Sjötta 

grein laganna kveður svo á um að maki konu sem gegnst undir tæknifrjóvgun teljist 

faðir eða kjörmóðir barnsins. Fyrir íslenskum lögum er konan sem fæðir barn því 

ávallt talin móðir þess fyrir lögum. Að auki er maki hennar sjálfkrafa skráður sem 

foreldri barns og verður strax við fæðingu foreldri barnsins í lagalegum skilning. Þetta 

er atriði sem fylgjendur staðgöngumæðrunar vilja fá breytt á einhvern hátt til að 

viðurkenna foreldrarétt verðandi foreldra gagnvart barninu. Ég leyfi mér að fullyrða 

að það hafi fyrst og fremst verið sett fram sem tilraun til að tryggja stöðu verðandi 

foreldra og veita þeim einhverja öryggiskennd.  

Ein viðmælenda minna gagnrýndi tilraunir til þess að gefa verðandi foreldrum 

rétt til barnsins fram yfir staðgöngumóðurina sem og tilraunir til þess að reyna gera 

samninga um verknaðinn. Það gerði hún með að vísa til kærleiks og gjafa og sagði 

ekki hægt að leyfa staðgöngumæðrun í kærleiksskyni og segja um leið að verðandi 

foreldrar eigi rétt á barninu. Staðreyndin sé sú að áhættan sé ekki jafn mikil hjá 

verðandi foreldrum og konunni. Hún telur konuna eiga að hafa þrjá mánuði til að 

skipta um skoðun því að:  

Strax eftir fæðingu er maður svo himinlifandi og elskar 

heiminn […] ef það væri kærleikur þá væru foreldrarnir 

ekki með nein réttindi þá væri þetta bara gjöf. Þau 

myndu bara gefa henni pening og skrifa undir að þau 

hafi engin réttindi og að konan gangi frjáls, en hvernig á 

hún að gera það í svona litlu landi? Ef hún dregur sig út 

úr þá þarf hún að fara úr landi ef hún fær  fjölskylduna á 

móti sér, fær hún starf, stöðu í flokknum..?  

 

Þarna kemur hún inn á atriði sem var einnig bent á í áfangaskýrslunni (2010) er 

pressuna sem gæti mögulega myndast einungis af nálægð fólks.  

Svo virðist sem tilhneiging sé til þess að draga línu á milli velgjörðar og 

hagnaðarskyni og skipa öllum tilvikum kúgunar í seinni flokkinn. Fréttir af 

indverskum staðgöngumæðrum sem eru ýmist neyddar eða tilneyddar til að gerast 

staðgöngumæður renna stoðum undir þessa hugmynd. Velgjörðin undirstrikar yfirleitt 

hugmyndina um hina fórnfúsu hetju og í umræðunni virðist sem samfélagið eigi 

auðveldara með að samþykkja slík rök, þá er jú ekki verið að kaupa barnið með 

beinhörðum peningum. Á heimasíðu Staðgöngu (e.d.) er munurinn einfaldaður og 

settur fram þannig að ,,margar bandarískar konur gera þetta af mannúðarsjónarmiðum 

og þiggja ekki greiðslu þó að það sé leyft.  Á Indlandi er þetta allt í lausu lofti og geta 

sumar konur verið að gera þetta vegna fátæktar.“ Ég vil taka fram að viðmælendur 

mínir viðurkenndu fúslega að margt misjafnt ætti sér stað úti í heimi, jafnt 

stuðningsmenn sem gagnrýnendur. Sumir lögðu þyngri áherslu á ,,úti í heimi“ en 

aðrir. Almennt virðast stuðningsmenn staðgöngumæðrunar á Íslandi telja að með 

góðri löggjöf og eftirliti ætti að vera hægt að framkvæma staðgöngumæðrun á 

farsælan máta.  

Þeir sem hafa áhyggjur af velferð barnsins óttast einnig að barn geti átt á hættu 

að fæðast inn í óöryggi þar sem óljóst sé hverjir forráðamenn þess eru og jafnvel 

óljóst hvaða ríkisfang barnið fær. Síðast en ekki síst óttast fólk að börn sem fæðist 

með þessum hætti verði að söluvöru. Umræða og deilur um þessi atriði birtist 

ljóslifandi í fréttaflutningi og voru mjög áberandi í viðtölum mínum.  

 

5.4.1 Að þekkja uppruna sinn  

Í umræðu um staðgöngumæðrun og börnin sem gætu orðið er ákveðinn hluti af 

umræðunni sem tekur á mögulegri vanlíðan barnsins við uppvöxt fái það ekki að 

kynnast uppruna sínum. Skortur er á rannsóknum á börnum fæddum af 

staðgöngumæðrum. Það er lítið vitað um þessi börn en margt fullyrt. Einhverjir telja 

hægt að nýtast við rannsóknir á ættleiddum börnum, aðrir telja slíkt óhæfu þar sem 

reynsluheimur þessara barna sé ósamrýmanlegur. Annars vegar séu börn sem 

foreldrarnir vildu ekki eignast og börn sem foreldrarnir ,,létu búa til“.  

Íslensk stjórnvöld heimila nafnlausar kynfrumugjöf (Lög um tæknifrjóvgun 

55/1996) og börn sem fæðast með hjálp slíkra gjafa fá aldrei að þekkja alla 

upprunasögu sína. Þá hafa þingmenn t.d. bent á það í ræðum sínum að þessi réttur hafi 

þegar verið brotinn þegar nafnlausar kynfrumugjafir voru heimilaðar. Í daglegri 

umræðu birtast einnig áhyggjur af því að börn verði svikin um rétt til að þekkja 

uppruna sinn og er þá gjarnan vitnað til Barnasáttmálans. Þeir sem telja verðandi 

foreldra til raunverulegra og réttmætra foreldra, telja brotið á rétt barnsins til að fá að 

þekkja þá ef staðgöngumóðir hættir við og heldur barninu. Þeir sem telja 



 89 

staðgöngumóður og þá sem hafa lagt til kynfrumurnar til foreldra, telja brotið á 

barninu fái það ekki að kynnast þessu fólki.  

Á Íslandi hefur réttur barns til að þekkja uppruna sinn þegar verið brotinn með 

breytingum á tæknifrjóvgunarlögunum. Fyrst var það gert þegar nafnlausar 

kynfrumugjafir og tæknifrjóvganir á einhleypum konum voru lögleiddar árið 2006 

(Lög um tæknifrjóvgun nr.55./1996). Þá var stigið skref sem gerði tæknifrjóvganir á 

Íslandi ekki eingöngu að læknisfræðilegu úrræði gegn ófrjósemi eins og áður hafði 

verið. Þá er einnig áhugavert, og mögulega finnst einhverjum það óhugnalegt, að 

nafnlaust gjafasæði er ódýrara en gjafasæði frá þekktum gjafa. Samkvæmt gjaldskrá 

Art Medica kostar sæði frá ónafngreindum gjafa 37.500 kr en sæði frá nafngreindum 

gjafa 50.000 kr (Art Medica, e.d.).  

Á málþingum sem ég sótti var algengt að fólk ræddi áhyggjur af réttindum 

barnsins, bæði í lögfræðilegu samhengi og með tilliti til tilfinninga barnsins þegar það 

yxi úr grasi. Stuðningsmenn staðgöngumæðrunar virtust ekki hafa jafn miklar 

áhyggjur og aðrir og virðast treysta á að ást foreldra á barninu muni breiða yfir önnur 

vandamál. Rannsóknarniðurstöður Golombok o.fl. (2003) passa vel að þessari 

umræðu þar sem börnin í þeirra rannsókn áttu í mjög góðum samskiptum við foreldra 

sína og þar að auki höfðu þau verið upplýst um uppruna sinn oftar en börn fædd með 

aðstoð gjafakynfrumna.  

Ein viðmælenda minna sem er fylgjandi því að heimila staðgöngumæðrun á 

Íslandi hafði ekki miklar áhyggjur af því að barn yrði hlunnfarið um þekkingu á 

uppruna sínum. Hún taldi að það væri auðveldara að upplýsa barnið um uppruna sinn 

hefði það fæðst með hjálp staðgöngumóður en ef gjafakynfrumur kæmu til: ,,þú 

kemur úr mömmu og pabba. það er fruma frá mömmu og pabba þú veist. Og hérna 

svo var góð kona sem að hjálpaði mömmu og pabba að búa til þessa frumu og gera 

þig, að þér“.  

Til eru nokkrar myndskreyttar barnabækur sem útskýra staðgöngumæðrun 

fyrir börnum, bæði börnum staðgöngumóðurinnar sem og börnunum sem fæðast á 

þennan hátt. Ein þeirra byggir á hugmyndinni um að staðgöngumóðir passi barnið á 

meðan það stækkar og skili því svo til foreldra sinna eftir fæðingu. Það er vinsælt stef 

meðal staðgöngumæðra og hugsunarháttar sem margar þeirra virðast temja sér. Bókin 

The Kangaroo Pouch (Pellet, 2006) er ágætis dæmi. Sögupersónur hennar eru 

brosmildar kengúrur. Áhugvert er að hugsa um kengúruna og pokann hennar sem 

myndlíkingu fyrir leg sem er þó utan líkama staðgöngumóðurinnar. Einmitt þá mynd 

sem erlendar rannsóknir staðfesta að margar staðgöngumæður dragi upp af tengslum 

sínum við leg sitt og barnið (Ragoné, 1996; Teman, 2010). Sérstaklega er áhugavert 

að hugsa um kengúrupokann í samhengi við orðræðu kvenna sem segjast ekki hafa 

upplifað sömu líkamlegu einkenni og tilfinningar á staðgöngumeðgöngu en öðrum og 

hafa á einhvern hátt aðskilið sjálfar sig frá leginu.  

 Viðmælendur mínir lýstu margir yfir áhyggjum af réttindum barnsins, ein lýsti 

áhyggjum af því að barnalögum væri vikið til hliðar fyrir rétti verðandi foreldra. Hún 

sagði að tæknifrjóvgunarlögin væru sett á forsendum þeirra sem teljist sjúklingar og 

muni koma til með að eignast barnið. Þau væru ekki til þess gerð að gæta réttinda 

barnsins. Hún telur umræðuna byggjast á forsendum hinna fullorðnu og að ekki sé 

gætt nógu vel að réttindum barna í umræðunni. Þá telur hún staðgöngumæðrun sér á 

báti hvað varðar upprunatengsl barns og að við séum að feta okkur inn á slóðir sem 

við þekkjum ekki nógu vel en teljum okkur þó geta fundið rétta leið, þar kemur hún 

einmitt inn á hið þekkta, ,,þetta reddast“ viðhorf sem gjarnan er talið einkenni 

Íslendinga, jafnvel okkar helsti löstur. Hún segir:  

[…] ég hef svoldið á tilfinningu að við séum komin út á 

brautir sem við vitum ekkert hvernig við ætlum að vinna 

með, við ætlum bara að sjá og við ætlum bara að gera 

þetta og svo ætlum við bara að takast á við það sem 

kemur upp. Sjá til hvernig það verður en við vitum 

nákvæmlega ekkert hvað við erum komin út í. Ekki neitt 

sko. 

 

Í orðum viðmælanda míns birtist einmitt þema sem oft hefur verið dregið fram í 

fréttamiðlum hérlendis. Enda fjölmargar spurningar sem enn hefur ekki svarað. Þar á 

meðal hvernig á að takast á við þau vandamál sem geta komið upp? 

Í umræðu um staðgöngumæðrun og börnin sem gætu orðið er ákveðinn hluti 

af umræðunni sem tekur á mögulegri vanlíðan barnsins við uppvöxt fái það ekki að 

kynnast uppruna sínum. Skortur er á rannsóknum á börnum fæddum af 

staðgöngumæðrum. Það er lítið vitað um þessi börn en margt fullyrt. Einhverjir telja 

hægt að nýtast við rannsóknir á ættleiddum börnum, aðrir telja slíkt óhæfu þar sem 

reynsluheimur þessara barna sé ósamrýmanlegur. Annars vegar séu börn sem 

foreldrarnir vildu ekki eignast og börn sem foreldrarnir ,,létu búa til“.  

Næsti kaflahluti er stutt umræða um rétt til tilvistar. Þar á eftir geri ég grein 

fyrir umræðu um líðan barna sem fæðast af staðgöngumæðrun. Einnig minnist ég á 

þann hóp sem minnst er talað um í fræðunum og opinberri umræðu en það eru börn 

staðgöngumæðra.  

 

5.4.2 Réttur til tilvistar 

Áhugaverð mótrök við áhyggjum af því að barn fái ekki að þekkja uppruna sinn eru 

þau að rétturinn á að fá að vera til hljóti að vega þyngra. Í þessum anda segir 

stærðfræðingurinn og pistlahöfundurinn Pawel Bartoszek (2012, 20. janúar): ,,Jú, það 

getur kannski þótt einhverjum fúlt að hafa aldrei kynnst erfðafræðilegum föður sínum, 

en rétturinn á að vita uppruna sinn getur varla trompað réttinn til að vera til“. Á sömu 

nótum, næstum því með sömu orðum, spurði þingmaðurinn Pétur H. Blöndal (2011, 

5. október):   

Nú er það þannig að við erum eiginlega að fjalla um það 

hvort börn verði til eða ekki og þá vil ég spyrja hv. 

Þingmann [innsk.: Sigríður Ingibjörg Ingadóttir]: Telur 

hann betra fyrir barn að vita uppruna sinn og vera ekki 

til eða vita ekki uppruna sinn og vera til? Mundi hv. 

þingmaður, ef hann stæði frammi fyrir þessu vali, vilja 

vera ekki til og vita uppruna sinn eða vera til og vita 

ekki uppruna sinn? 

 

Sigríður Ingibjörg Ingadóttir (2011, 5. október) svaraði Pétri svo:  

Frú forseti. Í ljósi þess að ég er til, óháð því hvort ég 

þekki uppruna minn eður ei, svara ég með gleði 

spurningu hv. þingmanns. Nú er það svo að í þessum 

heimi er fjöldi barna sem þekkir ekki uppruna sinn sem 

kemur til af ýmsum ástæðum. En barnasáttmáli 

Sameinuðu þjóðanna kveður á um það að með lögum 

getum við ekki tekið þennan rétt frá börnum. […] Síðan 

er það þannig í lífi okkar að það eru allra handa hlutir 

sem gerast og eiga sér stað. En hitt er annað mál hvort 

við síðan stígum það skref í lögum að taka af börnum 

þann rétt. Það höfum við gert í andstöðu við 

barnasáttmála Sameinuðu þjóðanna og í andstöðu við 

barnalögin íslensku. 

 

Sigríður Ingibjörg Ingadóttir kemur þarna inn á atriði sem einnig kom upp í 

viðtölunum. Það að gera greinarmun á því hvað maður bannar fólki með lögum og 

hvað maður heimilar með lögum. Þá á ég við að viðmælendur mínir, og þeir voru 

nokkrir sem ræddu á þessum nótum, vildu gera skýran greinarmun á því hver eru 

réttindi fólks til að frelsis til barneigna, að ríki setji ekki hömlur á hversu mörg börn 

þú megir eignast, með hverjum, á hvaða aldri o.s.frv. Það séu mannréttindi. Það að 

ríki skuldbindi sig til þess að veita fólki aðstoð í barneignum geti ekki talist 

mannréttindi. Ein viðmælenda minna gekk svo langt að líkja þessu við það að ríkið 

yrði skuldbundið til að finna öllum einhleypum maka. Önnur að allir ættu rétt á aðstoð 

ef eldgos yrði, en ekki rétt til þess að það yrði ekki eldgos.  

Eins og áður hefur komið fram hafa fáar rannsóknir beint sjónum sínum að 

upplifun þeirra barna sem hafa fæðst í heiminn á þennan hátt. Margir hafa þó lýst yfir 

áhyggjum af velferð og réttindum þessara barna og vísa þá iðulega til réttinda barna 

sem tiltekin eru í Barnasáttmála Sameinuðu þjóðanna, hér í næsta kaflabroti geri ég 

grein fyrir umræðu um barnið.  

 

5.4.3 Líðan barnsins 

Það er almenn vitneskja að börn þurfi að vita og skynja að þau séu elskuð og hafi 

verið velkomin í heiminn. Hugmyndir um móðurást og jafnvel eðlilslægar hvatir sem 

henni fylgi og nauðsyn barna til að eiga móður er einnig rótgróin í almenna umræðu. 

Sálfræðingarnir Álfheiður Steinþórsdóttir og Guðfinna Eydal (1995, 14-15) styðja 

þetta þar sem þær segja að: ,,vitað er að það skiptir miklu máli fyrir líf og þroska 

barnsins hvort það er velkomið í heiminn eða ekki“.  

Sárafáar rannsóknir hafa verið gerðar á börnum fæddum af staðgöngumæðrun 

en. Golombok o.fl. (2006) rannsökuðu tengsl þriggja ára barna og foreldra þeirra í 

Bretlandi. Í niðurstöðum rannsóknarinnar er bent á að gott samband sé milli barna 

fæddum af staðgöngumæðrum og foreldra þeirra. Rannsóknin er þörf og ágæt en 

börnin sem tóku þátt voru bara orðin þriggja ára og því ekk hægt að fullyrða um líðan 

þeirra á fullorðinsárum út frá þessum niðurstöðum. Teymið hyggst halda áfram 

rannsóknum á sama hóp og verður áhugavert að fylgjast með niðurstöðum þeirrar 

vinnu (Golombok o.fl. 2006).  

Sumir vilja meina að börn fædd af staðgöngumæðrum upplifi það sama og 

ættleidd börn en aðrir gagnrýna slíkar fullyrðingar á þeim forsendum að ættleidd börn 

séu börn sem foreldrarnir ekki vildu en börn fædd af staðgöngumæðrun séu börn sem 

foreldrarnir þráðu að eignast. Siðfræðingurinn Ástríður Stefánsdóttir (2011) bendir á 

að í raun sé ekkert vitað um þessi börn og hvetur til rannsókna. Einhverjir aðilar hafa 

skrifað um reynslu sína á bloggsíðum á netinu. Þau skrif valda Ástríði Stefánsdóttur 

(2010) áhyggjum þar sem: 

Sumir þessara einstaklinga lýsa sálrænum erfiðleikum 

og reiði sem þeir þurfa að glíma við vegna leyndar eða 

lygi tengt uppruna sínum sem þeir hafa þurft að horfast í 

augu við frá hendi uppeldisforeldra sinna. Aðrir eru 

einfaldlega ósáttir við að hafa verið 'keyptir' eða 'seldir' 

eins og þeir orða það. 

 

Einmitt þannig lýsir ungur maður sem kallar sig Brian C. (Son of a surrogate, 9. ágúst, 

2006) upplifun sinni og reynslu á heimasíðu sinni. Hann er fæddur af 

staðgöngumóður sem einnig lagði til eggið. Hann segist deila reynslu sinni því honum 

ofbjóði tal staðgöngumæðra sem leggi áherslu á að þær séu ekki að ganga með eigið 

barn og líti aldrei á það sem sitt eigið. Hann bendir á að börnin sem fæðist á þennan 

hátt geti aldrei neitað tilvist konunnar sem gekk með þau og hafnaði þeim, fyrir 

greiðslu jafnvel. Hann spurði uppeldismóður sína hvort hún væri raunverulega móðir 

sín þegar hann var 6 ára. Hann segist hafa fundið það að hún væri það ekki, að börn 

finni það alltaf. Hann hefur rætt við fleiri börn staðgöngumæðra og öll hafi þau verið 

veikari en önnur börn sem ungbörn eða átt við sálræn vandamál að stríða á 

unglingsárum. Reynslusaga hans er átakanleg og hvatning til frekari rannsókna.  

Ástríður Stefánsdóttir (2011) bendir einnig á hóp sem hún telur oft gleymast í 

umræðunni; börn staðgöngumóðurinnar sem fylgjast með móður sinni ganga með 

barn en fá ekki að kynnast því og leggur áherslu á að enginn viti hvernig þeim líður. 

Hún bendir á að þau ,,gætu upplifað sorg eða missi þegar móðir þeirra gefur frá sér 

það barn sem hún fæðir því þau gætu upplifað það sem systkini sitt“ 

Gjarnan er lögð áhersla á tengsl eða skort á tengslum milli staðgöngumóður og 

barns. Annars vegar eru uppi hugmyndir um að á milli móður og barns myndist sterk 

tilfinningaleg og jafnvel mystísk tengsl á meðgöngunni, sem ljótt sé að svipta barnið 

og konuna af. Erfitt er að sanna slíka tengslamyndun þó margir trúi á þau af miklum 

tilfinningahita (Ber, 2000). Álfheiður Steinþórsdóttir og Guðfinna Eydal (1995) telja 

fátt jafn vel staðfest í sálfræði og nauðsyn þess að ungbarn myndi djúp og náin tengsl 

við einn eða örfáa fullorðna. Þessi frumtengsl séu mjög mikilvæg þroska og þróun 

mannsins, tilfinningalega, félagslega eða vitsmunalega. Börn þarfnist nálægðar, hlýju 

og stöðugra samskipta. Þær telja sálræna vanlíðan oft mega rekja til ófullnægjandi 

samskiptatengsla í bernsku. Ekki skiptir máli hvort þessi upphaflegu tengsl verða við  

móður eða föður eða annan aðila en tengingin þurfi að byrja sem fyrst. Á þennan hátt 

færa þær í kaf umræðu um móðurhvöt og fullyrðingar um að ekkert geti komið í stað 

tengsla kynmóður og barns. Þá eru uppi kenningar um að staðgöngumóðir geti 

ákveðið sjálf að tengjast barninu ekki tilfinningalega á meðgöngu og jafnvel að hún 

finna minni líkamleg einkenni en á fyrir meðgöngum (Teman, 2010). Þar birtist 

ákveðin trú á stjórn yfir eigin líkama og tilfinningum. Það er þó ekki algilt og sumar 

konur eiga í erfiðleikum með að tengjast barninu ekki.  

Það er oft skilyrði að kona sem vilji gerast staðgöngumóðir hafi gengið með 

barn, telji sig hafa lokið sínum barneignum, hafi átt áfallalausa meðgöngu og fætt án 

inngripa. Skilyrðin hafa verið rökstudd þannig að fyrri meðgöngur gefi einhverja 

hugmynd um hvernig næsta meðganga muni ganga. Þá hefur skilyrði um að hafa 

lokið barneignum verið sett af ótta við að staðgöngumóðir hætti við og vilji sjálf halda 

barninu. Þá á fyrri reynsla konunnar af meðgöngu að gefa henni sjálfri betri hugmynd 

um hvað hún er að taka að sér (sjá t.d. Ragoné, 1994 og 1996; Palattiyil, ofl., 2010; 

Teman, 2010 og Pande, 2009b).  

Ég vil ekki gera lítið úr jákvæðum niðurstöðum rannsóknar Golombok o.fl. 

(2006) né heldur vil ég draga úr mikilvægi reynslusögu Brians C. Sem mannfræðingur 

vil ég einmitt leggja mikla áherslu á rannsóknir sem beinast að líðan og upplifun 

fólks. Reynslusögur fólks sem hafa fæðst á þennan hátt ættu að vera teknar alvarlegar, 

jafnvel þótt fáar slíkar hafi komið fram enn sem komið er. Upplifun einstaklingsins er 

ávallt markverð í mínum huga. Að því sögðu kalla ég eftir frekari og umfangsmeiri 

rannsóknum á öllum börnum staðgöngumæðra.  

 

5.4.4 Sala og flutningar á börnum  

Tregða stjórnvalda til að veita börnum fæddum af erlendum staðgöngumæðrun 

ríkisborgararétt og vegabréf kemur til af viðleitni til að koma í veg fyrir barnasölu og 

ólöglegan flutning barna á milli landa. Fólk virðist almennt tilbúið til að taka þátt í 

aðgerðum gegn barnasölu þegar um er að ræða augljós dæmi en almenningur virðist 

ekki alltaf átta sig fyllilega á stærra samhengi. Skemmst er að minnast fréttar af 

íslenskum ferðalöngum sem fengu ekki að fljúga út til Danmerkur án þess að börnin 

þeirra hefðu gilt vegabréf. Foreldrarnir reiddust þessu mjög og töldu að reglur 

Schengenssáttmálans ættu við, þau mættu ferðast um svæðið án vegabréfs. Þau virðast 

ekki hafa gert sér fyllilega grein fyrir ástæðum þessara stífu reglna og talið sjálfsagt 

að flugvallarstarfsmenn tækju þeirra orð gild sem staðfestingu á því að börnin mættu 

ferðast með þeim (dv.is, 4. ágúst. 2012). Staðreyndin er sú að stuldur, sala og 

flutningur á börnum milli landa er umtalsverður og hert vegabréfaeftirlit er þáttur í 

tilraun til að hamla þessum flutningum og gera hann erfiðari (munnleg heimild). Í 

Frakklandi er staðgöngumæðrun bönnuð og þar hafa börn, sem erlendar 

staðgöngumæður fæða, ekki fengið franskan ríkisborgararétt (visir.is, 2011, 6. apríl).  

Fréttir af börnum sem verðandi foreldrar hafa ekki viljað taka við vegna 

,,galla“ eða fréttir þar sem verðandi foreldrar hafa viljað eyða fóstri vegna líkinda á 

því að barn fæðist með erfðagalla, til dæmis Downs, eru einmitt það sem fólk óttast 

mest: að staðgöngumæðrun ýti undir vöru- og hlutgervingu barna sem muni ganga 

kaupum og sölum (Pressan, 2011, 12. febrúar).  

Eins og áður hefur komið fram telja sumir gagnrýnendur að staðgöngumæðrun 

geti talist sala á börnum. Í framhaldi af þeirri umræðu er áhugavert að benda á 

uppröðun frétta í Fréttablaðinu snemma árs 2011 (2011, 26. febrúar) þar sem fréttin 

,,Ótímabært að leyfa staðgöngumæðrun“ birtist á blaðsíðu 10 og hinumegin á 

opnunni, á blaðsíðu 11 var ,,Víetnamskar konur í Taílandi neyddar í barnsburð: 

Lögreglan upprætir barnasöluhring“. Mögulega var um tilviljun að ræða en 

uppröðunin er engu að síður mjög áhugaverð í ljósi þess að í hugum sumra er 

staðgöngumæðrun og barnasala eitt og hið sama.  

Á málþingum fékk ég iðulega þá tilfinningu að fólk sem styður 

staðgöngumæðrun þyki fréttaflutningur og umfjöllun um skuggahliðar 

staðgöngumæðrunar ekki ávallt sanngjarn, enda líklegur til að varpa skugga á þá 

björtu mynd sem þau leggja sig fram við að draga upp. Þá telja þau fáu máli sem illa 

fari fá of mikla athygli. Ein viðmælenda minna benti á að hún hefði jafnvel séð sömu 

frétt endurtekna.  

Ekki er víst að heimilun staðgöngumæðrunar myndi leysa allan vanda. Lög 

hafa verið fram þau rök að leyfa ætti staðgöngumæðrun hérlendis til að koma í veg 

fyrir að fólk leiti erlendis og til að geta haft okkar lagaramma og siðferði utan um 

framkvæmdina (Þingskjal 376 og framsaga Ragnheiðar Elínar Árnadóttur á 

málþingum). Ein viðmælenda minna benti á umhugsunarverðan þátt þegar hún spyrði 

hvort heimilun hérlendis gæti ekki einmitt leitt til þess að fólk færi frekar út. Það að 

staðgöngumæðrun væri heimiluð hérlendis myndi þannig á einhvern hátt réttlæta það 

frekar að leita utan landsteinanna, úr því það mætti hvort eð er hér heima, af hverju þá 

ekki líka erlendis? Þá benti hún á að þetta væri vandi sem þau lönd sem þegar hafa 

heimilað staðgöngumæðrun væru nú að takast á við. 

5.5 Pólitík og ólík orðræða  

Ef við gefum umræðunni um staðgöngumæðrun á Íslandi upphafspunkt í 

smáauglýsingunni sem birtist 2007 er hægt að benda á að áherslur umræðunnar hafi 

breyst í gegnum tíðina. Umræða í kringum smáauglýsinguna 2007 var áberandi miðuð 

að því að spyrja lækna og fagfólk um skoðun á málinu. Í þeirri stuttu umræðu sem fór 

fram um málið á Alþingi árið 2008 sagði þáverandi heilbrigðisráðherra, Guðlaugur 

Þór Þórðarson, að hann teldi eðlilegt að kirkjan tæki þátt í umræðunni. Læknar og 

kirkjunnar menn hafa enda síðan tekið virkan þátt í umræðunni. Kirkjan vill ekki 

heimila staðgöngumæðrun að svo stöddu (Þingskjal 1411)  

 Pólitísk átök milli flokka eru ekki mjög áberandi í þessu máli, enda 

þingsályktunartillagan iðulega kynnt sem þverpólitísk, en þó eru nokkur atriði sem 

eru áhugaverð. Fyrst ber að nefna áhugaverða skiptingu meðal vinstri grænna en þar 

eru áberandi gagnrýnendur; þar mætti nefna Höllu Gunnarsdóttur og einnig 

stuðningsmenn t.d. Guðfríður Lilja Grétarsdóttir en ein viðmælenda minna taldi hana 

eiga stóran þátt í því að tillagan hefði gengið í gegn.  

 Auk femínista hefur þjóðkirkjan lýst yfir áhyggjum af mannhelgi kvenna og 

tilfinningalegum áhrifum staðgöngumæðrunar. Á tru.is hafa meðlimir 

Þjóðmálanefndar kirkjunnar birt pistla um málið. Þau leggja mikla áherslu á 

mannréttindi og mannhelgi í sínum skrifum (Baldur Kristjánsson, 2001, 3. mars; Irma 

Sjöfn Óskarsdóttir, 2011, 3. mars og Sólveig Anna Bóasdóttir, 2011, 3. mars). 

Þjóðmálanefnd kirkjunnar er efins um heimilun og kallar eftir frekari umræðu í 

umsögn sinni um þingsályktunartillöguna (1411). Þá hefur Þjóðmálanefnd kirkjunnar 

einnig haldið málþing um staðgöngumæðrun (sjá viðauka).  

Hér í næstu kaflabrotum ræði ég umræðuna um hin Norðurlöndin og deilur 

hvort við eigum að láta þeirra stefnu í málinu hafa áhrif á okkar. Einnig ræði ég 

femíniskar kenningar, frelsi og tilfinningar.  

 

5.5.1 Hin Norðurlöndin  

Ein þeirra spurninga sem ég spurði í hverju viðtali var hvort Íslendingar ættu að láta 

sig það einhverju varða að ekkert hinna Norðurlandanna heimili staðgöngumæðrun 

eins og er. Ragnheiður Elín Árnadóttir hefur mælst fyrir því á þingi og málþingum að 

við ættum að vera brautryðjendur í þessu máli eins og við höfum gert t.d. í 

réttindamálum samkynhneigðra. Viðmælendur mínir höfðu ólíkar skoðanir á þessari 

framsetningu. Ein sagði:  

mér finnst að það eigi að hafa áhrif að þjóðirnar sem eru 

með sterkustu kvenréttindi hafa ekki leyft þetta. OG 

þjóðir sem eru með mikið mannsal og vandamál og 

hörmlueg kvenréttindi hafa leyft þetta og ég held að það 

sé meiri háttar óskhyggja að halda að konur sem eru 

haldnar eiginlega eins og í búskap í Indlandi af því að 

þær fá ekki nóg að borða heima séu að gera þett af 

frjálsum vilja.  

 

Meirihluti viðmælenda minna vildi sjá meiri samvinnu við hin Norðurlöndin í þessu 

málum. Einhverjum þótti áherslan á að það að vera á undan líkjast slagorði og þótti 

umræðan almennt eiga það til að verða slagorðakennd.  

 Viðmælendur höfðu ólíkar skoðanir á gagnrýni Áfangaskýrslunnar (2010). 

Sérstaklega hvað varðar umræðuna og hvatningu til að halda henni áfram þar sem hún 

hefði ekki verið næg. Ein sagðist verða ,,brjáluð þegar ég heyri þetta!“. Hún telur 

umræðuna þegar hafa verið heilmikla og spurði hver ætti eiginlega að ráða því hvenær 

nóg væri komið. Önnur taldi það of seint að tala um skort á umræðu núna. 

Umræðurnar hefðu með réttu átt að fara fram árið 2006 þegar lögum um 

tæknifrjóvgun var breytt svo að samkynhneigðar og einhleypar konur mættu gangast 

undir tæknifrjóvgun  

Við gerðum það umræðulaust og þá sé ég ekkert sem 

réttlætir það eitthvað að fara ræða þetta núna. Ég bara 

held að við verðum að horfast í augu við það. En ég er 

algjörlega sammála því að það hefði þurft að ræða þetta 

betur á sínu tíma en það er bara orðið of seint að gera 

það núna. 

 

Þetta er viðhorf sem ég varð vör við meðal fleiri viðmælenda, að sakna þess að 

umræðan hafi ekki verið meiri í gegnum árin, sérstaklega samhliða breytingum á 

tæknifrjóvgunarlögunum.  

 

5.5.2 Fréttaumfjöllun um staðgöngumæðrun 

Í fréttamiðlum, jafnt erlendum sem innlendum er að finna mikið efni um 

staðgöngumæðrun. Bæði viðtöl við verðandi foreldra, staðgöngumæður, lækna og 

pólitíkusa svo eitthvað sé nefnt. Vandinn við fréttir sem heimildir í slíkum málum, til 

dæmis hvað varðar líðan staðgöngumæðra er að fréttamenn beita iðulega fljótlegum 

aðferðum og kafa ekki alltaf mjög djúpt í málin. Rannsóknarblaðamenn stærri miðla 

(erlendra) vinna þó oft mjög áhugaverða vinnu og slíkar heimildir geta verið mjög 

góðar og áhugavert innlegg í umræðuna um staðgöngumæðrun. 

Dæmi um ítarlega umfjöllun um staðgöngumæðrun er grein fréttakonunnar 

Fontanella-Khan (2010) hún segir fátækar konur gerast staðgöngumæður sem síðasta 

úrræði. Hún notar hugtakið mansal æxlunar (e. reproductive trafficking). Fontanella-

Khan (2010) segir stuðningsmenn staðgöngumæðrunar harðneita þessu og telja 

staðgöngumæðrun gefa konum efnahagslegt vald (e. empowerment) og ákvörðun 

þeirra sé frjáls. Auðvelt er að finna efni um staðgöngumæðrun á netinu sem 

fréttamenn hafa unnið og virðist áhersla þeirra vera ansi víð. Sumir fjalla um 

tilfinningar fólksins (Block, 2009, 13. apríl) á meðan aðrir leggja sig fram við að 

draga upp heildarmynd og draga fram sjónarhorn bæði fylgjenda og gagnrýnenda 

(Ali, 2008, 29. mars). Þá er oft að finna ágætis pólitíska umfjöllun sem tekur á 

sjónarhornum markaðshyggju, frjálshyggju eða íhalds manna í fréttaskýringum 

(Goodman, 2008, 17. apríl). 

Flokkspólitík hefur stundum verið nefnd í sambandi við staðgöngumæðrun en 

erfitt getur verið að greina slíkt. Þó er ljóst að uppi eru ólíkar pólitískar hugmyndir 

hvað varðar viðhorf til þess að heimila velgjörðarskynið eða það að kaupa sér 

þjónustu staðgöngumæðra.  

Hugmyndir frjálshyggjumanna snúast að miklu leyti um persónulegt frelsi. 

Samkvæmt þeim eiga konur að vera frjálsar til þess að velja það sem þær vilja gera. 

Það eitt að þær séu fátækar geri þær ekki heimskar. Þar að auki vegi mögulegur 

hagnaður allra aðila meira en mögulegir ókostir (Palattiyil, o.fl., 2010; Ragoné, 1996: 

352). Sills og Healy (2008) telja að staðgöngumæðrun sé að öðlast mikilvægt hlutverk 

í samfélaginu, hvort sem okkur líkar betur eða verr, sem viðurkennd leið til barneigna 

í aðstæðum þar sem það væri annars ekki hægt.  

Áberandi í rökstuðningi og skrifum stuðningsmanna er að nota frásagnir til að 

lýsa sjónarhorni, hugmyndum og reynslu fólks. Ein af röksemdafærslum frjálslyndra 

manna er að benda á að þó að verðandi foreldrarnir spari þá séu til dæmis indversku 

konurnar einnig að hagnast stórkostlega. Dæmi séu um að þær fái allt að fimmtán ára 

laun á níu mánuðum (Parks, 2010; Palattiyil o.fl., 2010). Verðandi foreldrar fái barn 

og spari meðferðarkostnað, læknar fái sjúklinga og allir komi að samingsborðinu af 

fúsum og frjálsum vilja (Parks, 2010; Fontanella-Khan, 2010). 

Áhersla íslenskra fjölmiðla virðist að miklu leyti vera á reynslusögur fólks 

sem ekki getur eignast börn án aðstoðar og vonar að staðgöngumæðrun verði 

heimiluð (Stöð tvö, 1. mars. 2011 og Stöð tvö, 14. desember. 2011). Þá hefur verið 

birt viðtal við íslenska konu sem vill ganga með barn fyrir systur sína og aðra sem gaf 

systur sinni barn (Ríkissjónvarpið, 2007). Einnig hefur birst viðtal við íslenska 

staðgöngumóður sem fór út fyrir landsteinana með íslensku pari í tæknifrjóvgun 

(Eyjan.is, 11. febrúar, 2012). Þá hefur Staðganga birt bréf frá konu sem vill gerast 

staðgöngumóðir og útlistar ástæðum sínar í bréfinu (Staðganga, 7. apríl. 2011).  

 

5.5.3 Femínisk umræða 

Innan félagsvísinda byggja heilu kenningaskólarnir á hugmyndum um félagslegt 

taumhald og það hvernig gildum og viðmiðum samfélagsins er miðlað til 

einstaklinganna. Áhrif þessara óskrifuðu reglna á hegðun okkar og hvernig samfélagið 

mótar okkur er ein stærsta spurning sem félagsvísindafólk leitar svara við. Úr grunni 

þessara hugmynda, að samfélagið móti kenndir einstaklinga, kemur gagnrýni 

femínista á hversu raunverulegt frelsi einstaklingurinn og sérstaklega konur, búi yfir. 

Þannig spyrja femínisk fræði hvort konur séu raunverulega frjálsar í ákvarðanatöku. 

Það er í áframhaldi af þessum hugmyndafræðilegu vangaveltum um frelsi einstaklinga 

og undirokraðrar stöðu kvenna í samfélaginu sem bent hefur verið á mögulegar 

neikvæðar afleiðingar þess að lögleiða staðgöngumæðrun. Óttast fólk þá að lögleiðing 

geti venjugert (e. normalised/normaliserað) framkvæmdina, að úr því þetta sé löglegt 

þá sé þetta eitthvað sem ætlast sé til að konur séu fúsar til að taka að sér.  

Í raun virðist ekki margt hafa breyst í viðhorfi femínista til æxlunartækninnar 

frá skrifum Coreu og Klein árið 1985 til ársins 2010 þegar Kasja Ekman skrifar sína 

grein. Áherslurnar hafa aðeins breyst og framtíðarspá Coreu um þriðja heims konur 

sem beri börn fyrir ríka Vesturlandabúa hefur ræst, einnig hefur spá Klein um eggja-

sölu kvenna og flokkun og greiningu fósturvísa ræst.  

Um áhrif tækni á frelsi og líkama kvenna benti kynjafræðingurinn Jyotsna 

Agnihotri Gupta (2006: 28) á að tækni hafi haft í för með sér bæði aukið frelsi kvenna 

í barneignarmálum, t.d. tækifæri til að stjórna eigin barneignum með getnaðarvörnum 

og möguleika á fóstureyðingum. Með hennar orðum: ,,Deila má um hvort konur kjósi 

af frjálsum vilja að gerast staðgöngumæður eða hvort vilji þeirra er mótaður af 

félagslegum og efnahagslegum þáttum“ (Gupta, 2006: 32). Konur séu hins vegar líka 

að verða háðar tækninni og möguleikum hennar og tæknin geti verið kostnaðarsöm 

heilsu og andlegu heilbrigði. Sumar konur hafi nýtt tæknina til að hafa stjórn á eigin 

lífi en fyrir aðrar hefur tæknin haft í för með sér meiri stjórn annarra yfir lífi þeirra og 

eignasviptingu.  

Að minnsta kosti tvær konur sem ég ræddi við lýstu því sjónarmiði að þær 

vildu sjá málið sett í meira samhengi við muninn á ríkum og fátækum í heiminum. 

Þeim sem hafa völd og þeim sem hafa þau ekki. Ekki bara í ljósi þess að 

Vesturlandabúar sækja sér þjónustu staðgöngumæðra til þrónarríkja. Heldur einnig til 

að velta fyrir sér hugmyndinni um réttindi og heimtingu til lífskjara og hluta. eEnni 

fannst Vesturlandabúar oft virðast upplifa sem þannig að þeir ættu rétt á ansi mörgu 

án þess endilega að hugsa um hvenær það sé á kostnað annarra og endaði vangaveltur 

sínar um þetta svo: ,,Mér finnst að maður geti aldrei átt rétt á aðgangi að annarra 

manna líkama“. Þá lýsti viðmælendur einnig áhyggjum eða efasamendum í garð 

jákvæðra sagna af staðgöngumæðrun og upplifun þeirra. Ein orðaði það á eftirfarandi 

hátt:  

En ég er alveg viss um að miðað við þessa orðræðu 

staðgöngumæðra, þær kæra sig ekkert um að vera líkt 

við vændiskonur, þær styrkja orðræðu sína á einhvern 

veg. Ef maður trúir því að það séu einhvern hreyfiöfl 

sem hafa jafnvel áhrif á hvernig þær mála þetta. Og þú 

heyrir það kannski á mér að ég svona hallast að því að 

þær séu að mála þetta í ákveðnum rósrauðum litum og 

svona gefi kannski ekki alveg rétta mynd af því sem er á 

seyði. En ég er svo hrædd um að við fáum enn skekktari. 

Skilurðu mig. Það svona keyrir þetta í einhvern horn og 

það verði enn verra að fá þær til að tala um jafnvel 

einhverja neikvæða upplifun. 

 

Hér minni ég á orð Ragoné (1994) sem fannst stundum eins og staðgöngumæður 

töluðu um ákvörðun sína eins og eftir handriti. Einnig má benda á rannsókn Berend 

(2010) um orðræðu meðal staðgöngumæðra sem hvetja hver aðra og skapa sér 

ákveðna sýn á framkvæmdina.   

 

5.5.4 Frelsi eða kúgun kvenna 

Spurningin hvort konur gerist staðgöngumæður af eigin frjálsa vilja eða séu kúgaðar á 

einhvern hátt er stærsta þemað og í raun gegnumgangandi í allri umræðu. Það hlýtur 

að vera eitt helsta deiluefnið og stærsta siðferðislega spurningin.  

Annars vegar er spurt hvort konur séu virkilega frjálsar til að taka þessa 

ákvörðun sjálfar, hvort samfélagið hafi ekki þvingað þær til að trúa að konur eigi að 

vera fórnfúsar og vera tilbúnar til að taka að sér að leggja sjálfa sig að veði til að 

hjálpa öðrum. Hins vegar er spurt hvort það sé ekki kúgun að banna konum að gera 

það sem þær vilja og það gagnrýnt að það að trúa ekki á frjálsan vilja annarra sé 

forræðishyggja. Þessi umræða hefur komið fram á málþingum og jafnvel orðið til þess 

að fólk hækkar róminn.  

Gott dæmi um orðræðu um kúgun er pistil Höllu Gunnarsdóttur (2007) þar 

sem hún líkir staðgöngumæðrun við vændi þar sem í báðum tilvikum séu líkamar 

kvenna séu til sölu og í staðgöngumæðrun séu börnin það líka. Dæmi um hitt 

sjónarhornið, að frelsi einstaklingsins beri að virða og vernda er áðurnefndur stuttur 

pistil Pawels Bartoszeks (2012, 20. janúar) en hann lofar þingsályktunartillöguna um 

að heimila staðgöngumæðrun því þar sé byggt á þeirri trú að frelsi einstaklingsins beri 

að virða. Að sama skapi lastar hann forræðishyggju. Mörgum sárnar samlíkingin við 

vændi og telja hana ekki eiga rétt sér. Fyrst og fremst virðist það vera af því að fólk 

hefur ákveðna mynd af vændi sem hverfist um kynlífslosta og sem ó-göfug athöfn. 

Þannig sagði einn viðmælandi minn:  

Vændi að vísu, þar er verið að fróa einhverri stundarþörf 

hjá einhverjum karlmönnum sem er svona frekar 

ógeðfellt fyrirbæri. Meðganga sem slík er náttúrlega 

ekkert ógeðfelld sem slík. En það er verið að leigja út 

konur líka en kannski svoldið, metnaðurinn er kannski 

svoldið meiri. Heldur en bara vændi, sko. Og markmiðið 

miklu göfugra. Það er ekki hægt að neita því, það skiptir 

máli ef maður fer að velta því fyrir sér.  

Hvert er markmiðið, jú markmiðið er að konan fái þarna 

einhvern pening og önnur kona eignist barn. Er það ekki 

bara allt í lagi? 

 

En skiptir það raunverulega máli hver metnaðurinn er, er það ekki það sama og að 

segja að tilgangurinn helgi meðalið? Þessari spurningu myndu femínistar væntalega 

svara játandi. Hafi ég skilið femíniskar kenningar rétt, ganga þær einmitt út á það að 

konur eigi aldrei að vera verkfæri annarra, hver svo sem tilgangurinn er. Femínistar 

sem aðhyllast félagsmótunarhyggju myndu þar að auki telja að konur séu í raun ekki 

virkilega frjálsar til að taka þessa ákvörðun þar sem síbylja skilaboða frá samfélaginu 

dynji á þeim. Skilaboðin séu yfirleitt þau að konur eigi að vera fórnfúsar, konur eigi 

að þjóna öðrum og að líkamar kvenna séu yfirleitt tól fyrir aðra fremur en þeirra eigin 

yfirráðasvæði.  

Femínistar hafa einnig lýst yfir áhyggjum af því að staðgöngumæðrun hlutgeri 

líkama kvenna og geri það að verkum að litið sé á þá sem tæki eða verkfæri til að fá 

vilja annarra framgengt og líkja líkama staðgöngumæðra jafnvel við hýsil eða 

blómapott. Eitt alvarlegasta áhyggjuefnið sem allir aðilar geta verið sammála um er 

hvað skuli gera komi eitthvað alvarlegt fyrir konuna á meðgöngu. Hver ætti að bera 

kostnað af örorku eða í versta tilviki andláti staðgöngumóðurinnar? Ein viðmælenda 

minna orðaði áhyggjur sínar svo:  

Þú kemst ekkert mikið lengra í misnotkun heldur en að 

taka konur í þessi tvö hlutverk [vændi og 

staðgöngumæðrun]. Þetta er svo ofboðsleg innrás inn í 

allt sjálfið líka. Og hérna að halda það að konur geti bara 

verið einhver svona framleiðslufyrirbæri er svo 

ofboðslega fjarlægt öllum jafnréttissjónarmiðum og 

mannréttindasjónarmiðum. 

 

 Í fyrstu þingsályktunartillögunni (Þingskjal 376) var lagt upp með að gerður 

yrði bindandi samningur milli staðgöngumóður og verðandi foreldra. Atriði sem var 

harðlega gagnrýnt sem lýsandi dæmi um kúgun, tilætlunarsemi í garð kvenna og 

dæmi um hversu lítil virðing væri borin fyrir staðgöngumæðrum, líkömum kvenna og 

ekki síst vegna þess að samningurinn myndi snúa gjörðinni frá því að vera velgjörð 

yfir í það að vera viðskiptasamningur (Þingskjal 1317).  

 Á þeim málþingum sem ég sótti, var spurningin hvort staðgöngumæður 

gerðust slíkar af frjálsum vilja eða undir kúgun, stórt atriði. Þá var meðal annars spurt 

hverra réttinda væri gætt. Á málþingum varð ég oftar en einu sinni vitni að reiði 

fundargesta sem augljóslega voru fylgjandi heimilun staðgöngumæðrunar. Reiðin 

beindist að þeim sem drógu í efa vilja kvenna til að gerast staðgöngumæður og þá 

fyrirhyggju að leyfa sér að banna hana. Ekki síst reiddust þessir einstaklingar þeim 

sem voru á móti því að heimila staðgöngumæðrun, yfirleitt femínistum, og spurðu þá 

hvað femínistar af öllum þættist eiginlega vera að vilja banna konum að gera það sem 

þær vildu. Hvort það ættu ekki einmitt að vera femínístar sem berðust fyrir því að 

konur mættu gera það sem þær vildu. Talskona Staðgöngu segir í pistli í Fréttablaðinu 

(18. janúar, 2012):  

Fullyrðingar um að vestrænar konur geti ekki tekið 

sjálfstæða og upplýsta ákvörðun um að vera 

staðgöngumóðir nema að annarlegar hvatir eða 

utanaðkomandi þrýstingur komi til eru rangar. 

Fullyrðingar um að staðgöngumæður sjái oftast eftir því 

að gerast staðgöngumæður og vilji ekki afhenda barnið 

foreldrum eftir fæðingu eru rangar. 

  

Ég spurði viðmælendur mína hvort þeir teldu að tæknin hefði farið fram úr 

okkur og hvort fólk hefði almennt góðan skilning á tækninni, hvað hún byði 

raunverulega upp á o.s.frv. Við þessum spurningum fékk ég mörg áhugaverð svör. 

Ein viðmælenda minna var á því að almennum skilning á tækninni og möguleikum 

hennar í tæknifrjóvgun væri ábótavant. Tók hún dæmi úr eigin fjölskyldu þegar 

vinkonur hennar, lesbískt par, átti von á barni. Börnin hennar litu þá á hana ,,og sögðu 

mamma er það hægt, er það hægt og ég þurfti að útskýra sko tæknina og börnin voru 

sko alveg ,,bíddu, bíddu“ og ég held að fullorðna fólkið sé ekkert langt frá því að 

ruglast líka“. Hún telur tæknin ekki endilega hafa farið of hratt ,,til að við höfum náð 

að móta okkur almennilega hugmyndir um hana, siðferðilega ramma og annað“ eins 

og ég orðaði spurninguna. Heldur að það:  

Sé siðferðiskenndin. Því að í rauninni hafa siðferðislega 

misjafnrétti milli barnshafandi konu og annarrar konu 

sem vill barn,  hafa verið til alla tíð og þetta er ekkert 

[nýtt]. Ég held að ruglingurinn sé að halda að tæknin sé 

einhvers konar jafnréttisverkfæri. Það er ekki. Það 

breytir sko engri líffræði. 

 

5.5.5 Tilfinningar  

Algengt er að leggja fram tilfinningarök til stuðnings staðgöngumæðrun. Sérstaklega 

mikil áhersla hefur verið á sögur af konum sem eru heilbrigðar að öðru leyti en því að 

geta ekki gengið með barn. Ýmist vegna þess að þær hafa fæðst án legs, misst það 

vegna sjúkdóms eða eiga við að aðra undirliggjandi sjúkdóma að stríða. Það birtist 

meðal annars í því þegar lögð er áhersla og sagt frá því hversu sársaukafullt sé að 

reyna að eignast barn en geta það ekki. Einnig birtist þessi áhersla þegar fjallað er um 

að allir ættu að verða þeirrar gæfu aðnjótandi að kynnast gleðinni við barneignir. 

Orðatiltækin að verða barns auðið og fleiri í svipuð endurspegla sama viðhorf. Að það 

sé fyrst og fremst góð tilfinning að eignast barn og sárt að geta það ekki og þess vegna 

eigi fólk að vera fylgjandi því að heimila staðgöngumæðrun. Þessi svokölluðu 

tilfinningarök hafa verið gagnrýnd. Segir meðal annars í umsögn þjóðmálanefndar 

kirkjunnar
5
 um staðgöngumæðrun (2011, 3. mars) að:  

Gagnvart sterkri samkennd þurfum við alltaf að vera 

allsgáð og yfirveguð því vill nefndin benda á þetta 

atriði: að samkennd með fólki sem þráir að eignast barn 

– má ekki afvegaleiða skynsemi okkar, hvað þá víkja 

siðferðinu til hliðar. Sú þingsályktunartillaga sem nú 

liggur fyrir um staðgöngumæðrun er ekki nægjanlega 

yfirveguð, og því ekki siðferðilega réttlætanleg. Siðferði 

og skynsemi verða ekki aðskilið. 
 
Í ræðum alþingismanna er að finna dæmi um tilfinningarök. Sem dæmi má 

nefna persónulegar reynslusögur alþingiskvenna og -manna um eigin barneignir og þá 

gleði sem börn og barnabörn hafa veitt þeim. Þessar sögur virðast sagðar í þeim 

tilgangi að rökstyðja skoðun fólks og undirstrikar áherslu á stuðning við málið.  

Einni viðmælenda minna: ,,fannst truflandi að verið var að standa upp á þingi 

og konur voru að segja ég hef eignast barn þess vegna get ég dæmt um 

staðgöngumæðrun. það er bara alls ekki forsenda fyrir umræðu“. Það eru ekki bara 

tilfinningarök sem hafa verið gagnrýnd heldur hefur það verið gagnrýnt að almennt 

hafi ekki næg umræða átt sér stað, sjónarhorn sem kemur vel fram í Áfangaskýrslunni 

(2010). Félagar Staðgöngu vilja meina að heilmikil umræða hafi farið fram. 

Ragnheiður Elín Árnadóttir hefur sagt að umræðan sé þegar orðin mun meiri en hún 

bjóst nokkurn tíma við að yrði. Félagar Staðgöngu spyrja hver eigi að mæla 

umræðuna og meta hvenær sé komið nóg. Rétt er að erfitt er að meta gæði og magn 

umræðu en ég er sammála viðmælanda mínum sem sagði:  

Umræðan hefur verið töluverð en ofsalega pólaríseruð. 

Umræðan hefur ekki verið á faglegum grunni og hún 

hefur ekki verið. Þetta hefur ekki verið umræða. Ég tók 

eftir því þegar ég var á fundi hjá VG. Þetta var ekki 

umræða þetta voru framsöguerindi, eintóm 

framsöguerindi. Það varð engin umræða. Þú veist fólk 

heldur sínu fram og er að sannfæra fólk um sínar 

skoðanir. Það er ekki umræða. Það er bara hver öskrar 

hæst í það og það skiptið. Þannig að umræðan í sjálfu 

sér finnst mér hafa verið, svoldið í raun og veru bara 

mjög einföld. […] ég held bara að við séum bara því 

miður enn þá bara svoldið í sandkassa. Ekki bara í þessu 

málefni, heldur í öllu. Við erum enn þá í MORFÍS, 

MORFÍS í sandkassa.  

                                                      
5
 Sr. Baldur Kristjánsson sóknarprestur Dr. Sólveig Anna Bóasdóttir dósent Sr. Irma 

Sjöfn Óskarsdóttir verkefnisstjóri. 2011, 3.mars. 

Það hefur verið mín tilfinning að fólki sé nánast stillt upp til að vera annaðhvort með 

eða á móti, sérstaklega þegar það tjáir sig á opinberum vettvang. Ein viðmælenda 

minna sagði um þetta: ,,Og svo finnst mér fólk hafa farið svoldið þessa leiðina. Ef þú 

ert frjálslyndur og hlynntur fólki einhvern veginn og mannréttindum þá ertu auðvitað 

með þessu. AUÐVITAÐ umyrðalaust. Ef þú ert á móti þessu þá ertu bara einhver 

neikvæður afturhaldsseggur“. 

 Gagnrýnendur eru óþreytandi í að benda á að þeim finnist ekki nægileg 

umræða hafa farið fram um málið til að taka afstöðu að svo stöddu. Fylgjendur virðast 

vera orðnir þreyttir á þessari gagnrýni og spyrja á móti hver eigi að meta það hvenær 

sé komið nóg og hvernig eigi að mæla magn og gæði umræðunnar. Einn viðmælandi 

minn sagði um þetta að:  

Spurningin er alltaf hvenær er [umræðan] nógu mikil, 

hvenær er búið að tala nógu mikið um þetta. Og svarið 

við því er jafn erfitt fyrir mig og þig. Það er bara þegar 

menn eru hættir að ræða um það. það er ekki hægt að 

pína menn til að ræða hlutina ef þeir hafa ekki sérstakan 

áhuga fyrir því lengur. 

 

Annar viðmælandi orðaði upplifun sína á umræðunni með þessum orðum: 

,,tilfinningin er sú að umræðan hafi farið fram í tiltölulega lokuðum hópum, ekki 

verið almenn heldur takmörkuð. Og tilfinningin mín eru sú að fólk flest hafi ekki gert 

upp við sig skoðanir“. Ég tek að nokkru leyti undir orð hans, í það minnsta er ég 

sammála því að margir virðast ekki hafa gert upp við sig hvað þeim finnst. Hann bætti 

því við að honum þætti rétt að koma umræðunni út af Alþingi þar sem um sé að ræða 

tilfinningamál sem okkur sé of kært til að láta það alfarið í hendur þingmanna. Annar 

viðmælandi upplifði umræðuna þannig að meira bæri andstæðingum. Sjálfur er hann 

fylgjandi og taldi að þeir sem væru andvígir stæðu jafnvel betur að vígi við að koma 

sér á framfæri og að koma fram opinberlega. Því þeir sem væru fylgjandi væru 

yfirleitt fólkið sjálft og það veigraði sér við að koma fram því það væri erfitt. Þá þykir 

honum slæmt hversu mikið sé gert úr áhættunni sem fylgi meðgöngu því að konur 

sem fengju að gerast staðgöngumæður væru yfirleitt konur sem hefðu verið sérvaldar 

til verksins vegna þess hversu vel þeim hefði gengið á fyrri meðgöngum. Hann líkti 

meðgöngunni við vegi og líkurnar á því að lenda í bílslysi en: ,,Hérna erum við að tala 

um góðan veg“.  

Ein viðmælenda minna taldi þingsályktunartillöguna fremur líkjast ósk en 

lagalegu frumvarpi. Hún sagðist hafa samúð með óskinni og styðja rétt 

samkynhneigðra til að geta orðið foreldrar, en hún telur að það sé 

ruglingur í gangi. Siðferðilegur ruglingur milli réttinda 

og þrár. Og auðlinda og réttinda. Við eigum sameiginleg 

mannleg réttindi, þetta eru mannréttindi […] Því miður 

er það líka ekki alveg gefið að karlmaður geti eignast 

barn. Það er ekki gefið. Hann ætti að geta ættleitt, hann 

ætti að standa jöfnum fótum og aðrir að fá að ættleiða og 

fá barn á sama hátt og fá að eignast barn. En það er ekki 

hans réttindi að lífffræðilega fá að eignast barn. 

 

Það eru einhverjir félagsmenn innan Staðgöngu sem eru ákveðnir í að fara út fyrir 

landsteinana verði staðgöngumæðrun ekki heimiluð hérlendis. Sumir félaganna 

virðast búa yfir reiði gagnvart banni á staðgöngumæðrun og þola illa gagnrýni á 

þingsályktunartillöguna. Flestir félaganna virðast þó tilbúin að taka gagnrýni, skilja 

áhyggjur gagnrýnenda og vilja að vandað sé til verksins. Þeir leggja sérstaka áherslu á 

að þeir vilji ekki að frumvarp til laga verði illa unnið og að þau óski þess að vel verði 

staðið að framkvæmdinni. Á málþingum hafa umræður oft orðið hvassar og fólki 

liggur gjarnan hátt rómurinn og því augljóst að verið er að ræða viðkvæmt málefni. 

Það er ekki skrítið að fólk verði reitt þegar verið er að tala um lagasetningu sem gæti 

haft stórtæk áhrif á líf einstkalinga. Fyrir sumum er þetta því spurning um óvissa 

framtíð einkalífs en fyrir öðrum hugmyndafræðileg umræða. Sumir viðmælenda 

minna lýstu því yfir að þeir vildu helst halda umræðunni gangandi í samfélaginu í 

nokkur ár í viðbót. Aðrir vildu fá lagasetningu í gegn helst í gær, í það minnsta svar 

við því hvort þetta muni ganga í gegn eða ekki, það er óvissan sem kvelur. 

6. Umræður  

Rannsóknin tók mun lengri tíma en ég ætlaði mér en upphaflega stefndi ég á að skila í 

júní 2012. Ég hafði þá ekki hugmynd um hversu margir veikindadagar fylgja tveggja 

ára tvíburum sem eru að byrja í leikskóla. Auk þess hafði ég verulega vanmetið 

hversu tímafrekt það getur verið að bóka tíma hjá uppteknu fólki. Í ljósi þess hversu 

mikið hefur gerst á stuttum tíma í málefnum staðgöngumæðrunar hef ég kosið að líta 

á þessar tafir sem kost fremur en galla því að fyrir vikið hefur rannsóknin orðið 

ítarlegri.  

Ég veit ekki enn hvað mér finnst um staðgöngumæðrun en ljóst er að þó að 

hún hafi verið framkvæmd frá forneskju ríkir alls ekki sátt um framkvæmdina. 

Tilkoma tæknifrjóvgunar og aukin læknisfræðileg þekking hefur boðið upp á nýja 

aðferð en málið snýst enn um sömu deilur; hvort réttlætanlegt sé að nota konur á 

þennan hátt. Þá er deilt um raunverulegt valfrelsi kvenna sem flækir málin enn frekar. 

Vangaveltur um hvaðan þrá eftir barni komi eru áhugaverðar. Er það innbyggt í 

samfélag okkar og menningu að fólki líði eins og það verði að eignast börn eða er það 

meðfædd eðlislæg þrá? Ég hef ekki svarið við því en ljóst er að þráin er raunveruleg 

og sárt fyrir fólk að sættast við ófrjósemi.  

 Aukin tækni og líffræðileg þekking hefur einnig haft í för með sér að líkami 

og virkni hans eru orðin að markaðsvöru og í kjölfarið orðið til svartur markaður með 

líffæri og fólk. Staðgöngumæðrun á Indlandi þar sem konur eru neyddar til starfans er 

erkidæmi þessa í fræðunum og almennri umræðu. Lög og reglur um tæknifrjóvgun og 

staðgöngumæðrun eru ólík eftir löndum og ljóst af fréttum um börn sem fæðst í öðru 

landi en heimalandi væntanlegra foreldra sinna að árekstrar geta orðið milli ólíkra 

landa. Árekstrar sem bitna fyrst og fremst á barninu.  

Umræða um staðgöngumæðrun á Íslandi hefur verið áberandi og jafnvel hávær 

á stundum. Ég verð þó að taka undir þá gagnýni að hún hafi ekki verið djúp. Það 

byggi ég m.a. á upplifun minni af málþingum en þar virtust umræður stundum festast 

í því að vera ekki annað en árekstur ólíkra sjónarhorna frekar en samræður. Yfirleitt 

fannst mér fundir helst skerpa á ágreiningsatriðum fylgjenda og andstæðinga. Eins og 

kom fram í aðferðafræðikaflanum leitaðist ég við að ræða við fólk sem hefur tekið 

þátt í umræðunum á einhvern hátt. Fólk sem hefur kynnt sér málið og jafnvel mótað 

skoðun og afstöðu sína gagnvart málinu. Ég bjóst við því að fá fram svipaða umræðu í 

viðtölunum og á fundunum en sú var ekki raunin. Í viðtölunum var fólk mun 

afslappaðra. Ég man eftir viðtali sem þar sem ég hitti konu, ég hafði fyrirfram verið 

viss um að hún væri fylgjandi heimilun, en í viðtalinu kom í ljós að hún var ekki 

alveg ákveðin. Þá voru margir sem ég hitti sem höfðu verið áberandi merkisberar 

fylgjenda eða gagnrýnenda sem töluðu af skilning um ,,hitt“ sjónarhornið. 

Í íslenskri umræðu takast á ólík sjónarmið t.d. femínista og stuðningsmanna 

Staðgöngu auk þess eru dregnar eru upp ólíkar birtingarmyndir framkvæmdarinnar; 

ýmist fögur mynd af systralagi þar sem staðgöngumæðrun fer fram í kærleik og gleði 

eða hálfgerðar furðufréttir af konum sem neyðast til að gerast staðgöngumæður eða af 

konum sem nýta sér neyð verðandi foreldra og sjá í starfinu gróðavon. Jákvæða 

myndin sem Staðganga reynir að draga fram er að konur velji sjálfar að gera þetta, 

þær séu ekki á höttunum eftir peningum og að fólkið sem kjósi þessa leið geri það 

ekki af öðrum ástæðum en þeim að þau geti ekkert annað. Þau þrái og vilji af öllu 

hjarta verða foreldrar.  

Neikvæða hliðin er svipuð framtíðarspám femínistans Coreu (1985) sem hafa 

að miklu leyti ræst. Fósturvísar fá í dag einkunn og þeir bestu eru ,,settir upp“ auk 

þess sem sögusagnir segja frá ýmiss konar ,,fikti“ með fósturvísa og hönnuð börn. 

Hnakkaþykktarmæling með sónarskoðun er notuð til að komast að því hvort fóstur 

muni verða að barni með það sem taldir eru alvarlegir erfðasjúkdómar. Corea hafði, 

því miður, einnig rétt fyrir sér um að konur í þriðja heims löndum yrðu notaðar sem 

verkfæri til að ná markmiði annarra og að konur gætu selt egg sín.  

Umræðan um byrði kvenna er í takt við kenningar femínista um að konur séu 

undirokaðar í samfélaginu og beygðar undir valdabyggingu þess. Inhorn og Corea eru 

sammála um að aðgengi kvenna að aðstoð við ófrjósemi sé ójafnt. Þá eru Inhorn 

(2003), Klein (1985) og Ragoné (1996) sammála um að ófrjósemi sé byrði kvenna þar 

sem þær séu útskúfaðar fremur en karlar og karlar hafi fleiri ráð til að virðast feður. 

Rannsóknir á ófrjósemi, t.d. Becker, styðja einnig þetta sjónarhorn þar sem konur sem 

eru ófrjóar upplifa að líkami þeirra hafi svikið þær og að þær séu að missa af 

einhverju.  

Í stuttri umræðu milli Ragnheiðar Elínar Árnadóttur og Guðlaugs Þórs 

Þórðarsonar á Alþingi 2008 kemur strax fram sú hugmynd að hnattvæðing heimsins 

geri það að verkum að óhjákvæmilegt sé að fólk geti leitað utan landsteinanna að 

staðgöngumæðrum og því brýnt að athuga hvaða leið íslenska ríkið ætlar að fara.  

Frá árinu 2008 hefur Ragnheiður Elín Árnadóttir verið áberandi fylgismaður 

málsins. Hún virðist hafa tekið það undir sinn væng og ýtt því áfram í gegnum þingið 

og í almennri umræðu með því að koma fram á málþingum og ræða við fjölmiðla. 

Viðmælendur mínir nefndu einnig Guðfríði Lilju Grétarsdóttur sem áhrifavald og ein 

viðmælenda minna gekk svo langt að segja að að það væri henni að þakka að málið 

hafi komist í gegnum þingið.  

Umræður á Alþingi er hægt að setja í samhengi við lífvald Foucaults (1980) 

þar sem tekist er á um hver geti ráðið yfir líkömum þessara kvenna og virkni hans. 

Sama má segja um lög annarra þjóða og árekstra þeirra á milli. Árekstra sem snúast 

fyrst og fremst um réttmæti þess hver geti haft afskipti af lífi fólks á þennan hátt. 

Einnig er deilt er um réttmæti ríkis til afskipta og þess hvort rétt sé að beita líkama 

kvenna viljandi á þann hátt að þær beri barn án þess að þær ætli sér að eiga það og ala 

upp.  

Viðmælendur mínir voru yfirleitt sammála framsetningu Staðgöngu (e.d.) um 

að staðgöngumæðrun væri síðasta úrræði. Ekki er víst að Guðmundur Pálsson væri 

sammála en ég minni á áhyggjur hans af því að staðgöngumæðrun yrði viðtekin venja.   

Umræða Franklin (2003) um tengsl líffræðilegra og félagslegra þátta er 

áhugaverð þegar við skoðum umfjöllun og áherslu á að tæknin geri fólki kleift að 

eignast barn úr eigin kynfrumum. Áhersla á genatengslin er sérstaklega áhugaverð í 

samhengi við umræðu hefðbundinna staðgöngumæðra sem segjast velja að líta ekki á 

barnið sem sitt eigið. Fólk virðist því sveigja hugmyndir og skilgreiningar skyldleika 

eftir eigin hentisemi. Raunin virðist vera sú að þegar svo ber við getur fólk búið til 

tengsl og í öðrum tilvikum skorið á þau. Þannig benti Ragoné (1996) t.d. á að fæstir 

þáðu boð um DNA-rannsókn eftir að staðgöngumóðir hafði fætt barn og verðandi 

foreldrar tekið við því. Eins virtust viðmælendur Becker (2000) sem eignuðust barn 

með ættleiðingu eða gjafakynfrumu upplifa sig sem réttmæta foreldra barna sinna.  

 Frelsi er veigamikill þáttur í allri umræðu um staðgöngumæðrun sem og 

umræðu um líffæragjafir. Skoðanir fólks og skilgreiningar á frelsi eru ólíkar og það 

sést best í árekstri femínista sem telja heimilun staðgöngumæðrunar til þess fallna að 

hefta frelsi kvenna og þeirra sem skilja ekki að femínistar vilji hefta frelsi kvenna til 

að gera það sem þær vilja – því að sumar konur vilji gerast staðgöngumæður. Þar er 

spurningunni um það hvort það teljist frelsi, að geta valið að gerast staðgöngumóðir 

eða vera frjáls undan því oki að finnast kona vera þvinguð til að gerast slík.  

Stungið hefur verið uppá því, gangi heimilun í gegn, að staðgöngumæðrun á 

Íslandi færi ávallt fram með því skilyrði að barnið yrði upplýst um uppruna sinn og fái 

að hitta staðgöngumóður sína ef það vill. Gagnrýnendur stóðu fastir á sínu á 

málþingum og fundum og bentu máli sínu til stuðnings á börn sem hefðu orðið 

strandaglópar, án vegabréfs og ríkisfangs og foreldrarnir staddir langt frá sínum 

heimaslóðum. Eftir að Jóel fæddist var algengt að minnast á stöðu hans. Jóel fékk 

ekki íslenskan ríkisborgararétt fyrr en hann var orðinn nokkurra vikna gamall og þá án 

þess að hafa skráðan forsjáraðila. Jóel fékk svo ekki vegabréf fyrr en nokkrum vikum 

eftir að hann hafði fengið ríkisborgararétt og töldu einhverjir það brot á réttindum sem 

væru bundin í stjórnarskrá (mbl.is, 2010, 18. desember; visir.is, 2011, 12. janúar; 

Ingimar Karl Helgason, 2011, 27. janúar).  

Ég leyfi mér að fullyrða að mál Jóels hafi verið ákveðinn prófsteinn á íslenska 

ríkið sem sýndi með afgreiðslu þess vilja til að koma barninu heim og jafnvel ýjaði að 

því sem koma skal. Einnig tel ég vert að benda á að afgreiðsla málsins var mjög hröð 

miðað við önnur Norðurlönd og ríki sem ekki heimila staðgöngumæðrun. Ég efast 

ekki um að þessar vikur hafi reynst foreldrum Jóels og öðrum sem létu sig málið 

varða mjög langar en miðað við veru Volden og tvíburanna í Indlandi voru þær 

stuttar. Hvergi hef ég fundið frétt af því að foreldri skilji við barnið og haldi heim á 

leið án þess.  

Út frá þessum vangaveltum má ræða gagnrýni siðfræðinga jafnt og femínista 

sem hafa spurt hinnar áleitnu spurningar: Hvers er það að svara því ef barneignir eru 

réttindi? En þeir telja að réttur eins gangi iðulega á rétt annars og spyrja því hvort við 

ætlum sem samfélag virkilega að setja þá áþreifanlegu en jafnframt ósýnilegu pressu á 

konur að gerast staðgöngumæður fyrir sína nánustu. Atriði sem bent var á í 

Áfangaskýrslunni, af Þjóðmálanefnd kirkjunnar, femínistum og fleiri aðilum.  

Á málþingum var algengt að fólk kæmi fram í máli sínu eins og það væri að 

reyna vinna fólk á sitt band. Það dró upp ákveðna mynd og virtist höfða til tilfinninga 

fólks. Þannig lögðu stuðningsmenn staðgöngumæðrunar áherslu á sársaukann við að 

geta ekki eignast barn, eitthvað sem sé eðlislægt eða frumhvöt mannsins. 

Gagnrýnendur lögðu áherslu á hversu mörgum spurningum væri ósvarað og bágborna 

stöðu kvenna þar sem stunduð væri staðgöngumæðrun í hagnaðarskyni án 

almennilegs lagaramma. Áhersla stuðningsmanna á hversu fáir munu koma til með að 

nýta sér úrræði þykir mér undarleg. Ef samfélagið er tilbúið til þess að samþykkja 

þetta yfirhöfuð á það þá einhverju að skipta hversu margir munu nýta sér það? Það er 

ein af þessum spurningum sem ekki hefur verið svarað.   

Áhugavert var að á málþingum snerist umræðan oft um mögulegar útfærslur ef 

staðgöngumæðrun yrði leyfð og vandamál sem gætu komið upp þó að málið væri enn 

að ganga í gegnum þingið. Einnig var áhugavert að fylgjast með framsögu fólks og sjá 

mun á fólki sem er vant að koma fram og þeim sem eru það ekki. 

Lagasetningar eru ákveðinn samfélagsspegill og taka sífelldum breytingum. 

Breytt viðhorf í samfélaginu geta endað sem breytingar á lögum enda er hlutverk laga 

það að endurspegla hvað fólki finnst rétt eða rangt hverju sinni. Staðgöngumæðrun 

hefur verið lengi að fara í gegnum þingið, mögulega þar sem fáir berjast fyrir því og 

þeir sem það gera eru jafnvel orðnir lúnir. Sumir jafnvel skammast sín og vilja ekki 

koma fram og því er þetta hópur sem stendur svolítið bak við tjöldin og vonar og 

bíður. Þá getur líka verið að samfélagið sé ekki alveg tilbúið og vilji sjá umræðuna 

veita svör við erfiðustu spurningunum áður en lengra er haldið.  

Í viðtölunum barst einnig oft í tal að umræðan einkenndist um of tilfinningum 

fólks. Þá var til dæmis vitnað í tilhneigingu þingmanna til að ræða eigin barneignir og 

leggja þá upplifun sína til grundvallar stuðningi sínum við málið. Það hlýtur að vera 

erfitt fyrir þá sem vonast til að geta nýtt sér staðgöngumæðrun að fylgjast með 

umræðunni og engin furða að tilfinningar blandist inn í umræðurnar. 

Ég sagði í upphafi að ég vildi reyna að skilja umræðuna um staðgöngumæðrun 

og hin ólíku sjónarhorn. Eftir rannsóknarvinnu og viðtölin tel ég mig hafa meiri 

skilning. Ég skil ekki allt eins og Rosaldo (2004) og Voloder (2008) sem vinna að 

hluta með eigin reynslu, enda hef ég ekki gengið í gegnum allar þær þrautir sem sagt 

er frá. Ég átta mig þó á og hef nú einhverja hugmynd um áhrifin, jafnt líkamleg sem 

andleg, og þá þjáningu sem ófrjósemi getur valdið fólkið. Áhrif sem geta breytt lífi 

fólks og jafnvel skynjun þess á sjálfu sér. 

Ég minni á flestir viðmælendur sögðu frá eigin barneignum. Það var ekki 

ákveðin spurning sem fékk fólk til að segja mér frá eigin börnum. Sumir höfðu jafnvel 

gagnrýnt alþingismenn fyrir að tala um eigin barneignir í ræðustól og setja reynslu 

sína fram sem réttmætan rökstuðning í málinu en sögðu mér svo stuttu síðar frá eigin 

reynslu. Börn og barneignir hafa enda áhrif á foreldra og verða stór hluti í lífi þeirra. 

Mögulega deildu viðmælendur með mér sögum til að reyna samsama sig því sem við 

vorum að tala um. Þannig er t.d. mjög algengt að konur í mínu nánasta umhverfi reyni 



 112 

að setja sig í þau spor að einhver nákomin þeim þyrfti á staðgöngumóður að halda 

þegar þær reyna að svara því hvort þær gætu gerst staðgöngumóðir.  

Fræðilegt sjónarhorn er eitt en tilfinningar fólks er annað. Þetta tvennt verður 

að vera aðskilið í fræðilegri umræðu. Sum orð búa yfir þeim mætti að vekja með 

okkur ákveðin hughrif. Það að líkja staðgöngumæðrun við vændi setur framkvæmdina 

í sama mót og eitthvað sem flestum þykir miður fallegt og ofbeldisfullt. Aðgát skal 

höfð í nærveru sálar á þó alltaf við og sérstaklega í viðkvæmum málum. Það vill 

gleymast í opinberri umræðu.  

Eitt af markmiðum mínum með rannsókninni var að fá skilning á ólíkum 

sjónarmiðum. Framsetning á viðhorfi fólks til staðgöngumæðrunar birtist mér í 

sumum tilvikum hreinilega sem hluti af lífsspeki eða heimssýn fólks. Sérstaklega 

hvað varðar skoðanir þess á siðferðilegum þáttum tæknifrjóvgunar, barneigna og 

réttindum fólks, einkum kvenna og barna. Sem dæmi má nefna að þeir sem berjast 

fyrir því að staðgöngumæðrun verði heimiluð virðast draga upp mynd af fólki sem 

líður ranglæti, það sé gengið fram hjá því þegar öðrum hópum og þessu til stuðnings 

hefur félagið Staðganga til dæmis bent á að öðrum minnihlutahópum í samfélaginu er 

hjálpað í barneign en ekki meðlimum Staðgöngu þó að um sömu læknismeðferð sé að 

ræða. Þau telja þetta vera ólögmæta mismunun þar sem öll ráð séu til staðar og aðrir 

hópar fái að nýta sér þau. Sterkasta framsetning þessa sjónahorns er að tala um brot á 

mannréttindum.  

Annað dæmi um birtingarmynd heimssýnar eða ,,prinsipps” eru orð og viðhorf 

viðmælenda sem telja að á einhverjum tímapunkti verði maður að sætta sig við það 

sem maður hefur í lífinu og læra að lifa með því þó það sé ekki endilega það sem 

maður hafi þráð og viljað. ,,Það eru líffræðileg takmörk sem við verðum að horfast í 

augu við" sagði ein. Önnur talaði um að henni þótti ákveðið viðhorf ríkjandi í 

Vestrænum löndum í dag, litað markaðs- og einstaklingshyggju. Viðhorf þar sem fólk 

ætlar sér eitthvað og nálgast það að vera með heimtufrekju til hluta og aðstæðna þar 

sem æðruleysi ætti frekar við. Svipuð umræða birtist í rannsóknum á 

tæknifrjóvgunum þar sem rannsóknir sýna að fólki reynist oft mjög erfitt að þurfa 

sjálft að ákveða hvenær það ætli að hætta að reyna og hætta að gangast undir 

meðferðir. Sérstaklega reynist þetta erfitt þar sem tæknifrjóvgunarbransinn gangi út á 

það að selja fólki von. Um leið gefur það upp von á því að tæknin muni leysa 

vandamál þess. Lífsviðhorf eins viðmælenda er: Við eigum ekki alltaf að vera lifa 

fyrir það sem við höfum ekki heldur sko lifa fyrir það sem við höfum. 

Lokaorð 

Markmið rannsóknar þeirrar sem fjallað er um í þessari meistararitgerð er að draga 

fram heildarmynd af umræðu um staðgöngumæðrun á Íslandi. Gagnaöflun fór fram 

með þátttökunálgun, viðtölum og greiningu á opinberri umræðu á Alþingi og í 

fjölmiðlum. Tekin voru viðtöl við fimmtán einstaklinga sem valdir voru með tilliti til 

þekkingar á málefninu og hentugleik, þ.e. þeir sem þáðu boð um viðtal. Þá mætti ég á 

fjölda málþinga (sjá viðauka 4).  

 Rannsóknin er staðsett innan heilsumannfræði þar sem viðfangsefnið snýr að 

heilsu og sjúkdómnum, en deilt er um  um hvaða ráð séu réttmæt sem lækning við 

ófrjósemi. Kenningarramma nýju erfðafræðinnar er beitt á umfjöllunina og 

skilgreiningar á skyldleika staðgöngumóður og barns. Heilsumannfræði og kenningar 

Foucaults varpa ákveðnu ljósi á deilur um lögleiðingu staðgöngumæðrunar í íslensku 

samfélagi. Lífvald ríkis og orðræða sem skapast í fjölmiðlum og umræðu og samspil 

þessara þátta er það á stóran þátt í viðhorfi flestra til málsins.   

 Fjallað er um ófrjósemi og tæknifrjóvgun til að varpa ljósi á vegferð fólks sem 

stendur frammi fyrir því að vilja nýta sér staðgöngumæðrun. Þá eru ólíkar 

skilgreiningar staðgöngumæðrunar útskýrðar. Hefðbundin staðgöngumæðrun er þegar 

kona gengur með barn skapað úr eigin eggi. Full staðganga er þegar fósturvísi er 

komið fyrir í legi konunnar og hún hefur ekki erfaðfræðilega tengingu við barnið. 

Þessi tengsl virðast skipta mismiklu máli í hugum fólks og orðræðan á þátt í að skapa 

hana og álit fólks á þessum ólíku leiðum. Í dag virðist t.d. viðurkenndara og algengara 

að nota ,,eigin“ kynfrumur en að staðgöngumóðirin leggi einnig til eggið. Skipting í 

velgjörðar og hagnaðarskyn virðist fyrst og fremst vera ætlað að greina á milli 

ástæðna kvenna. Velgjörðin gefur mynd af góðum konum en hagnaðarskynið af 

konum sem eru mögulega misnotaðar. Staða þekkingar úti í heimi virðist vera orðin 

þónokkur samanber umfjöllun í öðrum kafla. Ég reyndi að leggja mitt af mörkum til 

að leggja ákveðin þekkingargrunn um um staðgöngumæðrun á Íslandi með útlistun á 

sögu lagasetninga og öðrum grunnupplýsingum.   

Niðurstöður sýna þrenns konar afstöðu fólks sem hefur leitast við að setja sig 

inn í umræðuna til þess hvort leyfa beri staðgöngumæðrun, þ.e. þeir sem eru jákvæðir, 

neiðkvæðir eða þeir sem eru efins. Til jákvæða hópsins telst t.d. félagið Staðganga, 

nokkrir læknar og þingmenn. Helstu rök þeirra eru að staðgöngumæðrun sé 

læknisfræðilegt úrræði sem ætti að leyfa á Íslandi eftir okkar lögum og reglum þar 

sem hægt sé að tryggja velferð allra sem að málinu komi með áherslu á 

velgjörðaskynið og aðkomu fagfólks. Sjónarmið þeirra er að þau efast ekki um að 

réttmætt sé að heimila úrræðið og að það muni veita meiri gleði en vandamál.  

Neikvæðir eru hluti femínista, siðfræðinga og íslenska kirkjan sem hafa fyrst og 

fremst áhyggjur af mannréttindum barnsins og kvenna, sérstaklega 

staðgöngumóðurinnar. Neikvæðir vilja alls ekki samþykka úrræðið. Þá eru þeir sem 

vilja frekari rannsóknir til að geta tekið upplýsa ákvörðun. Efasemdamenn hafa fyrst 

og fremst áhyggjur af mannréttindum staðgöngumæðra og barnsins.Einnig er hópur 

sem er alfarið á móti staðgöngumæðrun vegna þess að konur verði þannig tæki fyrir 

aðra, en meðal þeirra eru femínistar eru áberandi. Það sem skilur á milli sjónarmiða er 

fyrst og fremst réttindarsjónarmið allra sem að málinu koma.  

Rannsókn mín nær ekki til allra þátta staðgöngumæðrunar. Hér hefur ekki 

verið fjallað líðan íslenskra kvenna sem hafa gerst staðgöngumæður. Líðan verðandi 

foreldra er einnig verðugt rannsóknarefni, bæði á meðan á ferlinu stendur og þegar 

barnið er komið. Umræða um líðan barna sem fæðast á þennan hátt á rétt á sér og eins 

mætti rannsaka líðan barna staðgöngumóður sem og fjölskyldu hennar. Einnig væri 

áhugavert að heyra hvernig nánasta fjölskylda verðandi foreldra upplifir ferlið.  

Við upphaf rannsóknar hafði ég fremur jákvæð viðhorf til þess að heimila 

staðgöngumæðrun. Eftir því sem leið á rannsóknina skildi ég sífellt betur efasemdir 

og tilraunir gagnrýnenda til að hægja á mögulegri lögleiðingu, og í það minnsta vilja 

til að fá fram ítarlegri umræðu. Erlendar rannsóknir sýna að þó að fá mál hafi endað 

svo illa að þau hafi endað fyrir dómstólum segjast flestar staðgöngumæður ánægðar 

með ákvörðun sína. Við höfum ekki hugmynd um hvernig íslenskar konur munu 

koma til með að upplifa staðgöngumæðrun, hvað þá heldur börn þeirra og fjölskylda, 

verðandi foreldrarnir og barnið sem fæðist í heiminn. Til þess að hægt sé að taka 

upplýsta ákvörðun um hvort heimila skuli staðgöngumæðrun eða ekki þurfum við að 

vita meira. Því tel ég þörf á frekari rannsóknum til að svara erfiðustu spurningum. 

Vísbendingar um vanlíðan barna staðgöngumæðra ber að taka alvarlega og 

langtímarannsóknir skortir á líðan þeirra, staðgöngumæðra og verðandi foreldra. Ég 

kalla hér með eftir frekari rannsóknum. 

Starfshópur sem á að smíða lagafrumvarp um staðgöngumæðrun var settur á 

fót af velferðarráðherra stuttu fyrir skil þessarar ritgerðar og verður áhugavert að sjá 

hverju sú vinna mun skila.   

Þingskjal nr. 1654 - 310. mál. Umsögn við þingsályktunartillögu um  

staðgöngumæðrun: Baháí samfélagið. Lagt fyrir Alþingi á 139. löggjafarþingi 

2010-2011. 

Þingskjal nr. 1730 - 310. mál. Umsögn við þingsályktunartillögu um  

staðgöngumæðrun: Kraftur – stuðningsfélag. Lagt fyrir Alþingi á 139. 

löggjafarþingi 2010-2011. 

Þingskjal nr. 1745 - 310. mál. Umsögn við þingsályktunartillögu um  

staðgöngumæðrun: Helga Sól Ólafsdóttir félagsráðgjafi. Lagt fyrir Alþingi á 

139. löggjafarþingi 2010-2011. 

Þingskjal nr. 1807 - 310. mál. Umsögn við þingsályktunartillögu um  

staðgöngumæðrun: Félags- og tryggingamálanefnd, minnihluti. Lagt fyrir 

Alþingi á 139. löggjafarþingi 2010-2011. 

Þingskjal nr. 1865 - 310. mál. Umsögn við þingsályktunartillögu um  

staðgöngumæðrun: Félags- og tryggingamálanefnd, meirihluti. Lagt fyrir 

Alþingi á 139. löggjafarþingi 2010-2011. 

Þingskjal nr. 1926 – 310. mál. Frávísunartillaga í málinu: Till. til þál. um  

staðgöngumæðrun. Frá Sigríði Ingibjörgu Ingadóttur og Merði Árnasyni. Lagt  

fyrir Alþingi á 139. Löggjafarþingi 2010-2011.  

Myndaskrá:  

Mynd:  Af forsíðu heimasíðu Elly Teman:  

Teman, Elly. (e.d.) ellyteman.com [heimasíða]. Sótt 14.nóv.2011. af  

http:www.ellyteman.com  

Viðauki:          

Bréf til væntanlegra viðmælenda     Viðauki 1 

 
Upplýsingar til þátttakenda rannsóknarinnar 

Staðgöngumæðrun á Íslandi 

 

Kæri viðtakandi, 

Með þessu bréfi óska ég þess að þú hugleiðir þátttöku í rannsókninni 

Staðgöngumæðrun á Íslandi. Rannsóknin er meistaraverkefni mitt í mannfræði við 

Félags- og mannvísindadeild Háskóla Íslands. Fyrirhugað er að hefja öflun gagna í 

nóvember 2011 og að ritgerðin verði fullbúin haustið 2012.  

Markmið rannsóknarinnar er að skoða umræðuna um staðgöngumæðrun á Íslandi. 

Ætlunin er að kortleggja mikilvæg sjónarmið og röksemdarfærslur. Tekin verða viðtöl 

við einstaklinga sem hafa látið sig málið varða og er þess vænst að þú verðir einn 

þeirra. Auk þess verða sjónarmið sem hafa komið fram í fréttum, á málþingum, 

opnum fundum, Alþingi og öðrum opinberum vettvangi notuð sem gögn.   

Dæmi um spurningar sem þátttakendur verða beðnir um að svara eru: Hvernig 

skilgreinir þú staðgöngumæðrun? Hvert er þitt álit á lögleiðingu á staðgöngu-

mæðrun á Íslandi? Hvers vegna? Gætir þú hugsað þér að gerast staðgöngumóðir eða 

nota þjónustu slíkrar?  

Þátttakendur svara einungis þeim spurningum sem þeir sjálfir vilja. Eins fá 

þátttakendur tækifæri til að ræða atriði sem snertir málið en ekki er spurt um. 

Þátttakendum er frjálst að njóta nafnleyndar. 

Viðtalið mun taka um klukkutíma og verður, ef viðmælandi leyfir, tekið upp á 

segulband og síðan skráð. Að því loknu verður upptökunni eytt en handrit viðtalsins 

geymt í læstri tölvuskrá. 

Ég mun hringja í þig u.þ.b. tíu dögum frá póstlagningu þessa bréfs til að ræða 

þátttöku þína og til að ákveða staðsetningu og stund viðtals við jákvætt svar.  

Með von um góðar undirtektir, 

 

Helga Finnsdóttir (sign.) 
MA-nemi í mannfræði 
Tölvufang: hef1@hi.is  
Sími: 868-7435 
 

Ábyrgðarmaður rannsóknarinnar: 
Jónína Einarsdóttir 
Prófessor í mannfræði 
Sími: 525-4508 / Tölvufang: je@hi.is

Bréf til Vísindasiðanefndar       Viðauki 2 

 
Til þess er málið varðar.     9. október.2011 

 

Ég heiti Helga Finnsdóttir og er meistaranemi í mannfræði við Háskóla 

Íslands. 

Leiðbeinandi minn er Prófessor Jónína Einarsdóttir, mannfræðingur. 

 

Ég hyggst hefja MA-rannsókn á umræðunni um staðgöngumæðrun á Íslandi. 

Þarf ég leyfi frá ykkur til þess að taka viðtöl við þá einstaklinga sem 

þurfa á staðgöngumæðrun að halda? 

 

Ég myndi leita til Staðgöngu: stuðningsfélags staðgöngumæðrunar á Íslandi 

eftir viðmælendum og spyrja þá einstaklinga hvernig umræðan í samfélaginu 

snerti þá persónulega. Hvernig þeim líði að bíða í óvissu um hvort 

staðgöngumæðrun verði leyfð á Íslandi og fleiri spurningar sem sjá má í 

fylgiskjalinu: viðtalsrammi. 

Aðrir viðmælendur verða t.d. aðilar sem komið hafa fram opinberlega og 

tjáð sig um skoðanir sínar á staðgöngumæðrun en þurfa ekki endilega á 

úrræðinu að halda auk "venjulegs" fólks. Að auki mun ég rýna í íslenskar 

fréttir, lög (um tæknifrjóvgun nr. 55 1996), umræður á alþingi, 

þingsályktunartillögu og áfangaskýrslu vinnuhóps um staðgöngumæðrun. 

Einnig ýmis greina- og blogg-skrif og útvarps- og sjónvarpsefni þar sem 

fjallað hefur verið um staðgöngumæðrun. 

 

Markmið rannsóknarinnar er að fá yfirsýn og skilning á umræðunni um 

staðgöngumæðrun hér á landi og kortleggja hana. Hverjir eru með, hverjir 

eru á móti, hverjir hafa ekki ákveðna skoðun og af hverju. Hvaðan koma 

röksemdir og skoðanir fólks og eru einhverjir áberandi einstaklingar eða 

hópar sem stýra umræðunni og skoðunum fólks? 

Tilgangur rannsóknarinnar er að fá skýra sýn á stöðu umræðunnar hér á landi. 

Það hefur t.d. oft verið bent á að umræðan hafi hvorki verið nógu almenn 

né umfangsmikil og þess vegna eigi að bíða um sinn með lögleiðingu. 

Rannsóknin gæti reynst hagnýt heimild um umræðuna, það er að segja hvað 

hafi verið rætt og hvað ekki, á hvaða vettvangi og hversu ítarlega. 

 

Meðfylgjandi er spurningarammi fyrirhugaðra viðtala. 

 

Með von um skjótt svar. 

Bestu kveðjur. 

 

Helga Finnsdóttir  ábyrgðarmaður rannsóknar:  

hef1@hi.is   prf. Jónína Einarsdóttir 

868-7435   je@hi.is 

525-4508 

mailto:hef1@hi.is

Spurningarammi viðtala        Viðauki 3 

 
 
Hver eru þín fyrstu kynni af staðgöngumæðrun / hvernig kynnist þú fyrst hugmyndinni 

um staðgöngumæðrun?  

 

Hvernig skilgreinir þú staðgöngumæðrun?  

 

Hefur þú kynnt þér málið vel? Hvernig fylgist þú með? 

 

Það er gerður greinarmunur á hefðbundinni (egg staðgöngumóður notað) og fullri 

staðgöngumæðrun (egg annarrar konu) 

Skiptir þessi munur einhverju máli? 

 

Þeir sem eru skeptískir á lögleiðingu hérlendis gera það meðal annars vegna þess að 

þeim þykir umræðan hér á landi hvorki hafa verið nógu umfangsmikil né almenn. Hvað 

finnst þér? 

Hvernig upplifir þú umræðuna?  

Hvernig finnst þér fjölmiðlar standa sig, eru þeir einhliða/hlutlausir? 

Finnst þér einhverjir meira áberandi í umræðunni en aðrir? 

Finnst þér bera mikið á hagsmunaaðilum? 

Finnst þér eitthvað ákveðið sjónarhorn ráðandi, eða e-ð sem ekki hefur verið rætt? 

  

Hvað finnst þér um að áberandi og þekkt nöfn, t.d. þingmenn og læknar (á Íslandi) tjái 

sig um skoðanir sínar á málinu opinberlega, hvort heldur það er með eða á móti 

lögleiðingu?  

 

Í umræðunni hér heima um tillögu til þess að lögleiða staðgöngumæðrun er oft litið til 

hinna Norðurlandanna og bent á að þar hafi staðgöngumæðrun ekki verið leyfð. Er það 

e-ð sem á að skipta okkur máli? 

 

Á að leyfa staðgöngumæðrun hér heima á okkur forsendum eftir okkar siðferðislegu 

gildum og lögum (eins og Ragnheiður Elín Árnadóttir segir) til þess að fólk leiti ekki 

erlendis?  

Það er ekki hægt að tala um staðgöngumæðrun án þess að minnast á tækni og 

tæknifrjóvganir. Það eru tækniframfarir síðustu ára sem gera staðgöngumæðrun 

mögulega, að  minnsta kosti eins og íslensk lög skilgreina hana.  

 

Finnst þér vera pressa frá samfélaginu á fólk að eignast börn? 

 

Heldur þú að staðgöngumæðrun muni á einhvern hátt breyta hugmyndum fólks um 

mæður, móðurhlutverkið eða eðli.  

 

Hefur þú einhverja ákveðna ímynd af staðgöngumæðrum?  

 

Staðgöngumæðrun hefur verið líkt við vændi þar sem verið er að selja aðgang að líkama 

kvenna. Þá er talað um markaðsvæðingu á móðurlífinu, leg til leigu og að börn séu til 

sölu. 

Hvað finnst þér um slíkar samlíkingar, finnst þér þær eiga rétt á sér?  

 

Hver er þitt álit á lögleiðingu hérlendis? (vandamál vs. kostir)  

 Réttindi barnsins til að þekkja uppruna sinn og réttindi almennt.  

Fullyrðingar um barneignir sem mannréttindi eða frumhvöt/eðli 

 Réttindi og mannhelgi staðgöngumóður, er vegið að réttindum kvenna og 

yfirráðum yfir líkömum þeirra? 

Er það rétt að banna konum að gera e-ð sem þær vilja gera? 

Trúir þú að það myndist mystísk tengsl á milli móður og barns á meðgöngu? 

Heldur þú að konur geti ráðið því hvort þær bindast barninu sem þær ganga með 

eða ekki? 

 Varðandi skiptingu á staðgöngumæðrun í velgjörð eða hagnaðarskyni, er hægt að 

draga svona skýr mörk? 

 Valfrelsi kvenna til að gerast staðgöngumæður?  

Í áfangaskýrslu vinnuhópsins er bent á hættuna af smæð landsins; að konur nátengdar 

verðandi móður uppplifi sig þvingaðar til þess að verða staðgöngumóðir og slíkt beri 

að varast. Heldurðu að nátengdar konur muni upplifa pressu á að gerast 

staðgöngumæður fyrir ættingja sína eða vini ef staðgöngumæðrun verður 

lögleidd hér á landi? 

 Hvað finnst þér um lagalega þætti eins og að skilgreina staðgöngumóðurina sem 

móður því hún fæðir barnið  

 

Af hverju heldur þú að fólk sé á móti, hvaða rök finnst þér helst vera sett fram? 

Af hverju heldur þú að fólk sé með, hvaða rök finnst þér helst vera sett fram af 

fylgismönnum staðgöngumæðrunar? 

 

Gætir þú hugsað þér að gerast staðgöngumóðir eða þiggja þjónustu slíkrar?  

 

Hvernig sérð þú stöðu staðgöngumæðrunar á íslandi fyrir þér eftir 5-10 ár?  

 

Er e-ð sem þú vilt bæta við að lokum? 

Listi yfir málþing og fundi um staðgöngumæðrun:    Viðauki 4 

 
Þetta er örugglega ekki tæmandi listi en gefur einhverja hugmynd um fjölda og fjölbreytni 

funda og málþinga sem hafa verið haldnir undanfarið. Fundir sem ég sótti eru merktir: (x) 
 

Opinn fundur um staðgöngumæðrun  

26. mars. 2010. Haldið á vegum Heilbrigðisráðuneytisins. Grand Hótel kl 13-16.  

Fundarstjóri: Vilhjálmur Árnason prófessor, stjórnarformaður Siðfræðistofnunar HÍ 

Ávarp: Álfheiðar Ingadóttur heilbrigðisráðherra 

Mælendur:  Reynir Tómas Geirsson, prófessor og yfirlæknir á kvennadeild 

Landspítala 

Salvör Nordal, forstöðumaður Siðfræðistofnunar  

Ragnheiður Elín Árnadóttir alþingismaður 

Sólveig Anna Bóasdóttir, dósent í guðfræðilegri siðfræði við HÍ   

Guðný Gústafsdóttir, kynjafræðingur og talskona Femínistafélags 

Íslands 

Opinn fundur um þingsályktunartillögu um staðgöngumæðrun   (x) 

18. janúar. 2011. Haldinn á vegum Eddu, félags Sjálfstæðiskvenna: Valhöll 

Mælandi:  Ragnheiður Elín Árnadóttir kynnti tillögu sína og tók við spurningum 

úr sal. 

 

Ársfundur Staðgöngu: stuðningsfélag um staðgöngumæðrun á Íslandi   (x) 

18. janúar. 2011 

 

Femínistahitt um staðgöngumæðrun.  

25. janúar. 2011. Friðarhúsinu.  

Frummælendur: Guðríður Þorsteinsdóttir, formaður vinnuhóps 

heilbrigðisráðuneytisins um staðgöngumæðrun 

Salvör Nordal siðfræðingur 

Ástríður Stefánsdóttir, læknir/siðfræðingur og félagi í 

vinnuhópi um staðgöngumæðrun 

,,Staðganga fékk vilyrði fyrir því að hafa fulltrúa sinn á fundinum en það vilyrði var dregið til 

baka þegar ljóst var að próf. Reynir Tómas Geirsson yrði sá aðili, sem verndari Staðgöngu, á 

þeim forsendum að ekki væru um læknisfræðilega umræðu að ræða" (úr skjali frá Staðgöngu, 

e.d.).  

 

RIKK: Frelsi eða höft? Staðgöngumæðrun og staða kvenna.     (x) 

27. janúar. 2011. Öskju, HÍ. 

Mælandi:   Ástríður Stefánsdóttir siðfræðingur.  

 

Þroskandi þriðjudagar: Umræður um staðgöngumæðrun    (x) 

22.mars. 2011. Haldið á vegum Homo, félags mannfræðinema við HÍ 

Létt spjall með öðrum mannfræðinemum.  

 

Málþing um staðgöngumæðrun á vegum þjómálanefndar kirkjunnar. Neskirkju.  

14. febrúar. 2011.  

Mælendur:   Sólveig Anna Bóasdóttir  

Baldur Kristjánsson  

Irma Sjöfn Óskarsdóttir 

 

Lögfræðitorg: Er raunhæft að setja lög um staðgöngumæðrun í velgjörðaskyni? 

22. febrúar. 2011, kl: 12:00, Háskólinn á Akureyri  

Mælandi:   Ingibjörg Elíasdóttir, lögfræðingur á Jafnréttisstofu 

 

"Hinsegin hamingja og heilbrigði"        (x) 

staðgöngumæðrun. Regnbogasalnum, Samtökin '78 

7. apríl. 2011.  

Mælendur:   Ragnheiður Elín Árnadóttir alþingiskona  

Katrín Anna Guðmundsdóttir jafnréttishönnuður.  

   

Málþing um fulla staðgöngu í velgjörðarskyni      (x) 

11. apríl. 2011. Haldið á vegum Staðgöngu í Hringsal LSH, Hringbraut.  

Frummælendur:  Guðmundur Arason sérfræðingur ART Medica.  

   Helga Sól Ólafsdóttir félagsráðgjafi og doktorsnemi 

   Prófessor Reynir Tómas Geirsson yfirlæknir á LSH 

   Ragnheiður Elín Árnadóttir þingmaður 

   Soffía Fransiska Rafnsdóttir Hede talskona Staðgöngu 

Þáttakendur í pallborðsumræðum: Gyða Eyjólfsdóttir sálfræðingur  

Katrín Björk Eyjólfsdóttir formaður Tilveru 

 

Málþing Ólafíu (Félag framhaldsnema í félagsráðgjöf) um staðgöngumæðrun (x) 

15. apríl. 2011.  

Frummælendur:  Helga Sól Ólafsdóttir, félagsráðgjafi og doktorsnemi  

Hrefna Friðriksdóttir, lögfræðingur 

Irma Sjöfn Óskarsdóttir, siðfræðingur og prestur  

 Soffía Fransiska Rafnsdóttir Hede, talskona Staðgöngu 

 

Lagadagurinn 2011, Lögfræðingafélag Íslands, Lögmannafélag Íslands og Dómarafélag 

Íslands: Á rökstólunum I-II: Er það réttur allra að eignast barn.  

Rætt um ,,álitamál sem tekist hefur verið á um í sambandið við ættleiðingar, tæknifrjóvganir, 

staðgöngumæðrun o.fl."  

6. maí, 2011. Kl 14:30.  

Þáttakendur:   Ástríður Stefánsdóttir læknir og dósent í hagnýtri siðfræði við 

menntavísindasvið Háskóla Íslands 

  Hrefna Friðriksdóttir dósent við lagadeild Háskóla Íslands og 

stjórnarformaður Rannsóknarstofnunar Ármanns Snævarr um 

fjölskyldumálefni.  

  Sigurður Kári alþingismaður  

  Kristinn Ingvarsson framkvæmdastjóri Íslenskrar ættleiðingar 

Stjórnandi:   Margrét María Sigurðarsdóttir umboðsmaður barna.  

 

Fyrirlestur Karen Busby: "Revisiting Saga Þernunnar: Feminist Theory Meets (x) 

Empirical Research on surrogacy"         (x) 

10. maí. 2011. Tvisvar sinnum, fyrst í HR og seinna um daginn á Hotel Cabin. 

Mælandi:   Karen Busby lagaprófessor frá Kanada.  

Busby kom til landsins í boði Tilveru og Staðgöngu.  

 

Málfundur um lagalega stöðu staðgöngumæðrunar á Íslandi    (x) 

Málfundafélag Lögréttu, nemendafélag laganema Háskólans í Reykjavík.  

26. september. 2011. kl 14:00 

Framsögumenn:  Dögg Pálsdóttir aðjúnkt við Háskólann í Reykjavík 

   Ragnheiður E. Árnadóttir þinkona Sjálfstæðisflokksins 

   Soffía Fransiska Rafnsdóttir Hede talsmaður Staðgöngu 

 

Fundur VG um staðgöngumæðrun  

12. janúar, 2012. kl 20:00, Hótel Plaza.  

Gestir:   Auður Alfífa Ketilsdóttir blaðakona 

  Ástríður Stefánsdóttir dósent í siðfræði 

  Soffía Fransiska talskona Staðgöngu 

  Helga Sól Ólafsdóttir félagsráðgjafi 

Fundarstjóri:   Björn Valur Gíslason  

Þingmenn úr VG tóku þátt í pallborðsumræðum. 

 

Opinn umræðufundur um staðgöngumæðrun 

Siðmennt – félag siðrænna húmanista á Íslandi bauð.  

28. apríl. 2012, kl 13:00-15:00, kjallara kvennadeildar LSH, Skásölum.  

Erindi:   Auður Alfífa Ketilsdóttir 

   Reynir Tómas Geirsson 

 

Upplýsingar frá Staðgöngu um aðra fundi eða málþing: 

Opinn fundur Staðgöngu fyrir alla þingmenn, (e.d.)  

14 þingmenn mættu  


